
Гэта я іду — вясна... 
 

 
КОЦІКІ 

 
За вёскай, ля балоцінкі, 
Ў галлі вярбы старой 
Маленечкія коцікі 
Хаваліся зімой. 
 
Мялі наўкол мяцеліцы, 
Гулі ў кустах пустых, 
Ды коцікі ў аселіцы 
Не чулі нават ix. 
 
Салодка спалі ў коўдрачках, 
Чакаючы вясну. 
Прыгрэла ж сонца шчодрае — 
Збудзіліся ад сну. 
 
Паскідвалі ўсе чысценька 
Адзежыны з сябе 
І, жоўтыя, пушыстыя, 
Паселі на вярбе. 
 
 

ВЯСНА 
 
Незаўважна, 
Непрыкметна 
З сонцам ясным, 
З цёплым ветрам 
Я прыйшла да вас, 
Калі 
Тут мяцеліцы 
Гулі. 
— Гэй, мяцеліцы, 
Даволі 
Вам гуляць 
У чыстым полі, 

Ледзяніць лугі i гоні, 
Край трымаць 
У злым палоне! 
Я на іх рукой махнула, 
На ўсю моц сваю дыхнула, 
І мяцеліцы без сілы 
Апусцілі ўмомант 
Крылы. 
Адляглі 
Уміг марозы — 
Уцяклі 
За вербалозы. 
А без іх снягі памлелі, 
Памякчэлі, 
Пацяжэлі. 
Я іх сонцам прыгравала, 
Туманам! спавівала, 
І снягі вунь па зямлі 
Ручаямі паплылі. 
Стала вольная зямля — 
Як дыміцца, глянь, paлля! 
Зноў па вызваленых нівах, 
Па лугах, 
Лясах шумлівых 
Лёгкай я іду хадою, 
Абуджаю ўсё жывое. 
Траўку з глебы выпускаю, 
Ліст бярозы 
Распускаю. 
Дзе ні йду я — 
Гляньце, дзеткі! — 
Ажыўляю ўсюды кветкі. 
Першай вылезла на ўзлеску 
Яснавокая пралеска, 
За пралескай вельмі хутка 
Засінела незабудка. 
А за ёю, а за ёю 
Кветкі сну пасталі ў хвоях. 
Ну а далей — 
Медуніца, 
Браткі, 

Зябер, 
Чамярыца... 
Па садах прайшла няспешна — 
Зацвілі рады чарэшняў, 
Грушы, 
Яблыні, 
Каліна, 
Абляпіха, 
Арабіна... 
Цэлы край — глядзі — 
У цвеце! 
Пасвятлела проста ў свеце. 
І, пачуўшы поступ мой, 
Пазляталіся гурмой 
Птушкі з выраю ў свой кут 
І звіняць, спяваюць тут. 
Ажыла ўся старана. 
Гэта я іду — 
Вясна! 
 
 

ГУСІ 
 
— Вы куды, скажыце, гусі, 
Небам сінім паплылі? 
Хто ляцець вас з поўдня змусіў, 
З цёплай ласкавай зямлі? 
 
Тут і пальмы, і бананы, 
Райскіх яблыкаў сады. 
Каб на край чароўны глянуць, 
Кожны просіцца сюды. 
 
Мора сіняе, арыкі, 
Кветкі, кветкі — выбірай. 
Скрозь гуляюць сонца блікі. 
Тут зямны сапраўдны рай. 
 
— Так, тут добра, тут цудоўна, 
Ды нас кліча край другі. 
Мы ляцім туды, на поўнач, 

Там зімой ляжаць снягі. 
 
Там між вольхаў ды ракітаў 
Прыпяць вольная цячэ, 
Лён сінее пад блакітам, 
У палях рунее жыта, 
Сонца ўзоры красак тчэ. 
 
Там цяпер вясна, ў тым краі 
Раўчукі бягуць, звіняць, 
Вецер сонечны гуляе, 
Вербы весела шумяць. 
 
Там ля рэчак ціхаплынных 
Зелянеюць чараты. 
Над тым краем салаўіным 
Месяц ходзіць залаты. 
 
Там, сярод віроў глыбокіх, 
Рыба плёскае ў рацэ. 
Там, на купінах далёкіх, 
Нашы гнёзды ў асацэ. 
 
Нам не трэба край інакшы, 
Нам адзін — туды — маршрут. 
Гэты край — радзіма наша, 
Родны наш спрадвечны кут. 
 
 

ЗАКОН ВАДЫ 
 
З дарогі! Вада лёд прарвала! 
Бачыце, бачыце, 
Як яна рынулася на волю — 
Вал за валам! 
Хутчэй ж а з дарогі: 
Лёд вада прарвала! 
О, як яна загаварыла, 
Запела, 
Забушавала! 
А ўсю ж зіму пад лёдам, 

Як лінь, стаяла. 
І не было цішэй вады... 
А гэта — 
Вада лёд прарвала! 
Бяжыць, 
Абганяючы самую сябе, 
Зрываючы палі, платы, 
Спяшае 
Запоўніць нізы ўсе і ямы да краю! 
Такі закон вады: 
Вада пустаты не трывае. 
 
 

ГУКАННЕ ВЯСНЫ 
 
Мароз трымаў яшчэ ва ўціску 
Раллю, і рэкі, і бары, 
Жучкоў і вожыка ў нары, 
Што ўсё хаваў у поўсці пыску. 
А сам, вось так суняўшы pyx 
Усёй наўкол жывой прыроды, 
Далей хадою ваяводы 
Ступаў у шалях завірух. 
І перад ім, перад тыранам, 
Нямела ўсё. У звоне дзён 
Гуляў і, пэўна, думаў ён, 
Што век над светам будзе панам. 
Ды з поўдня, пасланец цяпла, 
Падпольшчыкам — ці хто прыкмеціў? 
Зусім нячутна свежы вецер 
Прыйшоў пад вечар да сяла. 
Заняўшы вуліц скрыжаванні, 
Двары, лядовыя масты, 
Ён ціха паздымаў пасты 
Мароза грознага да рання. 
Сарокі тую вестку-дар 
Разнеслі ўміг ва ўсе староны: 
— Ўставайце — скінут сёння з трону 
Зямлі найлюты валадар! 
І ўстрапянуліся бярозы, 
Хваіны стрэслі снег з плячэй, 

Шляхамі небнымі шпарчэй 
Хмар пацягнуліся абозы. 
Але яшчэ ў палоне сноў 
Маўчала немая зямля ўся, 
І зрынуты мароз кідаўся 
У рукі ўзяць яе ізноў. 
У наступ рваўся з новай сілай, 
Прыхватваў раніцы, ліхі, 
Заблытваючы ўсяк шляхі 
Вясне, што блізка дзесь блудзіла. 
Каб памагчы ёй адшукаць 
Дарогу, ранкам сіняватым 
На ўзгорак выбеглі дзяўчаты 
Усёй гурмой — вясну гукаць. 

— Гу-гу, вясна! 
Гу-гу, красна!.. 

І ў даль, ва ўсе бакі зямлі 
Шырока песні паплылі. 
Вясна за краем неба мглістым 
Пачула спеў дзявочы чысты, 
Высока крыллем узмахнула, 
Цяплом, нявідная, дыхнула 
І, ўзняўшы сонца над сабою, 
Наўпрост упэўненай ступою — 
Ці гай, ці поплаў, ці палянка — 
Пайшла насустрач тым вяснянкам. 
І тут жа, днямі i начамі 
Сваімі звонячы ключамі, 
Зямлю ўзялася адмыкаць, 
З турмы лядовай выпускаць. 
Паўсюль змываючы з угрэваў 
Снягі направа і налева — 
Аж люба — ручаі рухава 
Панеслі сонца па канавах. 
І ўжо, сваю пачуўшы волю, 
У наступ — як тут утрываць! — 
Пайшла няўрымсліва трава 
Па курганах-лагах аколіц. 
Ля хвой з-пад снегавой цямніцы 
Пралескі вылезлі з ігліцы. 
І кураслеп, і сон, і браткі 



 9 

Наўкол збіраюцца у статкі. 
І збажына, пачуўшы волю, 
Ужо — глядзі — займае поле... 
— Нясі, вясна, нясі 
На зямліцу — травіцу, 
На травіцу — расіцу, 
На лясочак — лісточак... 
 
 
ПАРА БУСЛОВЫХ ПРЫЛЁТАЎ 
 
У пору бусловых прылётаў 
У лес не ідзі яшчэ босы: 
Кальне табе ў пяткі — бойся — 
З-пад лісця чорнага лёд там. 
 
Ты не глядзі, што ад пчолаў 
Ужо ажылі выжары, 
Што промень цёплы абшнарыў 
Чарнічнікі ўсе наўкола. 
 
Бярозы там золкія цені 
Кладуць на імхі, хоць i скупа; 
Між белых камлёў i купін 
Сцюдзёныя ходзяць струмені. 
 
У гале, пад сонцам гарачым, 
На мяккай траве мурожнай 
Задрэмлеш неасцярожна — 
Прахопіць цябе як бачыш. 
 
Плыве выпарэнняў цяпло там 
З набраклай зямлі ў нябёсы... 
У лес не ідзі яшчэ босы 
У пору бусловых прылётаў. 

Кветкі лета 
 
 

ІДЗЕ ЛЕТА 
 
...У гудзе пчол, у шале кветак 
Ідзе па днях-прыступках лета. 
Зямля, абласканая сонцам, 
Такім старанным і бяссонным 
(Унь як гарыць яно ў зеніце!), 
Ад шчасця расцвіла — зірніце, 
Як раскашуюць яе лозы, 
Яе чарэмшыны, бярозы, 
Як зіхацяць яе лугі, 
Яе рачулак берагі! 
Нібы жывое, пад блакітам 
У полі гойдаецца жыта. 
Час налівання — важкі колас 
Патроху ўжо схіляе голаў. 
За жытам і ячмень вусаты 
Напоўніў малаком зярняты. 
А па садах, між лісцяў вабных, 
Яснее вішня, спее яблык. 
 
 
MAK ТАЎКУЦЬ КАМАРЫ 
 
На тары, 
На тары 
Мак таўкуць 
Камары. 
 
Гэй, старайся ж, 
Талака,— 
Будзе з маку 
Мука! 
 
Камарыкі 
Мак таўкуць— 
З той мукі 

Бліны спякуць. 
 
І смаўжоў 
На мосце 
Пазавуць 
У госці. 
 
Будуць есці 
Смаўжы — 
Вельмі важныя 
Мужы, 
 
Камарам 
Паклоны біць, 
Хорам іх бліны 

Хваліць: 
 
— Ну й бліны, 
Ну й бліны! 
Лезуць сам! 
Ў рот яны! 
 
Вось якія 
Камары — 
Блінапёкі- 
Майстры. 
 
Можа, й вас 
Кагосьці 
Пазавуць 
У госці. 
 
Пакаштуеш 
Бліна з маку — 
Праглынеш язык 
Ад смаку! 

АВАДЗЕНЬ 
 
Хоць зусім я 
І малы — 
Трошкі большы 
Ад пчалы,— 
 
Ды, ледзь мой 
Пачуе зык, 
Уцякае з поля 
Бык. 
 
Конь, 
Хоць я i не сілач, 
Ад мяне 
Ляціць наўскач. 
 
Крута ўскінуўшы 
Хвасты, 
Ад мяне — 
У кусты, у кусты — 
 
Па іржышчы 
Стрымгалоў 
Уцякае 
Гурт кароў. 
 
Злосны я 
Ў спякотны дзень„ 
Хто ж такі я? 
Авадзень! 
 
 

ЗАЙЧЫКАЎ ХЛЕБ 
 
Полем заяц бег між бабак — 
Каласоў сабраў ахапак« 
На шырокім пні яловым 
Змалаціў іх адмыслова, 
А зярняты ноччу жорнах 
Размалоў цішком на жорнах, 

Раніцой з лясной крыніцы 
Зачарпнуў жывой вадзіцы 
I ў ліповай дзежцы белай 
Рашчыніў свой хлеб умела. 
Замяшаў яго, руплівы, 
На густым тумане сівым, 
На касцянак паху вінным 
І на ягадзе рабіны. 
А, счакаўшы, з голля, шустры, 
Разлажыў агонь над кустам 
І на трох лістах дубовых 
Пасадзіў хлябок на дровы. 
Аж да змроку з лесу ў высі 
Смачны дым струменем віўся. 
Калі ж бохан стаў румяны, 
Зайка выняў хлеб старанна 
І, памыўшы ў белых росах, 
З ім пабег да сенакосу. 
Там, з касцамі сеўшы, заяц 
Тату ў торбу даў акраец. 
Ну а тата мне, вядома, 
Зайцаў хлеб прынёс да дому. 
Ён на выгляд — як i ў нас, 
Ды смачнейшы 
У сто раз! 
 
 

КУПАЛЛЕ 
 
Сягоння ўранку — шмат хто бачыў! 
Над лесу грабянцом зубатым, 
Ледзь выплыўшы — такое дзіва! — 
Гуляла сонца зіхатліва! 
Ад залатой яго кароны, 
Адняўшыся, ва ўсе староны 
Ішлі, скакалі агнявыя 
Кругі чырвоныя, жывыя! 
Гуляла сонца, абвяшчала 
Пра свята светлае — Купала! 
Дзяўчаты з раніцы ў прыселле 
Гурмой вясёлай беглі ў зелле. 

Даўно манілі іх купалкі, 
Што расцвілі пад сонцам палкім. 
Мядункі, сонцы, васількі — 
Усё ўпляталі у вянкі. 
А як дадому паўз дуброву 
Ішлі са спевам, на галовах 
Цвілі ў вянках дзявочых зёлкі 
Усімі фарбамі вясёлкі. 

— А на Йвана сонца грала, 
Ой, рана на Йвана... 

Адгаманіў, як год, вялікі 
Дзень песнядайны, ясналікі. 
Пашчыраваўшы, споўз за вербы 
Чырвоны сонца круг ля грэблі. 
І вось на горцы, у прыволлі — 
Яму на змену — па-над полем 
Смалой абмазанае кола 
На жэрдцы ўспыхнула, наўкола 
Змрок разганяючы начыста. 
Міг незабыўны, урачысты! 
Дзяўчаты, хлопцы дружным строем 
Усе ў святочных, лепшых строях — 
Вакол агню над песень гукі 
Пайшлі, пабраўшыся за рукі, 
У шчыры свой танок з падскокам, 
Б'ючы у ладкі ненарокам, 
Штораз барджэй, штораз жвавей, 
Штораз шчаслівей i жывей. 
Калі б хто глянуць мог з-пад высяў 
Сюды во, на зямлю, здзівіўся б: 
На ёй яшчэ адно вясёла 
Круцілася жывое кола! 
 
Ноч на Купалу невялічка — 
Што птушка хуткая, ноч-знічка: 
Адна зара не ўспее згаснуць, 
А ўжо другая неба ясніць. 
Так, хоць малая ночка гэта, 
Ды ў песень безлічы апета: 
Яна ж — так лічыцца між люду — 
Ноч незвычайная, ноч цудаў! 

У гэту ноч, што мчыцца хутка, 
З карчэўя, з нор, з усіх закуткаў 
Вылазяць ведзьмаў плоймы сціха. 
І борзда — хто на чапяле, 
Хто на круку, на памяле — 
Ляцяць да сёл: чакайце ліха! 
А ліха ведзьмам трэба многа 
Зрабіць людзям: без ліха злога 
Пражыць не могуць яны й тыдня — 
Такая ўжо натура ў злыдня! 
Другая — шчурам ці тхарком — 
У хлеў прасочыцца цішком 
І там такога ўжо натворыць — 
Ніхто нічым не загаворыць! 
Часцей — падкраўшыся са сховы, 
Так выссе вымя у каровы, 
Што малака з яе, хоць лопні, 
Ужо не выдбаеш і кроплі. 
А то, бывае, апаўночы 
У жыта, збродлівая, ўскочыць 
Ды ўтворыць свой ліхі залом, 
Звязаўшы каласы вузлом. 
А ад яго, таго залому, 
Бяды ўжо не мінеш — ці дома, 
Ці тут, у полі, з ураджаем, 
Якога ўсе штогод чакаем! 
Таму, каб не пусціць у шкоду 
Злы дух вядзьмарскі, перашкоду 
Яму здаўна прыдумваў тут — 
Абараніцца б толькі — люд. 
Больш адганялі ліха тое 
Ад хат пякучай крапівою, 
Якой вароты ўсе й парканы 
Заўжды былі паабтыкайы 
У ноч купальскую: не вельмі 
Тады маглі пралезці ведзьмы! 
А іншы раз — не мець бы гора — 
Сяло з палеткамі разорай 
Аперазаць, нібы папругай, 
Рашалі: свежую, з-пад плуга 
Раллю — падвох, напэўна, нечыйсьць! 

Пераступаць не смела нечысць. 
Чынілі ведзьмам перашкоды 
І тыя песні, карагоды, 
Агонь купальскі, тое кола, 
Што ў небе ўспыхвала вясёла... 
 
У ноч купальскую, у лесе, 
Дзе з хвояў мох бароды звесіў, 
Дзе елкі — воіны ў шаломах — 
Цара пушчанскага харомы 
(Пра іх паслухай казкі-былі) 
Маўклівай вартай абступілі, 
Дзе між камлёў, нямых, няветлых, 
Блішчаць зайчыных сцежак петлі 
І ў цемрыве — казы ці воўка? — 
З-пад вываратня свеціць вока, 
Дзе каля пнёў пасталі войскі 
Грыбоў чашуйчатых, нясвойскіх, 
А па баках, як летуценні, 
Істот нязнаных ходзяць цені, 
Дзе сонна ўздрыгвае лаза, 
Дол аплятае дзераза, 
У гушчары, глухім, далёкім, 
Куды не глянуць i аблокі, 
На нейкі міг, кароткі самы, 
Над казяльцом, над верасамі, 
Над дзьмухаўцовым сном нясмелым, 
Свет азараючы знямелы, 
Ўся распускаецца, без сведкаў, 
Як сонца, папараці кветка. 
 
Пра кветку-папараць стагоддзі 
Жылі лятункі-сны ў народзе. 
Каму, казалі, між завалаў « 
Знайсці б яе пашанцавала, 
Ў таго б уміг — такія чары —  
Збыліся ўсе надзеі-мары! 
Зямля — о момант незвычайны! 
Яму б усе раскрыла тайны. 
Пачуў бы ў свеце, вечна новым, 
Ён зор, i дрэў, i  птушак мову. 

Пазбыўшы слёзы, ўсе паку ты, 
Глухіх вякоў цяжкія путы, 
У шчасця мілую краіну 
Знайшоў бы ўрэшце ён сцяжыну. 
О, кветка-папараць! О, казка 
Зямлі чароўнай, шчасця краска! 
У час юначы, светлы час, 
Хоць i не верылася ў дзівы, 
І мы шукаць яе хадзілі 
У пушчу цёмную не раз. 
Праз ноч усю — адны ў сусвеце — 
Блукалі так у спелым леце, 
У хмелю траў, i шчасця кветку 
Усё ж знаходзілі нярэдка! 
Малую ночку на Купалле 
Дзяўчаты й хлопцы год чакалі. 
Варожбы, песні, шал гулянак» 
Што не змаўкалі да заранак, 
Ім аж да новае вясны 
Яшчэ вярталіся у сны. 
 
 

ЗАЖЫНКІ 
 
Узгор'ем, долам, мройным лугам — 
Прастор i воля! — беглі цугам, 
У буйнатраўі па калені, 
Дні — хутканогія алені. 
Штодзень — званчэлі далягляды, 
Яснелі воблакі-панады 
У сінізне: ішло згары 
Дыханне іншае пары. 
Ўначы над хатамі ў пакоры 
Віселі, нібы слівы, зоры. 
А ранкам гулкім за аблогай 
Перад нязведанай дарогай 
Шпачкоў-сяголетак чародкі 
Ужо збіраліся на сходкі... 
I ніва, што ўсё лета млела 
Ў абдымках сонца, гэткіх хмельных, 
Дажджы і ліўні прагавіта 

П'ючы карэньчыкамі жыта, 
Стамлёная, ўжо ледзь трымала 
Ўраджаю ўласнага навалу. 
З сяла сцяжынкай травяною 
Прайдзі над вечар у жытное — 
Пад белай зоркаю нямой 
Там у трывожным шматгалоссі 
Жывога, ройнага калосся 
Пачуеш спеў зямлі самой... 
Паспела жыта. Каласы, 
Дадолу звесіўшы вусы, 
Угнуўшы дугамі сцябліны, 
Сярпа чакаюць штохвіліны. 
I ўсё настойлівей, ахвоча 
Руплівых жней i ўдзень, i ўночы — 
Не перастояць жыту б толькі — 
У поле клічуць перапёлкі. 
Жаць, жаць! Ну хіба ж жнеі сэрца 
На гэты клік не адгукнецца? 
 
Сягоння маці яшчэ зрана 
Падлогу вымыла старанна, 
Прыбрала ў хаце i ўрачыста 
Заслала стол абрусам чыстым. 
Зажынкі — гэта свята з святаў 
Ужо даўно чакала хата. 
А больш дзятва: 
Шчэ з дзён вясновых 
Caлодка хлеб нам сніўся новы. 
Прыйшоў, прыйшоў той светлы дзень! 
Ужо да шафы маці йдзе, 
 
Паважна дастае ca сховы 
Убор свой лепшы, паркалёвы, 
ПрыбраласЯ — глядзіць шчасліва, 
Пасля з паліцы беражліва 
Бярэ у чысценькую хусту 
Клін сыру, соль ды хлеба лусту, 
Што дзесь з ранейшага прыпасу 
Была прыхована да часу, 
Кладзе на плечы звычна серп, 

I хоць паўдня шчэ1, ды — няўсцерп!— 
Кіруе ў поле. Каля нівы, 
Ля віру каласоў шумлівых 
Спыніўшыся — такі закон, — 
Яе вітае і паклон 
Ёй адбівае, ніве роднай, 
Заўжды спагаднай, шчодрай, плоднай. 
Сказаўшы ёй падзякі словы, 
Свой серп назублены сталёвы 
Здымае з плеч — і жыта спела 
Пад ім ужо зашаргацела. 
Аж люба — з мацерыных рук, 
Святляныя, за пукам пук 
На перавясла каласы 
Кладуцца — поля галасы... 
Пасля, накінуўшы сноп-шапку 
На светлую— «што слонца» — бабку, 
З хусціны маці дастае 
Прыпасы сціплыя свае 
І йдзе ўжо да суседак-жнеек: 
Зажон адзначыць трэба ж неяк! 
А вечар — першы сноп нажаты 
Нясе пад песень гук дахаты. 
У кут чырвоны ганаровы 
Стаўляе гэты сноп жытнёвы, 
Які ў народзе — нівы дар — 
Ад даўна клічуць—«гаспадар». 
Так, гаспадар. Не ў сне, не ў мары, 
А ў хаце хлеб хай гаспадарыць! 
Яму усе ў нас, без прынады, 
Служыць былі заўсёды рады. 
Абы не кідаў нас i зроду 
Каб не было яму тут зводу. 
 
 

                                                 
1 Звычайна на зажынкі ішлі ў суботу н адвячоркам, каб закончыць работу — нажаць цэлую бабку жыта — пасля  
захаду сонца. 

ДАЖЫНКІ 
 
Як хлебадар, пад небам ясным, 
Падперазаны перавяслам 
(Звісалі троны каласоў 
Замест украсы-кутасоў), 
Па бальшаках, па светлай ніве 
Хшоў-званіў руплівы жнівень. 
І гэты звон шматструнны жніўня 
(Адмалку чуецца ён з ніў мне!) 
Глушыў спеў птушак, гук касы, 
Усёй прыроды галасы. 
Жніво, жніво... І песні нават 
Прымоўклі ўсе. Наўкол яскрава 
Адных сярпоў гучала мова; 
Яны сваё казалі слова... 
І вось — выпроствайце, жанчыны, 
Свае натруджаныя спіны — 
Апошняя палоса зжата! 
Хіба ж для жней малое свята? 
На ніве голай гурт жанок 
Малы калосся астравок 
(Хто ў вёсцы «барады» не знае?) 
Вясёлым кругам абступае. 
Верх «барады» — такая звычка — 
Абвязваюць чырвонай жычкай, 
Пяюць ёй пест i, каб ніва 
Зноў каласілася шумліва, 
У «бараду» хлеб-соль з пашанай 
Кладуць. І, калі ўжо аддана 
Найшчодрай ніве чэсць, дадому 
Ідуць жанкі й з сабой — вядома ж! — 
Нясуць вянок са спарышоў — 
Шчаслівых самых каласоў. 
Надзенуць той вянок вясёла 
Жанкі гаспадару на голаў 
Са спевамі, i гаспадар — 
Калі ён не з апошніх скнар — 
У самым лепшым месцы хаты 
За свой накрыты стол багаты 
Пасадзіць жнеек i ад сэрца 
Ўсіх пачастуе, як вядзецца...__ 

Восеньскія барвы 
 
 

ВОСЕНЬ 
 
Замятае, лісцем замятае 
Поплаў, пасекі, раўкі далін. 
Завядзі, дарожка залатая, 
У краіну вольх i арабін. 
 
Там зацвіў каля дарожак верас, 
Па нізах віецца дзераза 
І блішчыць расінка раннем шэрым 
На травінцы кожнай, як сляза. 
 
Хай бягуць за голлямі аблокі, 
Растаюць у небе — не лічы. 
Глянь, над елкай — рыжык крутабокі 
Ды баравікі — нібы карчы, 
 
Ды ў агні нягаснучым — асіны. 
Не атушаць ix i туманы: 
Сняць свае, зялёныя i сінія, 
Чэрвеньскія ночы, як чаўны. 
 
 

У ВЫРАЙ 
 
Далёка ад азяродаў, 

там, дзе між хмарамі-марамі 
зоркі ледзь-ледзь мігцяць, 

Гусі — га-га! — ляцяць. 
Над прыгорбленымі стрэхамі, 

што маўчаць 
каля ліп нерухомых, 

Над гразёю — аж дрыжыкі! — вуліц, 
над блішчастых лужын холадам, 

Над гарадамі-сотамі, 
дзе ў светлых ад электрыкі вокнах 
снуюць людзі ў піжамах бяссонна, 

Над соткамі, 
якія хавае змроку заслона, 

Над прыазёрнымі чаратамі, 
над маякамі, 
над вякамі, 

Як гуслі — 
гусі. 

У вырай, у вырай, у вырай— 
гусі ляцяць. 

Ізноў ім, ізноў ім, ізноў ім 
за далячынню далячынь 

Звонкім ключом адмыкаць. 
Будуць пад імі плысці 

рэк паясы 
i ветрам абсвістаныя даліны 
Украіны. 

Са сваёй вышыні 
яны павітаюцца 

З аграмадным Эльбрусам 
над белым абрусам. 

Пройдзе паціху 
Над крыламі іхнімі, 
Як зямлі блакітная латка, 
Адрыятыка. 
А там — 

мурожнай саванай-выганам — 
гэй, прапусці, 

маладая вясёлка-арка! — 
Афрыка... 
Далёка ад азяродаў — 

што ім дарогі i межы, 
што ім граніцы дзяржаў! — 

Гусі ляцяць. 
Дзікія гусі ляцяць. 
 
 

ЖУРАВЫ 
 
У хмарках, далёка ад нівы, 
Гурт журавоў растае: 
Куды вы, куды вы, куды вы, 



 23 

Шэрыя птахі мае? 
 
Пад вамі, ўся ў лісці апаўшым, 
Хутка зямля плыве 
З затокай, дзе гнёзды вашы 
Стынуць у цёмнай траве, 
 
Дзе ўсё да апошняй сцяблінкі 
Знаёмае ў гэтым краі... 
Цяпер тут дажджы безупынку 
Скачуць па жухлым куп'і. 
 
А там, пад паўднёваю зоркай. 
І сонца, і ў кветках арык. 
Дык што ж вы на шэрыя ўзгоркі 
Сумны рассыпалі крык? 
 
 

ШЧОДРАЕ СОНЦА 
 
Цэлае лета бясконца палі 
Кожнай пясчынкай 
Сонца пілі. 
Яно у насенні брадзіла, гуляла 
Сонца, 
Светлы мі парасткамі прарастала 
Сонца... 
Цяпер па зямлі скрозь — 
Зірні — шугае 
Сонца, 
З раніцы людзі гуртом убіраюць 
Сон да: 
Сыплецца ў бункер жыта струменем — 
Сонца, 
Падае яблык, 
Увесь у праменні — 
Сонца. 
На градах 
Лісцё качаны раскрылі — 
Сонца, 
Вазы агуркоў, 

Памідораў скрыні — сонца. 
Сонца, сонца, сонца... 
Гляджу, як грузяць на грузавікі 
Сонца, 
Вязуць на пыльныя бальшакі 
Сонца 
Хутка запоўніць усе гастраномы 
Сонца, 
Яго разбяруць па кватэрах умомант, 
Сонца. 
 
 
У ЛЕС, У ГРЫБЫ 
 
Зноў свята ў мяне — 

у руцэ маёй кошык. 
Сцяжынка, як ліс — 

між ваўчкоў і валошак! 
 
Дзень добры, 

асмужжа наймілых аколіц, 
Што ўдоўж і ўшыркі 

былі сходжаны колісь! 
 
Вярну над Пагон — 

у расянае ранне. 
Ён спіць яшчэ, лес, 

патануўшы ў тумане. 
 
Здалёку пануры, халодны, 

а ўвойдзеш — 
Па-свойску сустрэнуць, 

расступяцца хвоі. 
 
Камлі — што калоны, 

вяршыні — шаломы. 
Нібы ў найраскошныя 

трапіў харомы! 
 
І скрозь пад нагамі — 

ну чым не ў палацы? — 

Імшаных лапікаў зялёных 
паласы. 

 
Ды што там палац той! 

Лес — дом наш бясцэнны, 
Расчынены насцеж, 

бясстольны, бяссценны. 
 
Тут сонца і цені 

гасцююць ад рана, 
Гуляе ў ім вецер, 

заходзяць туманы... 
 
Як ціха у ім сёння! 

У поўным спакоі 
Пазвешвалі голле 

маўклівыя хвоі. 
 
Па мху толькі й шныраць 

цяперака вочы — 
Пад гліцай даследуюць 

кожны грудочак! 
 
 

* * * 
 
Грыбы... Хто з нас змалку 

на кліч ix штолета 
На золку не ўскідваўся 

з ложкаў нагрэтых? 
 
Мы ў лес нацямку яшчэ 

дружна ляцелі — 
Ці ж можна ўляжаць 

у час гэткі ў пасцелі? 
 
Па мхах-верасах 

з кашалямі снавалі: 
На баравікоў 

о як мы палявалі! 

Хадзіць нам не трэба, 
малым, было доўга — 

Дзе селішчы ix, 
мы ўсе ведалі добра. 

 
А распачыналі 

сваё паляванне 
Мы ў ліпені дзесь — 

пад грамоў вуркатанне, 
 
Спачатку ў гушчар 

не спяшаліся надта: 
На нас больш узлессі 

глядзелі пана дна. 
 
Ідзеш там, i раптам 

між купін сіўцовых — 
Аж ёкала сэрца ў нас: 

чорнагаловікі! 
 
Далей, пад дубамі, 

па лісці іржавым 
Яшчэ неспадзеў — 

веліканы бялявыя! 
 
З лазовага ж куста — 

папробуй падрэж там! — 
Цяглі часцяком жаўцякоў мы — 

па рэшату. 
 
Крамяных малойцаў 

выпорвалі ўмела 
Па сцежках, раўках, 

каляях утравелых... 
 
Пазней, калі жнівень 

на ўсе свае ўгоддзі, 
Як паваў, 

згусцелыя ночы выводзіў, 
 
Калі — 

так прыкметна ужо скарацелыя 
Саломай святлянаю 

дні залацелі, 
 
Пасля ленаватых 

дажджоў-грыбасеяў, 
Што, нібы заслона, 

над светам віселі, 
 
Спяшаліся мы ў хвайнякі — 

пад ix шатамі, 
Дзе нават у сонечны дзень 

цемнавата, 
 
У просеках цесных — 

глядзі ва ўсе вочы! — 
Такіх рыжманоў 

між камлёў мы высочвалі! 
 
 

* * * 
 
Ад вуліц стозыкіх, 

ад чэрг шматгалосых 
Я ў цішу лясную 

уцёк, як ад восаў. 
 
Хадзі сабе, вольны, — 

па сцежках, без сцежак — 
Ды слухай душою 

зямлі ўсёй бязмежжа. 
 
У добрым суладдзі 

прыроды няўвішнай 
Заўсёды мне бачыцца 

сэнс найвялікшы. 
 
Лад гэты, спакойнае 

часу цячэнне — 
То мільёнагоддзяў наймудрых 

тварэнне. 

Вунь цягне мурашка 

карынку сухую — 
З якой гэта эры 

яна тут шчыруе? 
 
А птушка? А звер? 

А расліна любая? 
З якой даўніны 

тут ix доля гуляе? 
 
Мы, людзі, адвеку 

тут з імі зжыліся — 
У вузел адзіны 

пад небам спляліся. 
 
 

* * *  
 
Вадзіце ж, кружыце 

па свеце барвовым 
Мяне, пералескі, гai, 

пацяробы! 
 
Свяціце здалёк 

сіняй тайнай смугі мне, 
Будзіце ў душы 

найвысокія гімны! 
 
 

КОШ ГРЫБОЎ 
 
У светлым лесе — ціш i воля. 
Бярыце ў рукі кашалі: 
Плыве, плыве, як пух таполі, 
Туман бялявы паўз камлі. 
 
Там, на зямлі, дзе хвой іголкі, 
Калючы верас ды чабор, 
У цені дрэў — прыгледзься толькі — 
Схаваў свае дарункі бор. 

ЛІСІЧКІ 

 
Сцёр з неба ясны ранак знічкі. 
Прывольна ў сонечным ляску. 
Сям'ёю выбеглі лісічкі 
Сюды пагрэцца з вераску. 
 
 

ВЯСЕЛІКІ 
 
Выжарын рыжыя насельнікі, 
Між купін — не міне любы — 
Сядзяць вясёлыя вяселікі — 
Красавіковыя грыбы! 
 
 

СЫРАЕЖКІ 
 
Чырвоных, жоўтых — ля ўсіх сцежак, 
Светла-зялёных — па бары, 
Нібыта кветак, сыраежак 
Панастаўляна скрозь — бяры. 
 
 

ПАДАСІНАВІК 
 
Глухімі сцежкамі ласінымі 
Нядарма ногі ты цягаў: 
Глянь, пад асінай — падасінавік 
У яркай шапцы, як цыган. 
 
 

РЫЖЫК 
 
Там, дзе жыве вясёлы чыжык, 
У зацішку, пры едлаўцу, 
Бы сонца ўранні, рыжы рыжык 
Блішчыць з-пад купінкі сіўцу. 

ВАЎНЯНКА 
 
Прыйшла да рыжыкаў ваўнянка. 
Прыгледзься: з воўначкі берэт. 
Уся ў ружовым, ля палянкі 
Глядзіць красуняю на свет. 
 
 

БАРАВІК 
 
Пад гонкай хвояю іглістай, 
Прабіўшы мох, як буравік, 
Стаіць у верасе квяцістым 
Лясное дзіва — баравік. 
 
 

МАХАВІКІ 
 
Зайдзі ў гушчар, да хвой шматзвонных, 
Глядзі пільней ва ўсе бакі: 
У мох схаваліся зялёны 
Зялёныя махавікі. 
 
 

ГРУЗДЫ 
 
У векавых бярозах чорных, 
Як сподкі, круглыя грузды. 
З ix, быццам бы ў сталоўцы шчодрай, 
П'юць дожджык сойкі i дразды. 
 
 

МУХАМОР 
 
У яркім шоламе агністьм, 
Як рыцар — налюбуйся, бор! — 
Стаіць на варце, ганарысты, 
Граза ўсім мухам — мухамор. 

ПАГАНКА 
 
Зірнеш: паненка-выхвалянка, 
Што апранула новы ўбор, 
Ды не бяры: яна. — паганка! 
Нясе не толькі мухам мор! 
 
 

МАСЛЯКІ 
 
У саснячку густым, смалістым — 
Загледзішся на цуд такі — 
У беленькіх манішках чыстых 
Стаяць фарсіста маслякі. 
 
 

ТАЎСТУШКІ 
 
Пад мяккі мох, ля пня-гнілушкі, 
Як пад пярыну, з галавой 
Ад воч схаваліся таўстушкі — 
Хто адшукае іх між хвой? 
 
 

ПАДБАЛОЦІНКА 
 
Ты расхіні кашом чароцінкі: 
Стаіць, забытая ў цішы, 
Там, пры балоце, падбалоцінка 
У жоўценькім капелюшы. 
 
 

ШАМПІНЬЁН 
 
Не йдзі шукаць яго да бору, 
За хаты выйдзі: вось i ён — 
Раскрыўся проста пры разоры, 
Як парашуцік, шампіньён, 

ВАЛУЙ 
 
Між траў, як мамчын той сыночак, 
Ад рос асенніх — хоць малюй — 
Самотна сцяўся ў кулачочак, 
Зжаўцелы. ўвесь, плакун-валуй. 
 
 

АПЕНЬКІ 
 
Па каранях, як па ступеньках, 
Бясстрашныя — ці ноч, ці дзень — 
Палезлі рабыя апенькі 
На заімшэлы волкі пень. 
 
 

ЗЯЛЁНКА 
 
Мароз-дзядуля сцюжам звонка 
Ўжо распускае паясок, 
Ды пад ялінаю зялёнка 
Жыве, зашыўшыся ў пясок. 

Мяце зіма садок наш 
 
 

ШКЛЯР 
 
Уначы, 
Калі мы спалі, 
Калі спаў 
Зямны абшар, 
У наш край 
З далёкіх даляў 
Завітаў 
Вялікі шкляр. 
Са стараннем ён, 
З ахвотай 
Тут узяўся 
За работу. 
Дзе б ні стаў, 
Дзе б ні ступіў, 
Ён усё навокал 
Шкліў. 
Тонкім шклом 
Пакрыў ён, хуткі, 
Ўсюды лужыны 
За суткі. 
 
На дварэ 
Зашкліў карыта, 
Што вадой было 
Наліта. 
 
I вядзерца, 
Што я ўчора 
Быў занёс 
На панадворак 
 
I ваду ў якое 
Ліў, 
Шкляр той — бачыце 
Зашкліў. 

Мы на возера 
З Міколкам 
Днём пайшлі 
Лазоўем колкім — 
Два малыя рыбакі: 
Мо бяруцца 
Акунькі? 
 
Падышлі — 
Стаім здзіўлёна: 
Нават возера 
Зашклёна! 
Хто ж такі ён, 
Гэты шкляр, 
Гэты майстар 
I штукар? 
 
 

МЯЦЕЛІЦА 
 
Гляджу, гляджу за вокны, 
Дзіўлюся, цёмны дзень які: 
Мяце зіма садок наш 
У сотні белых венікаў. 
 
Хапаючы за вецце, 
Нахабны i раз'юшаны, 
Зноў здзекуецца вецер 
Там ca старое грушы... 
 
А тут, у хаце, грубка — 
Ажно гудзе, нагрэтая. 
Сядзі ды чай пі з кубка 
Да самага да лета... 
 
Няхай жа твар халодзіцца, 
Няхай жа шчокі студзяцца, 
Хай сэрца з ветрам водзіцца, 
Няхай са сцюжай дружыцца! 

А я зрываю шалік 
Шырокі мой на вешалцы, 
А я іду пад хвалі 
Вясёлай куралесіцы. 
 
 

КАЛЯДЫ 
 
Зіма. Рукою зухаватай 
Мароз нябачны ў абцугі 
Узяў, скаваў палі-лугі, 
Занёс, закідаў белай ватай. 
Спіць свет. Знямеў, застылы, змоўк. 
І толькі глуха ў голым голлі 
Бяроз, што сталі сярод поля, 
Завея вые, нібы воўк. 
Дзень, як матыль — мільгне, прагляне 
На міг, і зноў — як не было: 
Зноў шапку цемры на чало 
Зямлі насоўвае ноч-паня. 
Штораз яе гусцее цень. 
Захопніца, з прыходам кожным 
У дня адмервае вяльможна 
Надзелы — карацее дзень! 
Што ж будзе ўжо далей? Што стане, 
Як сыдзе дзень той неўпрыкмет? 
Ды гэта ж скончыцца так свет! 
Жыццё зямное ўсё завяне! 
Ды вось — у ладкі бі, народ! — 
Сказала сонца ночы: хопіць! 
І ноч спыніла ўжо захопы: 
Дзень, уставай — цяпер твой ход! 
Якая змена! Хто ж не рады? 
Святло змагло злых сілаў звод! 
Святкуй жа, свет, сонцазварот, 
Спявай, гуляй — спраўляй Каляды! 
— Прыехала каляда ў вазочку 
Ды на сівенькім канёчку... 
— Прыехала каляда звечара» звечара 
Ды прывезла дудак рэшата, рэшата... 
— А вы, дудачкі, іграйце, іграйце, 

А вы, дзевачкі, гуляйце, гуляйце, 
А вы, хлопчыкі, свішчыце, свішчыце» 
А вы, бабачкі, скачыце, скачыце!», 
У хаце бацькавай бярвеннай, 
Ад сонцаў-пірагоў праменнай, 
Прыбранай, радасна-іскрыстай 
Ад каляды, што урачыста 
Да нас, чаканая, прыйшла, 
Дарункаў безліч прынясла, 
Дзятва, пад коўдрамі, у марах, 
Мы спім з усмешкам! на тварах, 
І сніцца нам: у хвалях мора, 
І караблі, i белы горад, 
Дзе ходзіць сонца па харомах 
Ды водзяць віцязі ў шаломах 
Ля ўсіх варот, з усім народам 
Пад песні й скок! карагоды... 
І раптам — дзе тут сон, дзе ява? — 
Нас праўда будзіць — звон не звон — 
Дзівосны спеў, што ад вакон 
Па хаце ўсёй плыве яскрава! 
— Добры вечар, пане гаспадару!.. 
Адчыні ваконца на ўсход сонца!,, 
— У тваім дварку, як у вянку — 
Тры церамы з прыцяромкамі... 
— У адным цераме — ясен месяц, 
У другім цераме — красна сонца, 
У трэцім цераме — дробны зоркі... 
— Ясен месяц — сам гаспадар, 
Красна сонца — жонка яго, 
Дробны зоркі — дзеткі яго... 
Адкуль жа спеў той, поўны ласкі? 
З самога неба мо? Ці з казкі? 
Глядзім мы ў вокны ва ўсе вочы: 
Што ж дзеецца там сярод ночы? 
Што чыніцца ў снягах зімы? 
I дзе там тыя церамы 
З дзвярамі ясна-люстранымі 
Ды з цуда-ганкамі разнымі? 
У шыбах — зорак буйных збор 
А можа, песню нам зямную, 

Што гэтак вабіць i чаруе, 
Ён i пяе, той зорны хор? 
Ды не, здаецца: на падворку 
Людскую чуем мы гаворку! 

— Масці кладку, 
Заві ў хатку!.. 

У сенцы бацька йдзе, памалу 
Ў дзвярах адсоўвае завалу, 
I ў хату лезе — бокам, бокам — 
Каза рагатая з падскокам! 
А разам з ёю — што за дзіва! — 
Ступаюць на парог імкліва 
Якіясь людзі — ці мо чэрці? 
Ад страху можна тут памерці! 
І мы пад коўдры — нашы сховы! 
Хутчэй засаджваем галовы. 
Але ж i глянуць нам цікава, 
Што гэта ў хаце за праява! 
І з коўдраў мы, як ваўчаняты, 
На хату косім вачаняты. 
Там, за казою страшнай тою, 
Дзед нейкі ходзіць з барадою! 
А барада — аж да падлогі! 
За ёй не бачны нават ногі! 
У нейкіх посцілках за дзедам 
Ці не вядзьмаркі скачуць следам? 
За імі лезуць ад пapoгу, 
Пусціўшы холад на падлогу, 
Яшчэ унь плоймаю шумлівай 
Якіясь хлопцы нецярпліва! 
 
Тым часам дзед той барадаты 
Па хаце кіем сукаватым 
Казу калматую кругам! 
Ганяе, тупае нагамі. 
Каза ж брыкаецца, якоча — 
Чамусь не надта бегаць хоча. 
Старому дзеду ў дапамогу 
Тут гуртам хлопцы ад парогу 
На хату ўсю — казе пад нораў — 
Ўсчынаюць раптам песню хорам: 

— Го-го-го, каза, 
Го-го-го, шэра! 
Ты расхадзіся, 
Развесяліся 
Па ўсяму дому 
Гаспадарскому... 
Дзе каза ходзіць, 
Там жыта родзіць, 
Дзе каза хвастом, 
Там жыта кустом, 
Дзе каза нагою, 
Там жыта капою, 
Дзе каза рогам., 
Там жыта стогам!.. 
 
Ад песні, што каля дзвярэй 
Так загучала адмыслова, 
Каза — што значыць хвалы слова! — 
Заганарылася мудрэй. 
Зусім хадзіць тут перастала! 
Пасля, глядзім, цішком прыўстала 
Ды грук аб землю — і ні руху: 
Ляжыць, рагатая, без духу. 
Бацькам, вядома, непакой 
Ад яснай выхадкі такой: 
Калі каза тут не паходзіць, 
У полі жыта не зародзіць! 
І маці — не было б няўроду! — 
У камору лезе і, не ў шкоду, 
Брус сала цягне і кілбасы, 
Хоць мы і самі на іх ласы... 

— Гаспадыня йдзе, 
Каляду нясе... 

Каза, угледзеўшы той дар, 
Што гаспадыня й гаспадар 
Паднеслі механошу разам, 
На ногі ўскоквае адразу 
I ну хадзіць, i ну скакаць! 
Не трэба нават падганяць! 
У такт казіным скокам бурным 
Загаварылі скрыпка й бубен. 

Пайшлі ў скокі i вядзьмаркі 
Ў сваім убранні доўгім, яркім... 
 
Панаскакаўшыся да поту, 
Напеўшы песень у ахвоту, 
Начныя госці адбіваюць 
Паклон бацькам i адбываюць. 
А дзед з дзвярэй на адвітанне 
Яшчэ шле бацьку пажаданне 
Заўсёды дужым быць, здаровым, 
Нібы крапак-рыжок баровы, 
Ну а пасля яму, ахвочы, 
Пра новы год яшчэ прарочыць: 
Каб быў ён з ранняю вясною, 
З травой густою, сакаўною 
Ды з жытам цяжкім, каласістым, 
З адборным зернем ядраністым... 
 
 
 



 40 

Свет шырокі 
 
 

СОНЦА 
 
— Дзе ты, сонца, начавала? — 
Валя ў сонца папытала, 
Калі зноў яно ўзышло 
І над лесам наплыло. 
— Я нідзе не начавала,— 
Так ёй сонца адказала.— 
У той час, як вы ўсе спалі, 
Недзе ў ложках спачывалі, 
Я пайшло за лес той сіні 
Светлым промнем адчыняць 
Залатыя далячыні, 
Свет шырокі асвятляць. 
У нябёсах, ля аблокаў, 
Не самкнула я i вока. 
Нават выкраіць хвілінку 
Не магло для адпачынку. 
Гэту ўсю зямлю памалу 
Я ад ночы вызваляла. 
Промні першыя паслала 
З-за тых дальніх перавалаў 
На лясы i на палеткі 
Польшчы — блізкае суседкі. 
За зялёным небасхілам 
Я Варшаву азарыла — 
Аж заззялі скрозь палацы, 
Скверы, вуліцы i пляцы! 
А пасля пасцілку ночы 
Адхінула я ахвоча 
Над Германіяй? 
Над Даніяй„ 
Hiдэрландамі, 
Іспаніяй... 
Уставалі — 
Злева, справа 
Барселона, 

Браціслава, 
Осла, 
Лондан, 
Прага, 
Дон, 
Амстэрдам 
І Лісабон... 
А пасля 
Скрозь золь туманаў 
Я свяціла 
Акіяну. 
Пада мною ў пене хвалі 
Даль бясконцую гайдалі, 
Там i сям па ёй плылі, 
Нібы казкі 
Караблі. 
Разагнаўшы дым аблокаў 
Я паціху усплыло 
Над Амерыкай далёкай, 
Рассяваючы святло» 
Перакат за перакатам 
Асвяціла я ўсе штаты. 
Агнявым сваім паглядам 
Я сагрэла i Канаду. 
Пада мною далячыні 
Зноў адчынены былі 
Ад Гудзона ў хвалях сініх 
І да Вогненнай Зямлі. 
А за гэтым 
Новым Светам, 
І абжытым, i сагрэтым, 
Мне адкрыўся скрозь туман 
Новы — 
Ціхі акіян. 
Дзе ні глянь — вады прасцягі. 
Астравы. 
Архінелагі. 
Там, на землях самых дальніх, 
Промня цёплаю рукой 
Я ласкала лісце пальмаў, 
Лаўра цвет, 

Камлі секвой, 
Я прайшло таксама з ласкай 
Над сцюдзёнаю Аляскай. 
А пасля за акіянам, 
Тым, Вялікім, 
Нечакана 
Асвяціла скрозь аблокі» 
Што над хвалямі плылі, 
Самы ўсходні і далёкі 
Край 
Расійскае зямлі. 
Заіскрыўся ўвесь здалёк 
Малады 
Ўладзівасток. 
За тайгою» 
За Уралам 
Зноў Еўропу 
Я вітала. 
А яшчэ праз нейкі час 
Я вярнулася 
Да вас 
І з нябёсаў Беларусі 
З вамі зноў 
Цяплом дзялюся. 
Вось які я шлях прайшло» 
Колькі небам праплыло, 
Покуль вы адпачывалі» 
У пасцельках цёплых спалі. 
Не злічыць зямель i мораў, 
Стэпаў, гор, пустынь, азёраў, 
Рэк, арыкаў i каналаў, 
Над якімі б я не ззяла, 
Над якімі б не ліло 
Жыватворнае святло. 
Дзе б я толькі ні бывала, 
Цемру ўсюды разганяла, 
Ўсіх будзіла, сагравала, 
Весялілa i ласкала. 
Я людзям цяпло дарыла — 
Ўсім, усім, усім свяціла: 
Толькі б людзі на зямлі 

Дружна, хораша жылі! 
 
 
НА ПОЎНАЧЫ 
 
А ў мяне суседзі — 
Белыя мядзведзі. 
Бо жыву я — 
З татам, з мамай — 
За палярным кругам самым. 
Бо мой тата — будаўнік: 
Працаваць усюды звык. 
Ён дамы будуе людзям — 
Тут вялікі горад будзе. 
Тут, дзе мы,— 
Як велікан, 
Ледавіты акіян. 
Ад яго, 
З ільдоў халодных, 
Ад буранаў нелагодных 
I прыходзяць к нам мядзведзі 
Нашы белыя суседзі. 
Часам любіць госць-мядзведзь 
I праз вокны паглядзець: 
Як жывём, што робім мы 
I якія ў нас дамы. 
Мы гасцей такіх шануем, 
Ix цукеркамі частуем. 
«Мішак» ім часцей даём: 
Ix на ганак мы кладзём. 
Падыходзіць, бачым, цішкам 
Да тых «Мішак» 
Белы Мішка. 
Доўга ix тут аглядае — 
Мусіць, думае-гадае, 
Што такое гэта значыць: 
Ці не родзіча ён бачыць? 
Толькі буры ён! 
Аднак 
Гэта ўсё-такі 
Сваяк! 

Як ён трапіў 
На паперку, 
На салодкую 
Цукерку? 
 
 
У ШКОЛУ 
 
А ў Максіма» 
А ў Максіма 
Сёння ранец 
За плячыма! 
 
Гэта ў школу йдзе 
Максім: 
Ён вялікі ўжо 
Зусім. 
 
Досыць з дзецьмі 
Хлопцу знацца — 
У пясочніцы 
Капацца. 
 
Гульбы ў школе 
Ён забудзе — 
Літары вучыць 
Там будзе. 
 
Тыя літары — 
Лічы — 
У дзівосны свет 
Ключы, 
 
Перад ім 
Яны расчыняць 
Сонечныя 
Далячыні, 
 
Павядуць яны 
Максіма 
Па шляхах усіх 

Радзімы, 
 
Па далінах, 
Па гарах, 
Па чароўных 
Гарадах. 
 
А пасля ён 
Скрозь туманы 
Ўбачыць моры, 
Акіяны — 
 
З белай чайкаю, 
З вірамі, 
З зорамі 
Ды з караблямі. 
 
Ён пазнае ўсё 
Як трэба 
Пра зямлю сваю, 
Пра неба, 
 
Пра бяздонны вір 
Сусвету, 
Найдалёкія 
Планеты. 
 
Тыя 
Літары-ключы — 
Толькі добра 
Ix вучы! — 
 
Адамкнуць табе 
Таксама 
У часоў мінулых 
Браму, 
 
На вачах — 
Вось цуд які! — 
Вернуць 
Даўнія вякі... 

Сёння ў школу йдзе 
Максім: 
Свет вялікі — 
Перад ім! 
 
 

ВЕЦЕР 
 
Такі я ўдаўся, мусіць: 
Усё кудысь імчуся. 
На месцы хвілі нават 
Я не магу ўсядзець. 
Прымчаў у двор — цікава 
З дзятвою падурэць. 
Гуляй ca мной усякі: 
Хто сумны — хукну ў твар, 
З рук вырву ў разявакі 
І ў неба ўскіну шар. 
Памчу яго высока — 
Да самых да аблокаў! 
Так цэлы дзень, бывае, 
З малымі я гуляю 
Ў дварах. А захачу — 
У белы свет лячу! 
І мне дарог не трэба: 
Нясуся — мах ды мах — 
Паміж зямлёй i небам, 
Па долах, па гаях. 
Бярозку сустракаю — 
Ці ж абысці магу? 
Галлё ёй шкуматаю, 
Згінаю ўсю ў дугу. 
Пасля ў сяло з разгону 
Ўлятаю, нібы птах. 
Пералічу ca звонам 
Збаны ўсе на платах. 
Вядро, што нехта кінуў, 
Дагнаў я i ў хвіліну 
Ужо — бо так хачу — 
Па вуліцы качу! 

А то, бывае, ўночы 
У комін незнарок 
Я сослепу заскочу 
I выю, нібы воўк. 
Павыю i — даволі! — 
Ізноў лячу на волю. 
Дзе-небудзь аканіцай 
Я бразну на ляту. 
Скачу, як шаляніца, 
Падворкі ўсе мяту. 
Я дзень i ноч у руху, 
Як два на два, мне ўзняць 
У полі завіруху 
Ці хмары разагнаць... 
Дармо, што я дурэю — 
Я й працаваць умею! 
Здаўна ў млынах, дзе бела 
Заўсёды ад мукі, 
Ад веку ў век умела 
Круціў я ветракі. 
Па морах-акіянах 
З канца ў канец зямлі 
Стагоддзямі аддана 
Ганяў я караблі... 
Як і раней, у крылах 
Я маю многа сілы, 
Хто я, пазналі, дзеці? 
Я ўсім вядомы 
Вецер! 
 
 

ДАРОГА 
 
А я — у слоту, у імжу, 
У снег, мароз, у вецер 
Адно i знаю, што ляжу — 
Ці дзень, ці ноч, ці вечар. 
 
Ляжу сабе я, а па мне 
Усе ідуць, як хочуць, 
Імчацца «Волгі» па спіне, 

Грузавікі грукочуць. 
 
Вязе вас «рафік». У акне — 
Зялёныя прасторы. 
То ж я — скажыце дзякуй мне 
Вас вывела за горад. 
 
Вы загадайце — i ў свой час 
Вас прывяду заўжды я 
Ў любы пасёлак i калгас, 
У га рады любыя. 
 
А перавезці трэба груз — 
Ізноў я да паслугі. 
Па мне вязуць вагонку, брус» 
Пшаніцу, сена, вугаль, друз» 
Канапы i сталюгі. 
 
Ці ж без мяне хто для малых 
Даставіць цацкі, кніжкі, 
Пячэнне, пернікі на ўсіх 
Або «Селены», «Мішкі»? 
 
Не, я не лежань, хоць ляжу, 
Як стужка, ў пералогах, 
Я людзям кожны дзень служу, 
Я — 

Ix дарога. 

Тут мой край, зямля мая 
 
 
ШМАТ ДАРОГ У СВЕЦЕ 
 
Шмат дарог у свеце, 
Блізкіх i найдальніх. 
Гэтая — па леце 
У бор вядзе світальны. 
 
А дарога тая 
Скрозь зару й аблокі 
Занясе, стальная, 
Аж на Ўсход Далёкі, 
 
Пусцішся ж во гэтай, 
Час не страціш марна: 
Можаш трапіць з лета 
Ў золь зімы палярнай. 
 
Ну а той, раўнюткай, 
Ты заедзеш з сонцам — 
Хай не вельмі хутка — 
Ў поўдня май бясконцы... 
 
Шмат дарог у свеце. 
Ды усе, вядома,— 
Будзе град ці вецер — 
Прывядуць да дому. 
 
Бо няма больш гожых, 
Чымся дома, зораў, 
Ліn, лясных дарожак, 
Лугавін, азёраў. 
 
Чую ранкам стылым 
Зноў аленяў трубы... 
Тут у сё так міла! 
Тут у сё так люба! 

Хай па небе хмары 
Праплываюць міма... 
Тут — твае ўсе мары, 
Тут — твая Радзіма. 
 
 

У КНІГАРНІ 
 
Мы прыйшлі ў кнігарню з мамай. 
На паліцах — безліч кніг! 
Тоўстых, тонкіх — розных самых, 
Цэлы свет — у кніжках тых! 
 
— Я куплю табе во гэту... 
Гэту й гэту варта ўзяць... 
Ты пра ўсе краіны свету 
З гэтых кніжак будзеш знаць. 
 
Пра Аўстралію, Аляску, 
Чылі, Індыю, Кітай, 
Пра Еўфрат во нават казка... 
Толькі, сын, бяры чытай. 
 
— О, як добра! Дзякуй, мама! 
Я пра ix чытаць люблю. 
Толькі б знаць хацеў таксама 
Я й пра нашую зямлю, 
 
Пра яе лясы i рэкі, 
Пра забытыя гады, 
Пра той шлях з вараг у грэкі 
I пра казкі-гарады. 
 
I яшчэ — за што, няйначай, 
Буду ўдзячны я ўдвайне — 
Ты купі на мове нашай, 
Беларускай, кніжку мне. 
 
То ж айчыны нашай мова, 
Мова прадзедаў, бацькоў. 
У той мове што ні слова — 

Дыямент жывы вякоў. 
 
Ёсць палякі, грэкі, шведы — 
Мова ў кожнага свая. 
Як усе, хацеў бы ведаць 
Мову родную i я. 
 
За яе, за край наш любы 
Ў бітвах гінулі дзяды. 
I яе ў баях ад згубы 
Адстаялі назаўжды. 
 
Невук — хто яе не цэніць. 
Ці ж магу я здраджваць ёй: 
Я ж не нейкі адшчапенец, 
Я ж не нейкі чужаземец 
На святой зямлі сваёй. 
 
 

ТАМ ЯНА 
 
Там яна, дзе з небам сінім 
Лес гамоніць шапаткі, 
Дзе з бярозаю асіна, 
З ясным ясенем рабіна 
Абняліся на вякі. 
 
Там яна, дзе Буг аблокі 
Пазбіраў з усіх нябёс, 
Дзе Вілля, Дняпро шырокі, 
Белавежжа, Налібокі, 
Нёмна песеннага плёс. 
 
Там яна, дзе Прыпяць, Шчара, 
Случ, Бярэзіна, Дзвіна, 
Дзе Князь-возера i Нарач, 
Свіцязь светлая, як мара, 
I Бяздоннае без дна. 
 
Там яна, дзе Тураў, Полацк —- 
Найстарыя гарады, 

Мінск, чый чутны ўсюды голас, 
Гомель, Віцебск, Жлобін, Столін, 
Горад солі малады. 
 
Там яна, дзе з кожным маем 
Яблынь цвет ляціць з галля. 
Палявая, лугавая, 
Нам, як маці, дарагая 
Беларусь — 
Твая зямля. 
 
 

РОДНАЯ МОВА 
 
Мова зямлі маёй! 
Мова Бацькаўшчыны! 
Пачую твой гук на чужой зямлі, 
I — бумкае чмель у гародчыку басам, 
Трубяць за возерам жураўлі. 
 
У хаце бярвеннай, ля печы — далёкая — 
Ходзіць мацерына чапяла. 
На плоце певень — жар-птушка — 
Галёкае, 
Збудзіўшыся, бзыкае ў шыбе пчала. 
 
Дарма мне казалі, што ў пальмавым Краі 
Я нават успомніць цябе не змагу, 
Што іншая песня — мелодыяй раю — 
З душы маёй выцесніць просты твой гук. 
 
Мова мая! 
Для мяне ты заўсёды — 
Сонца вясновага цёплы прамень, 
Дзіва ляснога поўныя соты, 
Рэчка, што асвяжае ў сухмень. 

ПЕРЛЫ РОДНАЙ ЗЯМЛІ 
 
Абрус — абцас — азярод — арэлі... 
Вясёлка — вырай — вярба — ваўчкі... 
Як міла пазвоньваюць, сэрца грэючы, 
Чыстых бацькаўскіх слоў ланцужкі! 
 
Зямлі маёй перлы, дзе ix адшукалі? 
Спытай у магіл: 
Удзень i ўначы 
Іх, з бурамі дужаючыся, здабывалі 
Людзі простыя — крывічы. 
 
Каб ярка свяцілася перлінка-слова, 
Каб людзям зіхцела — на ўсе бакі, 
Яго шліфавалі як след, адмыслова 
Найлепшыя ў свеце тачылы — вякі. 
 
Ды лезлі чужынцы — мой край 

прысвойваць — 
I ўсюды (бо трос душы чорныя страх) 
Знішчалі агнём беларускае слова, 
Палячы геніяў на кастрах. 
 
Але ўратаваў люд мой слова ад згубы 
І, гонячы катаў ад родных бяроз, 
Праз далеч стагоддзяў сівых — 
З губ у губы — 
Да нас, незамутненае, данёс. 
 
Як скарб дарагі, 
Перададзены ў спадчыну, 
У сэрцы хавае народ мой ад здрад 
Праменнае звонкае слова матчына 
Для песень сонечных i балад! 
 
 

Я З ТОЙ КРАІНЫ 
 
Я з той краіны, дзе рвуцца з долу 
Тугія стрэлы хвой карабельных, 

Дзе, белагрудыя, над вадою 
Стаяць бярозы, як каралевы. 
 
Там пушчы — заблудзішся. 
Толькі па зорах, 
Па сцежках зубрыных знойдзеш дарогу 
У рэках сонных, у цёплых азёрах 
Там ходзяць i сёння акунь ды стронга 
 
Я з той краіны, дзе ўранні жанчыны 
Браць лён ідуць як адна, хаўрусам. 
Глядзі ды любуйся: 
Воч золак сіні 
Ды рэчкай з-пад хуст — 
Валасы беларусыя. 
 
А хлопцы там — сокалы. 
Дзень у хлопцаў — 
На зрубах звонкіх, 
На дрогкіх машынах, 
А вечар — 
Пад ручкі вядуць да варотцаў 
Пявучых сябровак сваіх з вечарынак. 
 
Я з той краіны, што ў век беспрасветны 
Найясны прамень нарадзіла — Скарыну 
І песню для славы дала сусветнай 
Адаму Міцкевічу — роднаму сыну, 
 
З краіны, дзе Каліноўскага слова 
Лес гнеўных кос на цара ўздымала, 
Дзе голасам чыстым у час суровы 
Зваў з цемры люд свой Янка Купала. 
 
Я з той краіны, што ворага стрэла 
У сорак першым не як рабыня, 
Што ўся — ад неба да неба — 
Гарэла, 
Бы свечка, 
Тысячаю Хатыняў. 

Там месца нідзе не знаходзілі каты 
Ад куль партызанскіх i ад гранатаў. 
Былі ў партызанах там дрэвы i хаты, 
Была ў партызанах сама зямля там. 
 
Я з той краіны, дзе ліпень купае 
Зару ўсю ноч у ставах птушыных 
I дзе стагоддзі агнёў Купалля, 
Чырванакрылых, 
Не патушылі. 
 
Дзе песню новую да небакраю 
Нясе маладосць па шляхах вясновых 
І плешча мора — 
Вечна жывая 
Мая беларуская звонкая мова! 
 
 
РЭЧКА КРАСНАЯ 
 
Назвалі рэчку — Красная. 
Здавён бруіць яна 
Між берагоў, што краскамі 
Усыпала вясна. 
 
Паціху лугам коціцца 
Пад хмарку нацянькі — 
I серабрацца ў коціках 
Абапал лазнякі. 
 
Згубіўшы ў вольхах старыцу, 
Што ўсю заняў аер, 
Цячэ далей, стараецца, 
Дарогу ў свет віе. 
 
Ля белае завоіны, 
Дзе плешчуць акунькі, 
Над паплаўкамі — во яны! — 
Застылі хлапчукі. 
 
Вада — нібы й няма яе, 

Бы, як сувой, між траў 
Само тут неба мая 
Па лузе хто паслаў. 
 
Усё — як на далоні ў ёй: 
Лісцё вярбы старой, 
Што вунь стаіць, зялёная, 
Ўніз буйнай галавой. 
 
I хвойніка-шматзвонніка 
Крыло ўдалечыні, 
I ўсход вясёлы сонейка, 
I вечара агні, 
 
Зара каляна-ясная, 
I на траве раса... 
Цячэ рачулка Красная — 
Зямлі маёй краса. 
 
 

ПЦІЧ 
 
Паўз бераг — зялёнаю хваляй асокі, 
Вада, нібы сінька,— на фарбы пазыч. 
Цячэ, пазбіраўшы па свеце аблокі, 
Нікім не апетая Пціч. 
 
Не ўбачыш на люстры яе парахода, 
Курортны палац не засвеціць з-за ліп. 
Варушыць чарот ад усходу да ўсходу 
Люляе, люляе чаўны ля сяліб. 
 
Ля моста жанкі, падаткнуўшы спадніцы 
За хвалю бяруць яе — мыць ручнікі, 
Яна ж вырываецца з рук, жартаўніца 
Імчыцца, губляючы пены шматкі. 
 
Ды доўга няма як разгульвацца плыні 
Нясе на спіне за плытамі плыты 
Варочае жорны каменныя ў млыне 
Ды сонцы развешвае ўсцяж на драты. 



 57 

 
Бяжыць, падбіраючы следам крыніцы 
Дубы падмывае — шторазу дужэй. 
Хай песень не чуў я аб ёй, працаўніцы 
Ды мне за ўсе рэкі яна даражэй! 
 
 
ЖУРАЎЛІНЫЯ ЯГАДЫ 
 
За лесам сінім, 
На градцы нязнанай 
Спялілі ягады журавы. 
А ўвосень сабралі 
І ўсім караванам 
Панеслі ў кошыках 
Да сінявы. 
 
Хацелі данесці да цёплага поўдня 
Роднага краю дары. 
Ды свіснула бура 
І з дзюбаў раптоўна 
Сарвала кошыкі ўсе ўгары. 
 
Як сонцы маленькія, 
На імшары 
Скаціліся ягады з вышыні. 
Ад той пары журавы i зараз 
Шукаюць, шукаюць ix 
Дзень пры дні. 
 
Знайшлі ix i людзі, аблюбавалі, 
I вось„ калі пажаўцеюць кляны, 
Ідуць на балота 
I, нібы каралі, 
Збіраюць у кошыкі ды у збаны 
Чырвоныя ягады жураўліныя — 
Журавіны. 

МОЙ ДРУГ 
 
У мяне ёсць друг сардэчны, 
Найцудоўнейшы з сяброў. 
Пра яго расказваць вечна 
З захапленнем я гатоў. 
 
Гаманкі альбо маўклівы, 
Ды ласканы кожны дзень. 
Ён бярог мяне ў лівень, 
У спякоту — зваў у цень. 
 
Для сяброў ён самы шчодры: 
Вам напіцца дасць з крыніц, 
Буякоў насыпле ў вёдры, 
Ў кубкі — сонечных суніц. 
 
Колькі раз парой дажджлівай 
Пад вясёлы грай гракоў 
Ад яго я нёс, шчаслівы, 
Kaшaлі баравікоў. 
 
Да яго прыйдзі — адразу 
Скарбы ўсе аддасць свае. 
Нарасказвае вам казак, 
Песень дзіўных напяе. 
 
Ён гасцей як трэба стрэне 
З ласкай шчыраю сваёй. 
Дасць бадзёрасці, натхнення 
Лес, найлепшы сябра мой. 
 
 

ЖОЛУД I ДЗІК 
 
Дзік знайшоў пад лістам жолуд: 
Што ж, прагнаць ім можна голад. 
Ды падняўся ліст раптоўна: 
— Не чапай яго, шаноўны! 
Хай ляжыць тут, бы ў пасцелі,— 
Прыйдзе час, i прарасце ён. 

Над раллёй, над полем любым 
Зашуміць магутным дубам. 
Толькі дзік той аблавухі 
Ліста нават i не слухаў. 
Жолуд ён узяў на зуб 
I — храбусь! 
Вядома — дзік. 
 
 

БУСЕЛ 
 
— Бусел, бусел, клекатун 
Цягне жабу за каўтун! — 
Так дражнілі бусла мы, 
Як ляцеў ён паўз дамы. 
Ён ляцеў, махаў крыламі 
Нізка-нізка па-над намі, 
Беглі мы за ім паўмілі 
І стараліся-дражнілі. 
Толькі бусел адным вокам 
Паглядзеў на нас звысоку — 
Як ляцеў, так паляцеў: 
З намі й знацца не хацеў. 
Не хацеў гуляць з блазнотай, 
Бо заняты быў работай: 
Мілым дзеткам на буслянку 
Ён насіў яду ад ранку. 
Цэлы дзень карміў ён, рад, 
Маладзенькіх буслянят. 
Каб раслі хутчэй, каб сілы 
Набіралі ў свае крылы. 
Бо на крылах, бо на крылах 
Ім ляцець за небасхілы, 
За лясы, за горы, моры, 
У бяскрайнія прасторы. 
Ля аблок кружыць, лунаць, 
Нас з табой у неба зваць. 

ДОБРЫЯ СУСЕДЗІ 
 
Мы жывём пры самым лесе: 
Граб на дом 
Галіны звесіў. 
Нас у доме тым багата: 
Дзед, бабуля, мама, тата, 
Дзве сястрычкі, брат i я — 
Наша дружная сям'я. 
Ёсць у нас яшчэ суседзі — 
Іх не кожны тут угледзеў. 
Іх сядзібу мне, іх хату 
Паказаў аднойчы тата. 
Мы ішлі туды ля рэчкі, 
Дзе чырвоныя парэчкі, 
Бузіна, кусты каліны, 
Хмель, арэшнік, арабіны... 
Пад вярбою стаўшы, тата 
Паказаў на лазнякі: 
У вадзе, сярод ракі 
Сапраўды цямнела хата! 
Дах відаць мне быў i дзверы 
Проста я вачам не верыў! 
Пра той хаты жыхароў, 
Пра яе гаспадароў, 
Пра жыццё ix i занятак 
Мне тады й паведаў тата. 
Гэта ж слаўныя майстры 
Лесарубы-цесляры. 
Валяць вольхі ды асіны 
Робяць жаты i плаціны. 
А якіх яны каналаў 
Накапалі ля завалаў! 
Дружна ўсе яны працуюць, 
Дні i ночы тут шчыруюць. 
Я ішоў сюды аднойчы 
Сцежка» роснай пасля ночы 
Раптам — твар у твар— між дрэў 
Аднаго я з ix сустрэў! 
Ён, маленькі, рыжаваты. 
Нёс камель вярбы сукатай. 

Толькі ўгледзеў ён мяне — 
Ад спалоху скамянеў 
І пад ногі на сцяжыну 
Апусціў сваю лясіну. 
Стаў слупком i — што я бачу? — 
На мяне глядзіць i плача! 
З вузкіх шчылінак-вачэй 
Долу слёз пацёк ручэй 
Тут яго я супакоіў: 
— Ты не бойся, друг, мяне, 
Сцежкай смела йдзі сваёю — 
Не пакрыўджу цябе, не! 
І я ўбок ступіў, вядома: 
Хам ідзе сабе дадому. 
Хай жыве, хай без бяды. 
Як жылі жывуць заўжды 
Між альшын, у сховах недзе 
Нашы добрыя суседзі, 
Нашы мілыя сябры — 
Працавітыя бабры! 
 
 

ГАЛУБЫ 
 
Аднекуль з-пад воблачка — 

любуйся любы! —  
Злятаюць на мой падаконнік 

птахі нябёс — галубы. 
Чысцяць дзюбамі пер'е — вур, вур. 
Абадкамі вачэй 

ловяць раніцы сіняву. 
Галубы, галубы — 
Яны ніколі не вешаюць галавы. 
Яны сумаваць не ўмеюць, 

галубяцца любою нарою. 
Натрапяць на хлеба скарынку — 

падзеляць заўсёды пароўну. 
Я ніколі не бачыў, 

каб біліся яны між сабою 
За ежу ці месца 

для гнёздаў сваіх пад страхом, 

У жыцці для ix многа не трэба: 
адно блакітнае неба! 
Жывуць у ім» купаюцца ў ім. 
Калі ж адпачыць захочуць» 
Злятаюць на мой падаконнік 
i ціха вуркочуць. 
Вуркачыце ж сабе» 
вуркачыце — 
Людзей жыць 
вучыце. 

 
 

КАЗКА 
 
Я смяяўся з казкі, чутай змалку: 
Нібы ў пушчы ў нас, ля азярца, 
Водзіцца дзівосная русалка» 
Што людзей чаруе па сіўцах, 
 
Раз між вольхаў, дзе таўкуцца мошкі 
I мяне ўтаптаная, як ток, 
Вузкая казіная дарожка 
Завяла ў нязнаны той куток. 
 
Расхінуў кусты я, i з асокаў, 
Халадок хаваючы ў цяні, 
Бліснула ўтануўшае глыбока 
Неба невыказнай чысціні. 
 
А наўкол, дзе звон чмялёў напеўны 
Спалі вербы ў завушніцах рос 
I бяроза — белая царэўна — 
Распляла ў задуме зелень кос. 
 
Я стаяў, прычараваны цалкам, 
Мне здалося: ў казцы я самой, 
I вось-вось чароўная русалка 
Выйдзе з-за алешыны крывой. 

МЁД I ЯД 
 
Кажуць, 
Нібы ў век дуброў някранутых 
Пчолы нашы іншыя былі: 
Джал i знаць не зналі, 
Ў красках з раніцы, 
Мірныя, 
Бясклопатна гулі. 
 
Толькі й ведалі, 
Што з ліп дурманячых, 
З дзікіх грэчак, 
З верасоў штогод 
У дупло да сотаў — 
Жоўтых шкляначак — 
Зносілі лясное цуда: 
Мёд. 
 
Ды аднойчы звер, 
Зубамі ляпнуўшы, 
Выйшаў з-за куста, 
Здабычы рад. 
Соты драў, 
Таптаў грубымі лапамі... 
I тады 
Зрабілі пчолы — 
Яд! 
 
 
СОНЦА ЗАЙШЛО... 
 
Сонца зайшло за лясы... 
Зайшло? 
Зірні ты на свет дзівосны: 
Яно рамонкаў ясных святлом 
Ззяе на ўзмежку росным, 
 
Ціха-ціха за шляхам шасціць 
Мядзяным калоссем з ветрам, 
На дрэве рыпучым, у цёмным лісці, 

Ірдзее спелым ранетам. 
 
Яно раўчуком у зялёным яры 
Булькоча па цёплым каменні, 
Варушыць падзол пад травою ў бары 
Вузламі жывых карэнняў, 
 
Светлым-светлым струменнем звініць 
У матчынай гулкай даёнцы 
Ды ў сэрцы маім нязгасна гарыць, 
Сонца. 
 
 

ЧМЕЛЬ 
 
— Ты з якіх зямель, 
Паласаты чмель? 
Можа, з Афрыкі, 
З саванны, 
Дзе жырафы-веліканы, 
Ці з пустыні, 
Дзе бураны 
Намялі пяскоў барханы, 
Ты, бухматы, 
Прыляцеў, 
Што так дзіўна 
Пажаўцеў? 
— Не, адтуль я, 
Дзе ў зары 
Кожнай раніцы бары, 
Дзе срабрыстай кронкай 
Бусел 
Вольна плавае ўгары. 
Я адтуль, 
Дзе рэчка з гаю, 
Як жывая 
Вы бягае 
Ды паблісквае лагамі, 
Полем, мройнымі лугамі. 
Ледзь вясна хадою жвавай 
Прыйдзе з сонейкам ласкавым, 

Тут, у ціхім наваколлі, 
Для мяне — прастор i воля. 
Тут цвіце наўкол, бы ў сне, 
Безліч кветак для мяне, 
Глянуць толькі навакол— 
Аж зіхціць у кветках дол! 
Кветак шмат 'i на ажыне, 
На маліне, на крушыне. 
А яшчэ ж цвіце парэчка, 
Ліпa, груша, вішня, грэчка. 
Дзень ад кветкі i да кветкі 
Я лятаю неўпрыкметку. 
Я ўсё лета, толькі й знаю — 
З гожых кветак мёд збіраю. 
Ты не злічыш, колькі кветак 
Аблятаю я за лета. 
Іхні кунь на мне пылок — 
Мо таму i жоўты бок? 
Там, дзе Лань, 
Дзвіна ды Нёман, 
Дзе бясконцых пушчаў 
Роман, 
Пашукай па дуплах розных 
Ты сям'і чмялінай 
Гнёзды. 
Тут мой край, 
Зямля мая. 
Тут кружу 
Спрадвеку я. 

I мы працуем 
 
 

НА ТРАКТАРЫ 
 
Я на трактары сягоння 
Сам араў 
За вёскай гоні! 
Навучыў мяне мой тата, 
Як заводзіць, 
Весці трактар. 
Сеў за руль я з татам, 
Рады, 
Уключыў як след прылады 
Ды націснуў на педаль — 
І пайшоў, пайшоў удаль! 
За разораю разору 
Вёў плугамі я ў прасторы. 
І рабілася за мною 
Поле 
Мяккаю раллёю — 
Тут налета 
Пад блакітам 
Каласамі ўстане 
Жыта... 
— Трактарыст ты ўжо 
Сапраўдны — 
Трактар водзіш 
Вельмі слаўна! — 
Пахваліў мяне мой тата 
І сказаў яшчэ ў дадатак: 
— Падрастай — 
Сваю пасаду 
Перадам табе я ў спадак. 
Абрабляй зямлю, як я,— 
Гэта ўся зямля твая 
 
 



 67 

СКАРБ 
 
Хто чуў з вас паданне 
Даўнейшае, дзеці, 
Як знойдзены скарб быў 
Цудоўнейшы ў свеце? 
 
Шукалі яго смельчакі 
Зa, гарамі, 
За землямі дальнімі 
I зa марамі. 
 
Ды хоць абышлі яны 
Мо паўзямлі«, 
Усё-такі скарб той 
Знайсці не маглі. 
 
Адзін толькі ведаў 
Мудрэц з беднай хаты, 
Дзе трэба шукаць 
Гэты скарб найбагаты. 
 
Павёў ён аднойчы 
Сыноў за дзядзінец 
I тут жа суняўся 
Пры роўнай даліне. 
 
— Во тут, у зямлі, 
Гэты скарб закапаны, 
Пад тым дзірваном 
Утравелым схаваны. 
 
Ідзіце з рыдлёўкай сюды — 
Вы, няйначай, 
Тут знойдзеце скарб, 
У зямлі гэтай нашай. 
 
Паслухалі мудрага бацьку 
Сыны: 
Дзірван той капаць 
Узяліся яны. 

Капалі шмат дзён, 
Нават ноччу не спалі 
І поле да пядзі ўсё 
Перакапалі. 
 
— Дзе ж скарб той? — 
У бацькі пытаюць сыны.— 
Прынеслі дамоў 
Мазалі мы адны. 
 
— Яго вы знайшлі — 
Пачакаць толькі трэба: 
Адкрые той скарб 
Не адразу вам глеба.— 
 
Сказаў гэтак бацька 
I раніцай рана 
Пасыпаў ён зерне 
Па полі ўскапаным. 
 
Вясновае сонейка 
Поле ласкала, 
А хмара дажджамі 
Яго палівала. 
 
I вось неўзабаве 
Сцяною крутою 
Устала тут жыта 
Наўкол залатое. 
 
Сыны ураджай 
Найбагатьі сабралі — 
Тым жытам засекі ўсе 
Пазасыпалі. 
 
Былі вельмі радыя 
З бацькам сыны, 
Бо, праўда, знайшлі 
Скарб цудоўны яны. 

Дазналіся й людзі 
Пра золата тое, 
Што сьплецца з нівы 
У засекі ракою. 
 
I ўжо не шукаюць 
Яго за гарамі, 
За землямі дальнім! 
Ды за марамі. 
 
Бо ў нашых краях 
Каля кожнае хаты 
Ляжыць у зямлі 
Гэты скарб найбагаты. 
 
Цяпер у палях 
Ад зары да зары 
Шукаюць яго 
Кожны год трактары. 
 
 

СЕМЯ 
 
На далонь маю 
Малое 
Легла 
Семя ільняное. 
 
Як пясчынка 
Ўсё адно. 
Ды сапраўдны скарб 
Яно. 
 
Бо схаваны ў ім — 
Ці чулі? — 
Абрусы, чапцы, 
Кашулі, 
 
Трапяткія 
Фартушкі, 
Як вясёлкі — 

Ручнікі. 
 
Толькі хто б 
Мне мог сказаць,, 
Як жа іх 
Адтуль дастаць? 
 
 

РЫБАКІ 
 
Ранак светлы ў росах ззяе. 
Да засмужанай ракі 
Басаногія спяшаюць 
Рыбакі, 
 
Трапятаць у вёдрах будуць 
Плоткі, карпы, шчупакі... 
Разматалі дружна вуды 
Рыбакі. 

Селі, 
 
Сонца — вышай, вышай. 
Ды... не тонуць паплаўкі. 
Дзень сядзяць у чуйнай цішы 
Рыбакі, 
 
А калі дамоў плятуцца, 
З ix сустрэчныя смяюцца: 
— Ды ў вас голыя бакі, 
Рыбакі! 
 
A назаўтра ледзьве золак — 
Да засмужанай ракі 
Зноў бягуць гурмой вясёлай 
Рыбакі. 
 
 

ЯБЛЫНЬКА 
 
Без прасторы, без святла 
Я ў лясной глушы расла 

Кволай тоненькай сцяблінкай 
У тым лесе я была. 
Там мяне з бакоў сабою 
Заглушалі вербы, хвоі. 
Там я згінула б зусім, 
Стала б пруцікам сухім. 
Ды якраз мяне прыкмеціў 
Сярод лесу хлопчык Пеця. 
Ён прыйшоў сюды з лапатай 
І мяне — у кроплях рос — 
З-пад лясных цяністых шатаў 
У садок свой перанёс. 
Пад адкрытым вольным небам 
Пасадзіў мяне як трэба, 
Мне галінкі распраміў 
I вадой мяне паліў. 
З той пары сачыў за мною 
I зімою, i вясною. 
Ён карміў мяне, паіў, 
Ну а потым прышчапіў. 
На вачах расла я, рада, 
Тут пад Пецевым прыглядам. 
Час прыйшоў, i ад цяпла 
Я ў дзень майскі расцвіла. 
Ну a ўвосень на галлі, 
Што звісала да зямлі, 
Наспяліла столькі вабных 
Крутабокіх буйных яблык! 
Гэта, Пеця-гаспадар, 
За дагляд — 
Табе мой дар! 
 
 

ВОЛІНЫ ГРАДКІ 
 
Паглядзіце — наша Воля 
Агарод так шчыра поле! 
Градкі роўныя малая 
Там сама зрабіла ў маі. 
Іх засеяла насеннем — 
Хай расце на заглядзенне! 

Воля градкі даглядала, 
Іх палола, палівала. 
I цяпер — зірні — парадак 
У яе на кожнай з градак. 
Там — раўнюткімі радкамі 
Боб, пятрушка з буракамі. 
Там усё расце, буяе, 
Хутка моцы набірае. 
Вунь ужо граду праткнулі 
Стрэлы вострыя цыбулі. 
Паказала лісце блізка 
Ля цыбулі i радыска. 
Спрытна лезе ўжо на колік 
Пакручастая фасоля. 
Распусціўшы гожы хвосцік, 
Кліча ўсіх i морква ў госці 
Раздуваюць кабачкі 
Белаватыя бачкі... 
Хто ні йдзе, ля агарода 
Прыпыняецца заўсёды: 
— I чые такія градкі, 
Дзе расце ўсё без аглядкі? 
— Гэта ж Волечка малая 
Агародніца такая! 
Гэта ўсё яна стараецца, 
Каля градак завіхаецца. 
Наша Воля — малайчынка: 
Працавітая дзяўчынка! 
 
 

ГАНДЛЯРКА 
 
Ці вы бачылі 
На рынку 
За прылаўкам 
Кацярынку? 
 
На малой — 
Халацік белы, 
Побач — кош 
Цыганак спелых. 

Прадае сама 
Ад ранку 
Кацярынка ўсім 
Цыганкі. 
 
Даручыла 
Сёння маці 
Працу гэтакую 
Каці. 
 
Тая плодная 
Цыганка, 
Што расце ў ix 
Каля ганку, 
 
Сёння дзеліцца 
З усімі 
Пачастункамі 
Сваімі. 
 
Падымае 
Каця гіры: 
— Колькі вам? 
Два? 
Тры? 
Чатыры? 
 
Ўсе бяруць 
Цыганкі тыя: 
— Ах, 
Салодкія якія! 
 
Рада, рада 
Кацярынка. 
Радасць ёсць 
Усім ад рынку: 
 
Людзям — грушы, 
Маме — грошы 
На сукенкі 



 74 

I цукеркі. 
 
 
ЛАДКІ-ЛАДУШКІ 
(Паводле народнага) 
 
Ладкі-ладушкі, 
Прыляцелі птушкі, 
Селі на варотах 
У чырвоных ботах, 
Сталі шчабятаць: 
Каму есці даць? 
 
— Петрыку — даць? 
— Даць! 
Ён i з татам араў, 
І каменне збіраў, 
І палетак палоў, 
І пужаў вераб'ёў! 
 
— A Іванку даць? 
— Даць! 
Ён снапы падаваў, 
Перавяслы зрываў, 
Малаціў да рос 
I трасянку трос 
 
— A Юзіку даць? 
— Даць! 
Ён і зерне збіраў, 
Ён і крупы драў, 
І цеста мясіў, 
І ваду насіў! 
 
— А Саўку даць? 
— Не даць! 
Ён і з татам не араў, 
І каменне не збіраў, 
І палетак не палоў, 
Не пужаў вераб'ёў, 
Снапы не падаваў, 

Неравяслы не зрываў, 
Не малаціў да рос, 
Трасянкі не трос, 
Зерне не збіраў, 
Круп не драў, 
Цеста не мясіў, 
Вады не насіў! 
Не для Саўкі хлябок, 
Бо Савось — абібок! 
 
Ладкі-ладушкі, 
Паляцелі птушкі! 
 
 

ЧОРНАЯ СКІБА 
 
З-пад плуга твайго — 
Убачыш здалёк — 
Па полі наўпрост, за сялібай, 
Плыве i пакорна кладзецца набок 
Чорная скіба. 
 
Чорная скіба! Пара — дымком. 
Як хлеб, які на жары быў, 
Ляжыць пад воблакам-ручніком 
Чорная скіба. 
 
Яшчэ нават продак продка твайго 
Варочаў яе i раскідваў. 
Зведала безліч i сох i плугоў 
Чорная скіба. 
 
Колькі паэтаў, будаўнікоў, 
Вучоных (усіх не злічыў бы), 
Як маці, карміла. спакон вякоў 
Чорная скіба. 
Аснова асноў, 
Без яе чалавек 
Да зорак дайшоў бы хіба? 
Таму i спяваем мы песню табе, 
Чорная скіба! 

Ці вы бачылі такое? 
 
 

ПУДЗІЛА 
 
У гарод Міхаські й Шуры 
Нешта ўнадзіліся куры. 
Ну няма ніякай рады: 
Боб дратуюць, 
Топчуць грады. 
Доўга думалі-гадалі, 
Што рабіць з курамі далей. 
Трэба ix перахітрыць, 
Трэба нештачка зрабіць... 
Зноў ступае ціхі ранак. 
Куры йдуць шукаць сняданак. 
Абмінаюць школу, сад 
І паціхеньку — да град. 
Паглядзелі — страх дый годзе: 
Хтось стаіць на агародзе! 
— Хто ж так!? — гадаюць куры. 
Певень ім крычыць: 
— Не лазь! 
На сукенку глянуць — Шура, 
А на шапку — дык Міхась! 
 
 

СПРЭЧКА ЗВЯРОЎ 
 
Заспрачаліся звяры: 
— Хто дужэйшы у бары? 
— Я! — ускочыў зайка шустры 
І падняў качан капусты. 
— Я! — вавёрка адказала.— 
Я не гэта падымала. 
— Я дужэйшая, сястрыца,— 
Умяшалася лісіца.— 
Я ўначы праз лес вялікі 
Несла з вёскі аж індыка! 
Тут янот узняўся ў хвілю: 

— Я абедзвюх вас асілю! 
— Вы не слухайце — ён брэша: 
Я ў бары яшчэ дужэйшы! — 
Крык пачуўся барсука.— 
Я падужаў i ваўка! 
— Го! — каза ўступіла ў спрэчку 
Я змагла нават авечку! 
Не ўстрымаўся тут мядзведзь: 
— Хопіць вам ужо гудзець! 
Паглядзіце на мяне ўсе: 
Я дужэйшы самы ў лесе! 
Вось вялізны гэты камень 
Падыму я перад вамі! 
— Не хваліся лепей, Мішка! — 
Выйшаў грозны зубр з зацішку 
Каб пакончыць гэту спрэчку, 
Скіну плот вялізны ў рэчку! 
Толькі зубра ўжо ў бары 
I не слухалі звяры: 
— Я дужэй! 
— А я ўдвая! 
— Не, няпраўда — я! 
— Я! 
— Я! 
Так раўлі яны, аж змоклі, 
Ды раптоўна ўсе замоўклі: 
Між травы якраз памалу 
Тут мурашка прапаўзала. 
На спіне без шуму-крыку 
Несла сук яна вялікі. 
Ну а ён — няма цяжэй — 
За яе ў сем раз даўжэй! 
Тут звяроў такі ўзяў сорам, 
Хоць правальвайся ты ў норы!.. 
Задам, задам — разышліся 
І дадому папляліся. 
І ніколі з той пары 
Не спрачаюцца звяры, 
Хто дужэйшы у бары. 

ПРА ВАЯКУ-КАМАРА 
 
Што за шум, 
Што за звон 
З лесу цёмнага 
Чуцён? 
 
Гэта ж там, 
Каля выжар, 
Вострыць піку 
Камар! 
 
Прыладкоўвае 
Папругу, 
Надзяе 
Сваю кальчугу, 
 
А да лытак, 
Зухаваты, 
Прымацоўвае ён 
Латы 
 
І ў прастор 
Ляціць — 
На ўвесь бор 
Звініць 
 
— Я — магутны 
Камар, 
Я — імшары 
Уладар! 
 
Я нікога 
Не баюся — 
Свет заняць увесь 
Імчуся! 
 
Гэй, жучкі, 
Павучкі, 
Разбягайцеся! 
Мошкі, 

Блошкі, 
Мушкі, 
Птушкі, 
Разлятайцеея! 
 
Я — ваяка-камар! 
Я шукаю ахвяр! 
 
Ад мяне не мог адбіцца 
Нават цар: 
Пікай востраю праткнуў 
Яму я твар! 
 
Ад мяне ў лясы, 
Дубровы 
Ў спёку мчаць ласі, 
Каровы. 
 
А бывала, 
За паўдня 
Заядаў я 
І каня! 
 
На яго 
Ускочу й зараз: 
Унь ён ходзіць 
На папары! 
 
На каня 
Камар тут сеў, 
Піку ўзняць 
Ужо хацеў, 
 
Конь 
Хвастом тут па ваяку, 
І ад камара — 
Hi знаку! 

МОЙ ДЗЕД 
 
Я на дзеду, 
Я на дзеду — 
Паглядзіце — 
Верхам еду. 
 
Нібы конь, 
Па дыване 
Дзед рачком 
Вязе мяне. 
 
— Но! — 
Каня я паганяю, 
За пінжак 
Яго цягаю.— 
 
Но, мой конь, 
Не прыставай! 
Но-но-но! 
Хутчэй давай! 
 
Конь дыбка тут 
Нечакана 
І ляціць далей, 
Слухмяны. 
 
Я імчу 
I рагачу. 
І яшчэ, 
Яшчэ хачу. 
 
Конь жа мой 
Імчаў, імчаў 
І прасіцца тут 
Пачаў: 
 
— Пашкадуй каня, 
Унучак,— 
Ты ж яго 
Зусім замучыш. 

Дай каню ты 
Адпачыць, 
Дай яму 
Вады папіць. 
 
Каб мой дзед 
Гуляў з ахвотай, 
Я паю яго 
Кампотам. 
 
І праз хвілю 
Праз якую 
Дзеда зноў 
Гуляць цягну я. 
 
Вольнай хвіляю 
Любою 
Любіць дзед 
Гуляць са мною. 
 
Я й работу 
З ім раблю. 
Дзеда я свайго 
Люблю! 
 
 

ЛЯНОТА 
(Паводле Анатоля Кастэцкага) 
 
Да мяне — 
i ад чаго так? — 
прырасла, як цень, 
лянота. 
 
Вось урокі сеў вучыць я — 
гэта ж столькі ў мяне спраў 
А яна мне шэпча: 
— Віця, 
можа, лепш бы ты 
паспаў... 

Я спрачацца 
не люблю. 
Што тут зробіш? 
Лёг — i сплю... 
 
Ранкам 
вочы праціраю: 
на зарадку мне ўжо час! 
Ды лянота 
зноў спыняе: 
— Паляжы — апошні раз! 
 
I пад вушка, 
i пад вушка 
мне падсоўвае 
па душку! 
 
Праз ляноту гэту 
ўчора — 
нават сорамна сказаць — 
на святочным 
школьным зборы 
я не здолеў 
пабываць. 
 
Не, спярша 
на школьны двор 
я ішоў з ахвотай, 
толькі раптам: 
— Кінь той збор...— 
шэпча мне 
лянота! 
 
Што рабіць мне — 
невядома. 
Здаўся я, 
пайшоў дадому... 
 
З той пары 
ўсяго й раблю: 

сплю ды ем я, 
ем ды сплю. 
Не жыццё, а гора! 
Нават з хлопцаў хто мяне 
у футбол гуляць гукне — 
зноў лянота поруч! 
 
Адставаць 
ніяк не хоча, 
шэпча, шэпча 
аж да ночы... 
Эх, калі б не вуха — 
хто б яе, 
паганку, 
слухаў! 
 
 
НАШ ДЗЯДЗЬКА 
(Паводле Вінцаса Гедры) 
 
Хоць свет абыдзі, 
Забывакі такога, 
Як дзядзька Марцінас, 
Не знойдзеш другога. 
 
Прыйшоў паліваць агарод, 
Ды з сабою 
Узяў замест лейкі 
Ён сіта старое. 
 
Стаіць каля градкі, 
За вуха узяўся: 
— I як тут мне ўспомніць, 
Куды я сабраўся? 
 
Ці моркву палоць, 
Ці пясок прасяваць, 
Ці проста ля градкі 
Крыху пастаяць? 
 
Гадаў так з гадзіну, 

На месцы таптаўся, 
Ды, плюнуўшы, моўчкі 
Да лесу падаўся. 
 
Скрозь птушкі пяюць, 
Вецер хвоі гайдае. 
— Чаго ж гэта тут я? — 
Зноў дзядзька гадае.— 
 
Прыйшоў у грыбы я сюды? 
Ці ў брусніцы? 
А можа, злавіць 
Барсука ці лісіцу? 
 
Стаяў гэтак доўга ён 
Ля буралому, 
Ды, плюнуўшы, зноўку 
Паплёўся да дому, 
 
Абедаць пара. 
Адчыняе ён дзверы: 
— Ці ты ўжо зварыла 
Мне, жонка, вячэру? 
 
Сеў есці «вячэру», 
Ды — дзе яго вочы? — 
Зачэрпваць свой крупнік 
Відэльцам ён хоча!.. 
 
Лёг спаць ён, i сон 
Дзядзьку раптам прысніўся: 
Нібы на кані 
Ехаў ён i спыніўся. 
 
Стаіць гэтак дзядзька, 
За вуха узяўся: 
— Ну як жа мне ўспомніць, 
Куды я сабраўся? 
 
Папасвіць каня? 
Ці на рынку прадаць? 

Ці мо па гасцінцы 
На ім пагарцаць? 
 
Да раніцы самай 
У сне ён кідаўся: 
Куды яму ехаць, 
Усё дабіваўся... 
 
Хоць свет абыдзі, 
Забывакі такога 
Як дзядзька Марцінас, 
Не знойдзеш другога! 
 
 

ДОЖДЖ 
 
На маленькіх тонкіх ножках 
Па нябачаных дарожках 
Да вясковых ціхіх стрэх 
Знекуль буйны дождж прыбег. 
Як скакаў ён навакола, 
Неўгамонны i вясёлы! 
Па двары тупацеў, 
Па акне лапацеў, 
Потым знік чамусь умомант. 
Стала ціха каля дома. 
Дзе ж ён дзеўся, дождж рабы? 
Mo пабег ён за дубы? 
З дому выскачыў маланкай 
На лужок зялёны 
Янка. 
Стаў i здзіўлена глядзіць: 
На траве ўжо дождж ляжыць! 

Казкі 
 
 
ПЧОЛЫ I КВЕТКІ 
 
Выйдзі ў луг ці ў поле 
Летам — 
Колькі там 
Дзівосных кветак! 
Жоўтыя, 
Ліловыя, 
Белыя, 
Ружовыя, 
Сінія, як вочкі, 
Васількі, 
Званочкі, 
Лотаць, 
Скрыпень гонкі, 
Скакункі, 
Рамонкі... 
Дзе набралі фарбаў 
Кветкі? 
Дзе красы дасталі 
Рэдкай? 
Вось пра гэта, 
Калі ласка, 
І паслухайце вы 
Казку. 
 
То было даўно. 
Інакшым 
Быў i луг, 
I поле наша, 
Дзе ні глянеш — 
Злева, справа — 
Ані кветкі: 
Травы, травы... 
Васількі, 
Чабор, 
Рамонкі, 



 87 

Ружы, 
Браткі, 
Скрыпень гонкі, 
Слёзкі, 
Зоркаўка, 
Румянак 
У траве былі схаваны. 
Ix глушылі 
У ахвоту 
Злы асот, 
Круглец, 
Чароты. 
Бедавалі, 
Чэзлі кветкі: 
Як ім жыць 
Пад ценем гэткім? 
У траве ж ніхто, 
Няйначай, 
Нават зблізку 
Ix не ўбачыць. 
Ix ніхто не пашкадуе 
I вясной не апылкуе. 
Пралятала неяк 
З гаю 
Пчолка — 
Ножка залатая. 
Кветкі з радасці 
Запелі, 
Загукалі, 
Зашумелі. 
Скрозь паўскаквалі з цянёчку 
Скакункі, 
Зазванілі ўсе званочкі 
У званкі. 
Ды пчала 
У буйных травах 
Не заўважыла ix нават. 
На лугах, палях, 
На ўзгорках 
Стала кветкам 
Горка-горка: 

Іх не любіць 
Пчолка тая, 
Пчолка — 
Ножка залатая. 
Толькі ўсё ж каля балота 
Гараваць не стала 
Лотаць. 
Шчыра травы расхінала, 
Твар свой сонцу 
Падстаўляла. 
Промні ясныя 
Лавіла, 
У зары 
Пялёсткі мыла. 
Прыляцела зноў ад гаю 
Пчолка — 
Ножка залатая. 
Зірк — 
Ажно каля балота 
Ззяе 
Жоўценькая лотаць! 
У здзіўленні 
Села проста 
На прыгожанькі пялёстак. 
Пакупалася ў пылку, 
Паляцела за раку. 
I ярчэй каля балота 
Расцвіла ад шчасця 
Лотаць. 
Небывалы росквіт кветкі 
Добра бачылі 
Суседкі 
I сказалі: 
— Трэба, мабыць, 
І да нас пчалу завабіць! 
І ўзяліся піць рамонкі 
Туманы 
Світанкам звонкім, 
A канваліі ўсе чыста 
Мыцца ў росах серабрыстых. 
Фарбаваліся на ўзлеску 

У блакіт нябёс 
Пралескі. 
Кожным ранкам 
Канюшынкі 
Сонца бралі 
Праз тычынкі. 
Ціха чэрпалі 
Званочкі 
Сінь крыніцы 
У збаночкі. 
А гарлачыкі да змроку 
Мылі твар свой у затоках. 
Прыляцела зноўку з гаю 
Пчолка — 
Ножка залатая. 
Паглядзела краем вока: 
Не пазнаць зямлі навокал! 
На лугах 
І на палетках, 
Дзе ні глянеш — 
Кветкі, кветкі... 
Жоўтыя, 
Ліловыя, 
Як зара, барвовыя, 
Белыя, як іней, 
Як нябёсы, сінія... 
Кветкі пчолка абляцела — 
Заспявала, 
Зазвінела. 
Прыляцелі ўраз другія 
Пчолкі — 
Ножкі залатыя. 
З той пары ў лугах-палетках 
І сябруюць 
Пчолы й кветкі. 
Пчолы 
З кветак мёд збіраюць, 
Кветкі — 
Болей расцвітаюць. 

ПРА ЦАРА KAMAPA, ПАЛАХЛІВЫХ  
ЗВЯРОЎ I БЯССТРАШНЫХ АРЛОЎ 
 
Раззваніў наўкол Камар: 
— Я ўсёй пушчы гэтай 
Цар! 
Сёння ўсім, 
Усім, 
Усім 
Тут разносіцца аб'ява: 
Гэта ўжо не лес зусім — 
Камарыная дзяржава! 
Гэта значыць, 
Гэта значыць — 
Досыць вам, звяры, 
Лайдачыць! 
Ці па лесе, 
Ці па полі 
Вам даволі 
Ўжо сваволіць! 
Часта бачаць мае вочы: 
Кожны робіць з вас, 
Што хоча! 
Трэба вам 
Іначай жыць — 
Час дзяржаве паслужыць! 
Толькі ўсе — 
Ці звер, ці муха — 
Вы мяне павінны слухаць! 
Бо ў дзяржаве 
Я ўладар, 
Я — вялікі цар Камар! 
Я парадак навяду — 
Месца кожнаму знайду! 
Досыць 
Ад мяне хавацца, 
Ад паслугі ухіляцца! 
Самі вы цяпер павінны 
Падстаўляць 
Свае мне спіны! 
Каб мог кроў я вашу ссаць? 

Каб не лётаў 
Вас шукаць! 
Каб вы ўсе цішком стаялі 
I хвастамі 
Не махалі! 
Вы мне ўсе замест даніны 
Кроў сваю 
Даваць павінны! 
Хто такой маёй аб'явы 
Не захоча 
Слухаць нават, 
Я — 
Дрыжыце ўсе ад страху! — 
Адашлю таго 
На плаху 
Ды аддам, ды аддам 
На з'ядзенне 
Камарам! 
Ну а той з вас, 
Хто ласкава 
Адгукнецца на аб'яву 
І хто стане мне служыць — 
Будзе жыць 
І не тужыць! 
Кожны дзень 
Разоў мо дзвесце 
Будзе піць 
І будзе есці! 
— Ха-ха-ха! — 
Тут смех звяры 
Паднялі у гушчары,—  
Ну ж i цар, 
Ну ж i ўладар! 
Задавака ты, 
Камар! 
Ды такога ж ягамосця 
Кожны ўміг 
Прыдавіць ногцем! 
Раззлаваўся тут Камар, 
Зазвінеў на ўвесь абшар 
Ды праз хвілю 

Скок з налёту 
На лася каля балота! 
На хрыбце яго без зыку 
Выняў, злосны, джала-піку 
І ў хвіліну 
У адну 
Уваткнуў ласю ў спіну. 
Аж узвіўся лось сахаты, 
Аж зароў тут, 
Барадаты. 
Закруціўся ўміг ваўчком, 
Біць пачаў сябе хвастом, 
Па баках лупіць рагамі, 
Узрываць зямлю 
Нагамі. 
Ды Камар ласю без жалю 
Уганяў пад скуру 
Джала. 
— О Камар, 
Не муч, даволі! 
Бо зайдуся я ад болю! 
Буду я табе служыць, 
Буду ўсё табе рабіць! 
— Ну, раз так, 
То адпускаю 
І на службу залічаю! 
Пажывеш сабе, 
А з часам 
Пойдзеш ты ў мяне 
На мяса! 
Чулі гэта ўсё звяры 
У зялёным гушчары 
І затрэсліся 
Ад страху, 
Анямелі ўсе 
Ад жаху. 
А пасля — 
Куды каторы: 
У бярлогі, 
Дуплы, 
Норы — 

Паўцякалі ўсе 
Хавацца — 
Ад той пікі ратавацца. 
Селі, 
Ціхенька сядзяць — 
Нос баяцца паказаць. 
Ды ці ж доўга тут 
Уседзіш — 
Трэба браць ім 
Ежу недзе. 
Доўга думалі-гадалі, 
Як ім жыць 
У пушчы далей? 
І сказалі так: 
— Каб жыць, 
Трэба 
Камару 
Служыць! 
Першы вылез 
Ліс з нары, 
Што жаўцела ля гары. 
К Камару падпоўз пужліва, 
Завіляў хвастом 
Лісліва: 
— Буду я табе служыць, 
Буду ўсё табе рабіць — 
Толькі б той не зведаць пікі, 
О Камар, 
О цар вялікі! 
А за лісам да двара 
Камара-уладара 
Падаліся барсукі, 
Рысі, 
Вожыкі, 
Жукі... 
Браў на службу ўсіх Камар, 
Тут жа ўсіх запісваў 
Цар. 
А пасля лясны народ 
Ён гукнуў, Камар, 
На сход 

І ў прамове найгарачай 
Так паставіў ён задачу: 
— Мне, вялікаму цару, 
Пушчы ўсёй 
Гаспадару, 
Трэба тут 
Высокі самы 
Між альшын 
Паставіць замак! 
Каб знаў кожны са звяроў, 
Што жыве тут 
Цар цароў! 
Зашумеў гушчар альховы — 
Схоў адвечны Камаровы. 
На будоўлю тую ў гаi 
Ўвесь народ лясны 
Спяшае. 
Над падмурак 
Роў круты 
Рыюць 
Рупныя краты. 
Памагаюць ім жукі 
Ды лычастыя дзікі. 
Барсукі 
Цэмент цягаюць, 
Русакі 
Раствор мяшаюць. 
Каб быў моцны той падмурак, 
Ладзяць ласкі 
Арматуру. 
Роў апалубкай раўняюць 
І растворам заліваюць. 
Дзік стары пад кут клыкамі! 
Цягае ўжо вялізны камень, 
А мядзведзі, 
Як заўсёды, 
Носяць цяжкія калоды. 
Ix акорваюць дзятлы, 
Чэшуць дзюбамі буслы. 
З тых калод вянцы складалі, 
Зруб выводзілі, ўздымалі 

Найвыдатныя майстры — 
З рэчкі ціхае 
Бабры. 
Неўзабаве 
Аж да неба 
Рожы, ўзорысты — 
Што трэба! — 
Найпрасторны, звонкі самы 
Сярод вольхаў 
Вырас замак! 
Вокны — 
Ў брыжыках-узорах, 
Шчыт i сцены — 
Ў кветках, зорах. 
Дах таксама распісны, 
На каньку — 
Пявун разны. 
Паглядзець — 
Аж цешыць вока, 
Аж блішчыць усім здалёку. 
Бачны — 
Вочы ледзь прыплюшчы — 
Ён з усіх куточкаў 
Пушчы. 
Каб заўсёды ведаў кожны, 
Дзе жыве 
Камар вяльможны! 
А пасля хацеў на славу 
Ўмацаваць Камар 
Дзяржаву. 
Доўга думаў ён сваёю 
Найразумнай галавою 
І, каб лепш 
З альховай гушчы 
Кіраваць было ўсёй пушчай 
Ca звяроў — 
Было ж ix шмат — 
Утварыў 
Дзяржаўны штат. 
Стаў начальнікам аховы 
Ўсёй дзяржавы Камаровай 

Добра знаны 
Воўк клыкасты, 
Што ў кустах сядзеў 
Купчастых. 
У камандзе той ахоўнай, 
Самай важнай, найгалоўнай 
Ён трымаў яшчэ — 
Так, так! — 
Сем ваўкоў 
І сто сабак. 
І яшчэ быў безадмоўны 
Штат утворан — 
Супрацьзмоўны: 
Каб за пушчай віжаваць 
Ды падкопы выкрываць 
Пад той замак Камаровы 
І знішчаць усюды змовы 
Супраць слаўнага цара — 
Камара-уладара. 
Тую службу у двары 
Неслі чуткія тхары. 
Вельмі пільна — 
З хвояў, з высі — 
Тут за ўсім 
Сачылі рысі. 
Уначы сон Камаровы 
Пільнавалі шчыра 
Совы. 
Скрозь развешваў 
Паміж вецця 
I павук 
Свае тут сеці. 
А пра розныя размовы, 
Пра любыя ў лесе 
Змовы 
Камару яшчэ здалёку 
Ўміг даносілі 
Сарокі. 
А каб славіць Камара, 
Да нябёс узняць цара, 
Ён сабраў к сабе 

Ўсіх птушак, 
Найцудоўнейшых пяюшак! 
І над імі — 
Салаўямі, 
Івалгамі, 
Каралькамі — 
Цар паставіў тут 
Барону — 
Вельмі важную персону: 
— Будзе вамі кіраваць 
І вучыць вас, 
Як спяваць! 
І ўзялася тут варона 
Навучаць усіх, хвальбона: 
— Каб цяпер вы ўжо 
Не пелі 
У бярозах што хацелі! 
Каб у песнях 
Толькі й зналі — 
Камара-цара ўслаўлялі! 
Каб у кожнае 
Руладзе 
Чуўся гімн 
Яго уладзе!.. 
Каб хутчэй вам 
Прылаўчыцца, 
Трэба во ў мяне 
Вучыцца: 
Што ні спеў мой — 
«Кра-кра-кра!» — 
То чуваць у ім 
«Ура!». 
Зніклі ў пушчы 
Змовы-звады — 
Поўны стаў цяпер парадак! 
Хто сваволіў — 
Не сваволіць, 
Не гуляе вольна болей. 
А жыве адно для славы 
Камаровае дзяржавы. 
Што Камар ні загадае, 

Кожны выканаць спяшае. 
Люба стала Камару — 
Лесу цэлага 
Цару! 
Дзе б ні быў ён, 
Ягамосця 
Кожны кліча 
К сабе ў госці. 
Хто ні ўбачыць Камара, 
Ўсе крычаць яму: 
— Ура! 
Перад ім — 
Ці так, ці ў тапках — 
Ходзяць скрозь 
На задніх лапках! 
Скрозь звяры яго вітаюць, 
Самі спіны падстаўляюць, 
Каб спакойна 
Кроў іх піў, 
Каб да іх 
Лагодны быў. 
Перад ім заўсёды гнуцца, 
Маляваць яго імкнуцца 
Лаўрэаты-мастакі — 
З-пад падрубаў пацукі. 
З дрэў яму спяваюць 
Птушкі, 
Аж заходзяцца 
Пяюшкі. 
Камарова імя ў спевах 
Услаўляюць 
Справа й злева. 
А таго, хто ўсё ж, 
Бывае, 
Камара не заўважае, 
Хто спіны яму пад джала 
Не падставіць — 
Спрытна, ўдала, 
Хто, сустрэўшыся, 
Натхнёна 
Камару не б'е паклонаў, 

Хто яму не дагаджае, 
Ў песнях-гімнах не ўслаўляе, 
А тым болей хто дзе пікне 
Ці яму знячэўку зыкне, 
О, таму нездабраваць 
І бяды не мінаваць! 
Збэсцяць, 
Высмяюць, 
Аблаюць, 
Усяго з гразёй змяшаюць! 
А ў дадатак — 
Знай, бядак!— 
Нацкуюць гайню сабак. 
Нудна стала, 
Сумна ў лесе — 
Не чуваць вясёлых песень. 
Пушча ўся замерла быццам — 
Кожны нават чхнуць 
Баіцца. 
Ўсе дрыжаць перад дваром, 
Гнуцца 
Перад Камаром. 
Камару 
І той дваровай 
Хіжай хеўры Камаровай 
Не маглі ніяк скарыцца, 
Да вяльможных ног схіліцца, 
Слухаць іхні гоман злы 
Толькі гордыя арлы. 
Разгарнуўшы ў небе крыллі — 
Прэч няволю, 
Прэч ману! — 
Камаровай камарыллі 
Аб'явілі тут вайну. 
З паднябесся, 
З хвой высокіх 
Пазляталіся: 
Пара 
Ўжо вярнуць для пушчы 
Волю, 
Скінуць з трона 

Камара. 
Перш на замак наляцелі — 
Стражу ўсю прагнаць хацелі. 
Нападалі віхрам з высяў 
На ваўкоў прадажных, 
Рысяў, 
Разганялі барсукоў, 
Соў, 
Тхароў 
Ды павукоў, 
Што служылі Камару — 
Злому выскачку-цару. 
А яшчэ — i так i сяк — 
Гналі ўслужлівых сабак, 
Што трымалі пушчу ў страху 
Прыганялі ўсіх 
На плаху. 
Так арлы 
Праз дзень ці тры 
Знеслі царскія муры. 
Зноў тут пушча 
Вольнай стала! 
Зноў тут сонейка заззяла! 
Заспявалі ўсюды птушкі 
Свае песні-весялушкі. 
Зажылі ізноў звяры 
У зялёным гушчары. 
Зноў тут скача ўсё, 
Гуляе. 
Зноўку пушча 
Расцвітае. 
 
 
ЯК АЛЕСЬ ЗГУБІЎСЯ Ў ЛЕСЕ 
 
Ці вы чулі 
Пра Алеся, 
Што згубіўся быў 
У лесе? 
 
У той лес 

Даўгой дарогай 
Тата раз 
Прывёз малога, 
 
З імі ехалі 
Таксама 
Дзед, сястрычкі дзве 
I мама. 
 
Ну а ты, сынок, 
Павінен 
Тут гуляць во, 
Пры машыне. 
 
I глядзі, сыночак, 
Хоць 
Ад яе 
Не адыходзь! 
 
У бары 
Ля хвой кашлатых 
Прыпыніў машыну 
Тата. 
 
— Пойдзем мы 
Збіраць грыбы 
У кашы 
Ды ў карабы. 
 
Taк сказаў 
Алесю тата 
І пайшоў 
Пад хвояў шаты, 
 
Ды малы 
Каля машыны 
Не ўсядзеў 
I паўгадзіны. 
 
Захацелася 
Й Алесю 

Пашукаць грыбоў 
Па лесе. 
 
Паміж купін, 
Паміж купін 
Памаленьку ў лес 
Патупаў. 
 
А ў тым лесе, 
Спеўным лесе 
Так цікава ўсё 
Алесю! 
 
Вунь стаяць 
Густьга хвоі — 
Што шацёр 
Над галавою. 
 
З ix на мох, 
На пажарніцу 
Ціха сеецца 
Ігліца. 
 
Ды ўсё сцелецца 
Па долу 
Між камлёў 
Чырванастволых. 
 
А за хвояй 
Расахатай 
Што за ўзгорак 
Рыжаваты? 
 
Падышоў туды 
Алесь: 
Ён варушыцца 
Увесь! 
 
То ж на ім — 
Залюбавацца! — 
Так мурашкі 

Мітусяцца. 
 
Цягнуць голкі, 
Мох, галінкі, 
Усялякія 
Карынкі. 
 
А спяшаюць! 
А шчыруюць! 
Свой палац 
Яны ладкуюць. 
 
Краем вока б 
Хоць зірнуць, 
Як мурашкі ў ім 
Жывуць. 
 
Мусіць, 
Ёсць у тым палацы 
Калідоры 
I палаты... 
 
Ад мурашніка 
Між хвой 
Нейкай сцежачкай 
Крывой 
 
(Мо заечай? 
Ці казінай? 
Ці мядзведзевай? 
Ласінай?) 
 
Наш Алесь 
Туды патупаў, 
Дзе альшын 
Цямнелі купы» 
 
У камлях ix 
Сярод траваў 
Булькатаў 
Ручай рухавы. 

Як скакаў ён — 
Па каменнях, 
Па карчах 
Ды па карэннях! 
 
Ну ці ж мог 
Зноў не суняцца 
Там Алесь, 
Не затрымацца? 
 
Потым далей 
Ён па лесе 
Без сцяжынак 
Куралесіў. 
 
Лес жа быў 
Усё гусдейшы — 
I змрачнейшы, 
I дзічэйшы! 
 
Вандраваў Алесь 
Дзень цэлы. 
He згадаў, 
Як пацямнела. 
 
Гэта ў лес 
Аднекуль збоч 
Падкрадалася ўжо 
Ноч! 
 
Што рабіць цяпер 
Малому 
Сярод лесу, 
Буралому? 
 
Стаў крычаць ён: 
— Мама! 
— Тата! 
Ды ў адказ чуў: 
— Ма-ма! 

— Та-та! 
 
Ну хто дражніцца 
Так з ім 
Тут, у лесе 
У глухім? 
 
Хто знайшоў 
Такую ўцеху? 
Зразу меў: 
Ды гэта ж рэха! 
 
Ён адзін — 
Без мамы й таты — 
Тут стаяў, 
Ля хвой разгатых, 
 
Пад лясным, 
Таемным шумам! 
Толькі плакаць 
Ён не думаў! 
 
«Ці ж баяцца мне, 
Мужчыну? 
Покуль дзень, 
Пайду ў лагчыну — 
 
Можа, ў лісцевым 
Тым гai 
Я начлег 
Сабе прыдбаю. 
 
Ну a раніцай 
Памалу 
Адшукаю 
Тату й маму...» 
 
Зноў адзін 
Напроці ночы 
Ён, Алесь, 
Па лесе крочыў. 

Мала ён ішоў 
Ці многа, 
Ды натрапіў 
На бярлогу! 
 
Тут, 
На высушаным лісці, 
Спаў, відаць, 
Мядзведзь калісьці. 
 
Ды што думаць тут 
Алесю: 
У бярлогу 
Хлопец лезе! 
 
Цёпла, мякка... 
А над ёю 
Елка цёмная 
Страхою. 
 
Лёг Алесь там, 
Быццам дома, 
I заснуў уміг 
Ад стомы. 
 
А тым часам 
Паўз камлі 
Дрэў сцішэлых, 
Па галлі, 
 
Па лясному 
Буралому 
Без дарог 
Ішоў дадому 
 
Гаспадар 
Бярлогі-хаты — 
Здаравяк мядзведзь 
Калматы! 

Ён варочаўся 
З паходу — 
Дзесь шукаў 
У дуплах мёду, 
 
I за дзень 
Так нахадзіўся, 
Так, бядняга, 
Намарыўся, 
 
Што спяшаў 
Спачыць хоць троху 
На сваёй пасцелі 
З моху. 
 
А ступіў туды — 
Глядзіць 
Нехта ўжо 
На ёй там спіць! 
 
Хто ж такі? 
Твар — не калматы. 
З рабаціннем. 
I кірпаты. 
 
Не, яшчэ 
Сярод бароў 
Не было 
Такіх звяроў! 
 
Стаў на задніх лапах 
Міша 
Ля Алеся, 
I не дыша. 
 
У той час 
Ляцеў камар 
I Алесю 
Сеў на твар. 
 
На яго 

Алесь у сне 
Тут рукою 
Як махне! 
 
Дык мядзведзь 
Камлюкаваты 
З перапуду 
Сеў на пяты 
 
Ды — кулём 
Ca сваёй хаты! 
Па лагчынах, 
Па лаўжах 
 
Лапацеў мядзведзь 
Праз равы ляцеў, 
Куляўся — 
Паглядзець назад 
Баяўся. 
 
Думаў: 
Блізенька зусім 
Следам 
Гоніцца за ім 
 
Страшны звер той, 
Невядомы 
ўбярэ мядзведзя 
Ўмомант! 
 
Кіламетраў пяць 
Імчаўся 
Ды ў малінніку 
Схаваўся! 
 
Сеў, задыханы, 
Глядзіць: 
Ці Алееь тут 
Не бяжыць? 
 
Не, Алеся 

Не было: 
Ну, здаецца, 
Пранясло! 
 
Як мядзведзь 
Імчаў па лесе 
Ад найстрашнага 
Алеся, 
 
Добра бачыла 
Сарока, 
Што не спала, 
Белабока. 
 
— Жто цябе 
Так напужала? — 
У мядзведзя 
Папытала. 
 
Ён, ачомаўшыся 
Троху 
Ад таго 
Перапалоху, 
 
Расказаў ёй, 
Як знаёмай, 
Што у бары, 
За бураломам, 
Звер з'явіўся 
Невядомы! 
 
Страшны гэтакі 
I быццам 
Анікога 
He баіцца! 
 
— Сёння звечара 
Ля логу 
Ён заняў 
Маю бярлогу! 

Ад яго я 
I ляцеў: 
Ён злавіць мяне 
Хацеў! 
 
Вестку дзіўную 
Сарока 
Растрашчала 
Ўсім навокал! 
 
Нібы ў лесе 
На сутонні 
Страшны звер 
З'явіўся сёння! 
 
Трэба ўсім 
Хутчэй сабрацца 
Ды як-небудзь 
Ратавацца! 
 
На нараду 
Ў гушчары 
Пазбіраліся 
Звяры. 
 
Першы 
Зайка касавокі 
Прыскакаў 
З-пад ліп далёкіх. 
 
Між балотцаў, 
Што паснулі, 
Прыімчала ўслед 
Казуля — 
 
Хутканогая 
Рыжуля. 
Паказала 
Сваю пыску 
З-за дубка 
Хітруня ліска. 

Па галінцы хвоі 
Вёртка 
Ўніз спусцілася 
Вавёрка. 
 
Лёгка скокнуўшы 
Праз пень, 
На палянцы 
Стаў алень. 
 
Побач трэснуў сук, 
I вось 
З-за ялін 
З'явіўся лось. 
 
Па кустоўі 
З-пад імшары 
Злосны воўк 
Прыбег паджары. 
 
Паказаўшы белы 
Клык, 
З моху вылез 
Сонны дзік. 
 
Тут жа ўзнік 
Між дрэў разгатых 
Цар пушчанскі — 
Зубр гарбаты. 
 
Аж да самай 
Да зары 
Раду радзілі 
Звяры: 
 
Як пазбавіцца 
У лесе 
Iм 
Ад страшнага Алеся? 

Парашылі: 
Гуртам цэлым 
На Алеся 
Рушыць смела! 
 
I пакуль што 
Спіць там ён, 
Захапіць яго 
Ў палон! 
 
Як адзін, 
Звяры ўсе дружна 
На Алеся 
Выйшлі мужна. 
 
Вёў мядзведзь ix 
Па бары, 
Па нязнаным 
Гушчары. 
 
Вось i Мішкава ўжо 
Хата — 
За ялінай 
Карабатай! 
 
Паглядзелі ўсе 
Туды: 
Спіць Алесь там 
Сапраўды! 
 
Трэба тут 
Яго i ўзяць 
Ды лазой 
Хутчэй звязаць! 
 
Толькі першы 
Хто палезе, 
Каб схапіць 
Таго Алеся? 
 
Падштурхнулі ўперад 

Зая: 
— Лезь схапі яго! — 
Сказалі. 
 
Ды затросся 
Касавокі, 
Скок — убок ён 
Ды наўцёкі! 
 
— Ты, ліса, 
Палезь тады 
I цягні яго 
Сюды! 
 
Ды скрывілася 
Лісіца 
I заенчыла, 
Хітрыца: 
 
— Я палезла б, 
Толькі ж от 
Разбалеўся 
Мой жывот! 
 
Тут зірнулі ўсе 
На воўка: 
Во хто зробіць тэта 
Лоўка! 
 
Ды збаяўся воўк: 
Алесь 
Тут яго 
Шчэ возьме з'есць! 
 
— Ну, тады 
Хай лезе дзік — 
Надта ж востры 
Яго клык! 
 
Ды пайсці 
Дзік не рашыўся, 

А глыбей у мох 
Зашыўся. 
 
— Раз такое, 
Хай на зуб 
Возьме звера таго 
Зубр! 
 
Ці ж цару звяроў 
Спрачацца 
I хіба яму 
Баяцца? 
 
Рушыў, 
Дол капнуўшы рогам, 
На Алеся 
На малога. 
 
Стаў над ім, 
Ці спіць, паслухаў 
I паціху 
Твар абнюхаў. 
 
А Алесю 
Тут здалося, 
Што ў яго 
Якраз на носе 
 
Сеў ізноў камар 
Ці муха, 
I ён зубра 
Хоп за вуха! 
 
Наймагутны 
Цар звяроў 
З перапуду 
Аж зароў! 
 
I пакуль Алесь 
Ускочыў 
Ды працёр спрасоння 

Вочы, 
 
Зубра ўжо 
I след прастыў: 
Праз карчэўе, 
Праз кусты 
Паімчаўся 
Ў лес густы! 
 
А за ім 
I ўсе звяры 
Як расталі 
Ў гушчары! 
 
Усяго Алесь 
I ўгледзеў 
Хвост 
Калматага мядзведзя. 
 
— Міша! — крыкнуў хлопчык,— 
Міша! 
Толькі Міша 
Як зачмыша 
 
Ды спрытней 
Яшчэ тады 
У кусты даў 
Лататы! 
 
Як шкада: 
Алесь, няйначай, 
Мог бы ўсіх звяроў 
Убачыць! 
 
— Гэй, звяры, 
Вы не ўцякайце! 
Ну хоць трошкі 
Пачакайце! 
 
Я не буду 
Вас чапаць, 

Буду з вамі я 
Гуляць! 
 
Ды звяры ўжо 
Ад Алеся 
Ўсе разбегліся 
Па лесе. 
 
Зноў Алесь 
Пайшоў адзін 
Між бяроз 
I арабін. 
 
Ён шукаў цяпер 
Сцяжыну, 
Каб як выйсці 
Да машыны. 
 
А яе там 
Не застане, 
Хвалявацца ён 
Не стане. 
 
Пэўна ж дойдзе 
Па сцяжынцы 
Ён да люднага 
Гасцінца. 
 
Ад ,яго ж Алесь, 
Вядома, 
Адшукае шлях 
Дадому. 
 
Смелы, кемлівы, 
Нідзе 
Ён, Алесь, 
Не прападзе! 

ГРЫБНЫЯ ХОВАНКІ 
 
Пасля дожджыку, 
Што ўчора 
Цэлы дзень 
Скакаў бадзёра, 
З лесу цёмнага 
Уранку 
На сіўцовую палянку 
Пад шырокія дубы 
Пазбягаліся 
Грыбы. 
Сёння ў ix 
Такое свята: 
Любай восені пачатак! 
— Гэй, сябры, 
У карагод! 
Пачынаць давайце злёт! — 
Гэтак крыкнуў 
Ля дубоў 
Баравік сам — 
Цар грыбоў. 
І грыбы ўсе — 
Рукі ў бокі — 
Тут жа кінуліся 
Ў скокі. 
Першы ў круг — 
Хоць не прывык — 
Сам пусціўся 
Баравік. 
Хоць таўстун ён, 
Ды стараўся — 
I круціўся, 
I куляўся. 
А за ім пайшлі ад сцежкі, 
Як паненкі, 
Сыраежкі. 
Стаў у круг — 
Фарсіста так — 
Кімсь намаслены 
Масляк. 

Падаліся — 
Круг шырокі — 
Падасінавікі ў скокі. 
На сваёй назе танклявай 
Прыскакала 
Бабка нават. 
Следам — 
Ростам невялічкі — 
У танок пайшлі 
Лісічкі. 
За лісічкамі 
Апенькі 
У берэціках рабенькіх. 
Прыскакалі з-пад балота 
Падбалоцінкі 
З ахвотай. 
У вясёлым карагодзе 
Заскакалі ў добрай згодзе 
Валуі, 
Махавікі, 
Мухаморы 
І рыжкі... 
Добра ім усім на волі 
Так гуляць было, 
Сваволіць. 
Толькі раптам 
З боку вёскі, 
Там, дзе ліпы ды бярозкі, 
Галасы дзяцей пачуліся: 
Гэта ж — 
Грыбнікі прачнуліся! 
Верасамі ды імхамі 
Мчаць сюды ўжо 
З кашалямі! 
Баравік тут як важак 
Прыпыніцца ўсім 
Даў знак, 
— Гэй, сябры, 
Скакаць даволі! 
Досьщь бегаць нам, 
Сваволіць! 

Дзеці вунь бягуць, 
Чуваць, 
Хочуць нас яны 
Пабраць! 
Дык хутчэй жа 
Разбягайцеся — 
Ад дзяцей 
Лаўчэй 
Хавайцеся! 
I грыбы ўсе, як адзін, 
Між бяроз 
Ды між хваін 
Паімчаліся хавацца — 
Ад дзяцей тых 
Ратавацца. 
Баравік 
Ля хвой стаіўся, 
Верасам густым прыкрыўся, 
Шапка — 
Колеру кары: 
Не заўважыш у бары! 
Скокнуў 
Сцежкаю ласінай 
У асіннік 
Падасінавік. 
I ў лісця, 
Што шмат наўкола, 
Ён узяў 
Чырвоны колер, 
Шапку ім 
Пафарбаваў 
І за купінкаю стаў! 
Там, дзе вецер скрозь 
Натрос 
Лісця жоўтага 
З бяроз, 
Нібы жоўтыя сястрычкі, 
Пахаваліся 
Лісічкі. 
Ну, чые пазнаюць вочкі, 
Дзе лісічкі, 

Дзе лісточкі? 
У густым бары, як мох, 
Махавік 
Зашыўся ў мох. 
Утуліўшы галаву, 
У зрыжэлую траву 
І рыжок забраўся ціха — 
Мо яго 
Міне там ліха? 
Апрануў свой чысты фрак 
Малады фарсун масляк 
І між хвой 
Схаваўся добра 
Пад ігліцай, 
Як пад коўдрай. 
Глянеш — 
Зблізку ці здалёк — 
Там 
Маленечкі грудок! 
На палянцы, 
Дзе сасонкі, 
З падзялёнкамі 
Зялёнкі 
Аж па саменькі вяршок 
Закапаліся 
Ў пясок, 
Бы дзікі або краты: 
Хіба там 
Ix знойдзеш ты? 
На сваіх нагах кароткіх 
У шырокіх, 
Быццам сподкі, 
Капялюшыках — 
Чырвовых, 
Жоўтых, 
Бурых 
I зялёных — 
Паўцякалі сыраежкі 
Пад яловых лапак 
Стрэшкі. 
Пахаваліся грыбы ўсе — 

Лес ураз прыціх, 
Стаіўся. 
Ну а дзеці з кашалямі 
Ужо шныраць 
Між камлямі. 
Пільна вочкі ix глядзяць: 
Дзе ж хаця 
Грыбы сядзяць? 
Дзе стаіліся яны, 
Лесавыя хітруны? 
— Тут яны! 
Крычыць Алёнка.— 
Во зялёнка! 
Падзялёнка! 
— А во — жоўты махавік! 
— А тут бабка! 
— Баравік! 
Паляцелі па бары 
Перагукі дзетвары. 
Доўга дзеці там гукалі — 
Хованкі грыбоў 
Шукалі. 
І калі дамоў ішлі 
Неслі з верхам 
Кашалі. 
Толькі вось адзін Алесь 
Быў заплаканы 
Увесь. 
Ля лаўжа ста рога ў лесе 
Вожык трапіўся А леек». 
Дык Алесь 
Свой кош грыбоў 
Прымасціў каля дубоў, 
Сам ля вожыка прысеў, 
Пагуляць з ім захацеў. 
A калі назад прыйшоў — 
Hi грыбка там 
Не знайшоў. 
З кашаля 
Грыбы ўсе ў лесе 
Паўцякалі ад Алеся! 

Паміж купінак i пнёў 
Пахаваліся ізноў! 
А каб ix Алесь па сховах 
Не пайшоў шукаць нанова, 
Кош яго 
З сабой забралі 
I ў густых кустах 
Схавалі! 
 
 

ПТУШЫНЫ ХОР 
 
У бары яшчэ да сонца 
Снег хаваўся пры сасонцы, 
А ўжо з поўдня да бяроз 
Прыляцеў вясёлы дрозд. 
Слых напружыў: што за ліха — 
У бары ні гуку, ціха. 
Толькі недзе недалёка 
Балабоніла сарока. 
Дрозд ад разу засвістаў, 
Белабоку падазваў: 
— Гэй, сарока-белабока, 
Нешта сумна ў нас навокал! 
Трэба бор нам ажывіць; 
Добры хор лясны стварыць! 
Кліч ка мне усіх пяюшак — 
Баравых вясёлых птушак! 
Бокам-скокам, бокам-скокам — 
Падалася ў лес сарока: 
— Тра-та-та! Лясныя птушкі, 
Адгукніцеся, пяюшкі! 
Аб'яўляецца набор 
У лясны птушыны хор! 
Прылятайце да бяроз: 
Мігам вас запіша дрозд! 
Скочыў дзяцел тут на сук: 
— Тук-тук-тук! Тук-тук-тук! 
Дрозд паслухаў: 
— Добра, будзеш 
Біць у бубен, біць у бубен. 

Прыскакалі дзве сініцы — 
Жаўтагрудыя сястрыцы. 
— Цін-цін-цін! 
Цін-цін-цін! — 
Зазвінелі між галін. 
— Што ж,— гаворыць дрозд сініцам,— 
Вас прымаю ў хор, сястрыцы: 
Працу сваю знаеце — 
Весела спяваеще! 
Прыляцела светлым ранкам 
Ружаватая заранка, 
I па голым лесе веснім 
Разлілася срэбрам песня. 
За прыгожанькай заранкай 
Прыімчала берасцянка. 
На сучок бярозы села — 
На ўвесь чыста лес запела! 
Раптам блізка, бы ў званок, 
Зазваніў лясны канёк. 
Ля лаўжа старога збоку 
Узляцела валавока: 
Паглядзець — зусім малая, 
А як хораша спявае! 
На вяршыню ліпы голай 
Сеў блакітны дзікі голуб. 
Дзюбу ўзняў сваю ўгару: 
— УР-УР-РУ! УР-УР-РУ! 
З цёмных хвой, прыгожы, чысты, 
Спеў пачуўся галасісты. 
То прымчаўся к нам здалёк 
Чыжык-пыжык — жоўты бок. 
На разгалістай сасне 
У чырвоным жупане 
Расспяваўся — проста люба! — 
Крыжадзюб — крывая дзюба. 
Да старой вярбы-крывулі 
Заявілася зязюля. 
За шумлівы гай, раку 
Наплыло: 
— Ку-ку! Ку-ку! 
А што гэта за спявак, 

Што спявае дзіўна так: 
— Цёця, чур, цёця, чур — 
Ці-ці-цюррр, ці-ці-цюррр? 
Як ручай маленечкі! 
Гэта — песня пеначкі! 
Рана-рана на зары 
У лазовым гушчары 
Раптам спеў пачуўся дзіўны, 
Срэбразвонны, пераліўны, 
Бы зайграла тут жалейка, 
То з'явіўся салавейка! 
З поўдня ясным днём пагодным 
Прыляцела ў бор свой родны 
Да галля шумлівага 
Сонечная івалга. 
Села, гучна засвістала — 
Увесь лес зачаравала! 
Прыляцелі — толькі слухай — 
Сойкі, попаўзні, пішчухі, 
Канаплянкі, зелянушкі 
I яшчэ другія птушкі. 
Дрозд усіх у хор прымаў —- 
Ледзь запісваць паспяваў. 
А цяпер гучыць ад ранку 
Хор лясны бесперастанку. 
 
 
КАЗА-АРТЫСТКА 
 

1 
Ну й каза была ў бабулі, 
Ну й каза! 
Называлася — мо чулі? — 
Дзераза. 
 
Рогі — 
Нібы два нарогі, 
Барада. 
Стрэнеш — 
Лепш сыдзі з дарогі, 
Бо — бяда... 

Нацярпелася бабуля 
З той казой, 
З неслухмянаю рагуляй — 
Дзеразой. 
 
Ледзь адыдзецца, як тая — 
Скок праз плот 
I цярэбіць-шкуматае 
Агарод. 
 
Ходзіць бабка па дварышчы 
— Дзе ж, каза, ты, дзе? 
Ліхачка б тваёй, казішча, 
Барадзе! 
 
З агарода ж ёй рагуля: 
— Мі-кі-кі! 
I латошыць зноў цыбулю, 
Агуркі. 
 
— Ax, нягодніца! — бабуля 
З лазіной 
У гарод ляціць, як куля, 
За казой. 
 
А каза сабе даела 
Агурок 
I праз плот ізноў умела 
Скок! 
 
Бабка следам, толькі дзе там! 
Між хлявоў 
Мільганула, як ракета, 
Знікла зноў! 
 
Бабка зноў казу шукае, 
Ды дарма; 
Як ні кліча, ні гукае — 
Анідзе няма! 

Абшукала ўсё як трэба — 
Хоць бы след які! 
Ды тут зверху дзесь з-пад неба 
— Мі-кі-кі! 
 
Бабка хрысціцца: 
— О божа! 
Здань ці ты, каза? 
на неба ўзлезла, можа, 
Дзераза? 
 
Зірк: на хаце — 
Страх, дый го дзе! — 
Проста па страсе 
Дзераза спакойна ходзіць, 
Барадой трасе!.. 
 
Ну як бабцы жыць з такой 
Неслухмянай Дзеразой? 
Кал i бабка так, бывала, 
На казу сваю злавала, 
 
Ёй казала: 
— Не каза ты, 
A сапраўдны чорт лазаты! 
 

2 
Але, хоць кляла ды біла, 
Бабка ўсё ж казу любіла, 
Бо была й рахманай, 
Добрай, ласкавай, ціхмянай. 
Хоць быў рог яе i колкі — 
З бабкаю не білася. 
І для бабкі аніколькі 
Не скупілася: 
Кожны раз ёй, як-ніяк, 
Малака давала гляк. 
 

3 
Мо жыла б бабуля з ёй 
I да сёння, 

З Дзеразой, 
Ды каза у дом аднойчы 
Паглядзела праз акно, 
І напала ёй на вочы 
Дзіва дзіўнае адно — 
Скрынка нейкая: хадзілі 
Людзі ў ёй i гаманілі, 
Песні голасна спявалі, 
На машынах раз'язджалі! 
А яшчэ відаць былі 
Цягнікі i караблі. 
Выбеглі — як не здзівіцца? — 
Нават сам баран з лісіцай! 
A калі там гвалт усчаўся 
I за зайцам воўк пагнаўся 
Ды крычаў: 
— Гэй, не ўцякай! 
Гэй!.. Ну, заяц, пачакай! — 
Дзераза тут не магла 
Адарвацца ўжо ад шкла! 
На дзівосы тыя ў скрынку 
Пазіралі безупынку 
Ў хаце з бабкаю старой 
I суседзі з дзетварой. 
Толькі потым нейк рагуля 
Ўчула ад дзяцей на гулях: 
Называюць скрынку ўсюды 
Тэлевізарам між люду. 
Toe ж, што у ім відаць, 
На што людзі ўсе глядзяць, 
Ім паказваюць не зблізку — 
З тэлестудыі, 
Аж з Мінску! 
I каза ажно ўсю ноч 
Не звяла на хвілю воч: 
Захацелася ёй вельмі 
Выступіць хоць раз на тэле! 
Хіба ж горшая яна 
За ваўка ці барана? 
— Болей думаць тут не буду 
Еду ў Мінск, 

На тэлестудыю! — 
Так сабе каза сказала, 
Бабчын тоўсты павадок 
Капыткамі развязала 
I праз загарадку — скок! 
Каб прыгожаю быць, 
З тыну 
Бабчыну зняла хусціну, 
Андарак, фартух надзела 
I к вакзалу паляцела! 
 

4 
На вакзале — шум i гам, 
Ходзяць людзі тут i там 
Ды смяюцца, размаўляюць — 
Цягніка усе чакаюць. 
Сярод ix каза таксама 
Пахаджае важнай дамай! 
Вось даносіцца здалёк 
Паравоза ўжо гудок, 
I сюды праз момант нейкі 
Мчыць цягнік — аж стогнуць рэйкі. 
Падышоў i стаў — зялёны, 
Вокны, вокны — у вагонах. 
Пасажыры па парадку 
Ўжо спяшаюць на пасадку. 
I каза праз дзверы 
Прама 
Скокнула ў вагон таксама. 
Зашумелі ўсе наўкола, 
На казу глядзяць вясёла: 
— Што за дзіва ў нас сягоння: 
То ў вагоне! 
Едзе ж некуды таксама 
Барадзішча гэтая! 
А мы думалі, што дама, 
Модна разадзетая! 
Тут яшчэ з другіх вагонаў 
Падышлі, глядзяць здзіўлёна: 
— Ты куды, каза, куды? 
Мо ўцякаеш ад бяды? 

— Я хачу артысткай стаць, 
Каб па тэле выступаць! — 
На пытанне так каза ім 
Ганарліва адказала, 
 

5 
Вось i Мінск. Якія скрозь 
Вуліцы, палацы! 
Гмахі — проста да нябёс! 
Як не любавацца! 
 
А людзей наўкол, людзей 
Тут на тратуарах! 
Колькі ўсмешак i надзей 
На ад крытых тварах! 
 
У метро iдзе каза. 
А яно — аж ззяе! 
У цягнік там Дзераза 
Хуценька сядае. 
 
Два прыпынкі, i яна 
Ўжо на Круглым пляцы. 
Вунь i студыя відна 
Ў сонечным палацы. 
 
Дзераза мінае сквер, 
Адчыняе дзверы. 
А там — міліцыянер 
Строгі за бар'ерам. 
 
— Пропуск ваш?.. 
Сюды,— сказаў,— 
Нельга без паперы! 
Ды праз той бар'ер каза — 
Скок! Што ёй бар'еры! 
 
Хоць крычалі ёй услед, 
Ды рагуля хвацка 
К рэжысёру ў кабінет 
Скокнула знянацку. 

Ад здзіўлення рот раскрыў 
Рэжысёр вусаты: 
— Грамадзя... Хто прапусціў? 
О, ці не каза ты? 
 
— Так, каза! Артысткай стаць 
Вельмі б я хацела, 
Каб па тэле выступаць, 
Выступаць па тэле! 
 
— Ха-ха-ха! Ў артысткі мкне 
I каза ўжо нават! 
А хаця... Чаму б i не? 
Ды яно ж цікава! 
 
Так падумаў i ў адказ 
Весела казе ён: 
— Што ж, раз хочаш так да нас, 
Запішу цябе я! 
 
Каб хутчэй артысткай стаць, 
Я табе дазволю 
У вясёлай казцы йграць 
Касманаўткі ролю! 
 

6 
Дома ж бабка выйшла з хаты: 
— Дзе ж ты зноў, каза, 
Неслухмяная мая ты 
Дзераза? 
 
Дзень адзін, другі праходзіць, 
Сёмы йдзе, 
А казы няма, дый годзе, 
Анідзе! 
 
Ходзіць бабка ды бядуе 
Ад відна. 
Аж аднойчы з хаты чуе: 
— Тут яна! 

— Тут каза! — крычаць унукі. 
Тут! Хутчэй! 
— Га? У хаце? Што за штукі 
Там яшчэ? 
 
Клічуць к «тэліку» бабулю: 
— Падыдзі! — 
На сваю хутчэй рагулю 
Паглядзі! 
 
Падышла і, праўда, бачыць: 
Там каза! 
Як артыстка, ходзіць, скача 
Дзераза! 
 
Тыя ж рогі, як нарогі, 
Барада, 
Спрытныя такія ж ногі... 
— Ой, бяда! 
 
Адкажы мне: 
Вверху, знізу 
Ці кудой 
Ты залезла ў тэлевізар 
З барадой? 
 
Ну, вылазь: 
Травы духмянай 
Дам пукі! 
А каза тут ёй з экрана: 
— Мі-кі-кі! 
 
Потым бачыць: у ракету 
Села ўжо каза. 
Старт, i ў неба — 
Хутка гэтак! — 
Мчыцца Дзераза. 
 
Мчыць каза — глядзіце, дзеці! 
Як віхор 

У касмічнай той ракеце 
Паміж зор. 
 
Аж вачам бабуля веры 
Не дае, 
Стала, дзівіцца без меры 
З Дзеразы свае: 
 
— На зямлю, каза, спусціся 
Лепш з-пад зор 
Ды вярніся, ды вярніся 
На свой двор! 
 
Ды каза як i не чуе, 
Мчыць i мчыць, 
У далёкі свет прастуе, 
Толькі пыл курыць... 
 
Ну й каза была ў бабулі, 
Ну й каза! 
Называлася — мо чулі? — 
Дзераза! 
 
 

ДА ЗОРАК 
 
1 

З дзецьмі сёння, хоць i лета, 
На дварэ я не гуляў: 
Я ракету, я ракету 
На паперы маляваў. 
 
Нос, бакі i хвост ёй лоўка 
Я выводзіў дацямна. 
Як жывая, з-пад алоўка 
Выйшла ў рэшце рэшт яна. 
 
Я сядзеў i воч адвесці 
Ад яе не мог ніяк. 
Колькі тон у ёй — сто, дзвесце? 
Мо туды залез бы я... 

Знікла некуды папера... 
Бачу ўжо ракетадром... 
Я ў ракету раптам дзверы 
Адчыніў, зайшоў, бы ў дом. 
 
Як утульна там i чыста, 
Светла, сонечна — ад тых 
Лямп i лямпак прамяністых, 
Сценак, дзверак люстраных! 
 
Сеў я ў крэсла перад пультам, 
Зняў з кручка, надзеў скафандр. 
Пульт аж ззяе. I адкуль там 
Столькі кнопак? 
I — экран! 
 
Цісну во на кнопку гэту, 
I на дзіва мне — ураз 
Здрыганулася ракета! 
Miг, i ўжо — 
Хто марыў з нас? — 
 
Паляцела проста ў зоры — 
Толькі хвост агняны ўслед! 
У нязнаныя прасторы, 
У расчынены Сусвет! 
 

2 
Як цудоўна! У нябёсы 
Я імчу! 
Свет бясконцы, свет дзівосаў 
Уваччу! 
 
Ён адсюль відаць мне ў ззянні 
Буйных зор. 
Зоры, зоры — дзе ні глянеш, 
Зораў збор! 
 
Палячу я з неба ў неба — 
Там на ix 

Паглядзець мне зблізку трэба, 
Агнявых. 
 
Кажуць, гэта — сонцы свецяць! 
Трэба мне 
Там праверыць, у Сусвеце, 
Так ці не... 
 
Ды спярша мяне, ракета, 
Заімчы 
На нязнаныя планеты, 
Ўдалячынь! 
 
Мне даўно было ахвота 
Хоць зірнуць, 
Што за людзі ці істоты 
Там жывуць. 
 

3 
Ясны месяц паміж хмарак 
Выплыў, зіхаціць. 
Хто ж з людзей па ім не марыў 
Змалку 
Пахадзіць? 
 
Ды туды мне будзе можна 
Злётаць хоць калі: 
Месяц — гэта ж спадарожнік 
Нашае Зямлі. 
 
Цісну ўжо ў апаратуры 
Я на рычажок 
I кірую на Меркурый, 
Што мігціць здалёк. 
 
Бліжай, бліжай, i між зорак 
Выплыў дзіўны шар! 
Вунь відаць на ім узгорак, 
Дол, нізіна, яр! 
 
Толькі там усё ж суняцца 

Я не мог ані: 
Мне было ўжо не схавацца 
Ад гарачыні. 
 
Бо Меркурый месца ў высях 
Гэткае знайшоў: 
Аж над сонца — прыглядзіся — 
Грэцца падышоў. 
 
Я далей вяду ракету — 
Гэтак, як хачу. 
Паўз вядомыя планеты 
Бы страла лячу. 
 
Нібы светлы шар у шэрай 
Павалоцы хмар, 
Паўз мяне прайшла Венера — 
Зорка нашых мар. 
 
А пасля, бы накалёны 
На кавадле дыск, 
Паказаўся Марс ,чырвоны 
З зорнай чарады. 
 
Бачу кратэры i горы, 
Нават снегу бель. 
А вунь плешчацца i мора 
Сярод тых зямель! 
 
Пасярод — нібы каналы 
Нехта пралажыў! 
Mo на тых пясках, між скалаў 
Хто жыве ці жыў? 
 
Не спыняецца ракета — 
Зорны карабель. 
Мчыць маленькаю каметай 
Да другіх «зямель». 
 
Там, удалечы,— што гэта 
Дзіўнае блішчыць? 



 136 

Велізарная планета 
Ў космасе вісіць! 
 
За Зямлю на вельмі многа 
Большая яна — 
Хоць ад нас ля Казярога 
Ледзь яна відна. 
 
Скрозь аблокі, мне здалося, 
Бліскаюць на ёй 
Рыжаватыя палосы 
З нейкай жаўцізной. 
 
А, дык гэта ж сам Юпітэр, 
Мала знаны нам! 
А палосы — то мо жыта 
Хто пасеяў там?.. 
 
Ну а гэта паказаўся 
Што вунь там за шар — 
Кольцамі падпаясаўся 
Ў павалоцы хмар? 
 
То ж Сатурн! Планета гэта 
Нам усім здалёк 
Жоўтай зорачкай з Сусвета 
Ззяе між аблок. 
 
А пасля перад вачыма 
Выбліснуў Уран. 
I пайшоў, пайшоў ён міма 
Велічны гігант! 
 
За Уранам заімглёным 
Зоркамі ўдалі 
Па чарзе Нептун з Плутонам 
Ціха праплылі... 
 
А цяпер за марай следам — 
Не спыніць мяне! — 
Да сузор'я Андрамеды 

Карабель імкне. 
 

4 
Доўга я імчаў Сусветам 
I — бо так хацеў — 
На нязнаную планету 
Раптам заляцеў. 
 
Ля тары крутой, скалістай 
Зоркалёт спыніў, 
Выцер пот з чала краплісты 
Дзверцы расчыніў. 
 
І вачам маім адкрыўся 
Новы свет наўкол. 
Там пад сонцамі іскрыўся 
Невядомы дол. 
 
Так, пад сонцамі, бо ззяла 
Сонцаў тых аж тры! 
I з ix кожнае гуляла 
Хораша ўгары! 
 
А пад імі у даліне 
Раптам усплылі 
У нязвычнай зеляніне 
Хаткі... Ці вуллі? 
 
Падышоў бліжэй — 
Так, гэта 
Хаткі сапраўды. 
Вокны, дзверы... 
Двор між кветак, 
I наўкол — сады! 
 
Ды ўсё гэткае малое! 
З казкі мо якой? 
Толькі раптам — што такое? 
З хаткі вунь адной 
 
Выйшлі жвавыя, жывыя — 

He маніў мой зрок — 
Чалавечкі два малыя: 
Кожны з кулачок! 
 
I мяне тут нечакана 
Ўгледзелі — ды ў крык! 
Быў для ix я веліканам, 
Што адкульсці ўзнік! 
 
На той крык, нібы на веча, 
З хатачак сваіх 
Многа гэткай жа малечы 
Высыпала ўміг. 
Я глядзеў на дзіва гэта 
I шчаслівы быў: 
У міжзор'і я планету 
Карлікаў адкрыў! 
 
Хутка з карлікамі тымі 
Я пасябраваў. 
Каля гор i рэчак з імі 
Кожны дзень гуляў. 
А калі ўжо нагуляўся 
Між малых сяброў, 
Я ляцець назад сабраўся, 
На Зямлю, дамоў. 
 
Кожны з карлікаў прасіўся, 
Каб i ix я ўзяў, 
Каб Зямлю, яе дамы ўсе 
Ім я паказаў. 
Пасадзіў ix я ў ракету: 
На зямлю — маршрут! 
Рычажок крануў во гэты 
I... прачнуўся тут! 
 

5 
Так, быў гэта 
Толькі сон. 
А мо й спраўдзіцца 
Ён?

Галасы сяброў 
 
 
КАРАКУМЫ 
(Паводле Нуры Байрамава) 
 
Каракумы — 
Аж па край зямлі 
Тут пяску 
Стагоддзі намялі. 
 
Але толькі 
Ты не называй 
Сумным i журботным 
Гэты край. 
 
На яго зірні вясной. 
Мой друг: 
Колькі кветак 
Тут цвіце наўкруг! 
 
Тут мае 
Найсветлыя ўсе думы: 
Край цяпла i сонца — 
Каракумы. 
 
Хай пяскі тут 
Без канца i краю, 
Толькі ўсё ж 
Зямля ў нас не скупая. 
 
Шчодрая, 
Багатая якраз: 
Мае ў нетрах 
Нафту, 
Вугаль, 
Газ. 
 
Ну, а увосень 
Калі ўсё паспее, 

Ад пладоў 
Яна наўкол святлее... 
 
Прыязджай жа, дружа, 
Не мінай 
Каракумы — 
Мой цудоўны край! 
 
 

НАША БАВОЎНА 
(Паводле Нуры Байрамава) 
 

1 
Калі ў раллю лягло 
Сваёй парою 
Бавоўны семя, 
Кволае, малое, 
Не вырылася аніяк: 
Ну хіба, 
Яно там выжыве, 
Пад цяжкай скібай? 
Але за днямі 
Ціха дні ішлі, 
I вылезла травінка 
З-пад зямлі, 
Нібы іголкаю 
Прабіўшы глебу — 
Якое шчасце 
Бачыць сонца, 
Неба! 
Прыйшоўшы ў поле 
Ў час той на світанні, 
Глядзеў шчасліва 
На яе дэхканін. 
Бо гэта ж ён вясной 
Бавоўны семя, 
Руплівы гаспадар, 
Вось тут пасеяў. 
 

2 
А цяпер, 

Як кінуць вокам — 
Белы, белы 
Стэп навокал! 
Што такое? 
Можа, гэта 
Снег тут выпаў 
Сярод лета? 
Не! 
Пад ясным небам 
Вольна 
Раскашуе так 
Бавоўна! 
Плён багаты 
Рук руплівых, 
Скарб зямлі маёй 
Шчаслівы! 
 

3 
Так, ты скарб наш 
Найкаштоўны, 
Наша золата, 
Бавоўна! 
 
Як ты многа 
Нам даеш: 
Ты свет цэлы 
Адзяеш! 
 
З валакна твайго 
Кашулі 
Носяць дзеці 
I дзядулі. 
 
I яшчэ: 
Бавоўны семя 
Да стала 
Алей нясе нам... 
 
Нездарма 
Над ёй народ 
Так шчыруе 

З году ў год! 
 
 
ЧАБАНСКІ АГАНЁК 
(Паводле Нуры Байрамава) 
 
Адпалаў 
Вялікі летні дзень, 
Ахінуў пустыню 
Ночы цень. 
І ўзляцеў, 
Як быццам матылёк, 
Залаты 
Чабанскі аганёк. 
Ля агню 
Прыселі чабаны, 
Адпачнуць 
За цэлы дзень яны. 
Пара белая 
Плыве над кацялком. 
Гаркаваты чай 
Прапах дымком. 
Пі ды слухай 
Ночы галасы. 
Вунь чуваць здалёку 
Брэх лісы. 
Дзесь спрасонку 
Птушачка пішчыць. 
Крыллямі начніца 
Прашуршыць... 
Да агню бліжэй 
Ступае ноч. 
Чорнаю сцяною 
Стала збоч. 
Хоча патушыць агонь, 
Але 
Скача ён, гарэза, 
Весялей, 
Круціцца ля чабаноў 
Ваўчком, 
Ліжа цемру 

Яркім языком. 
Ноч усю 
Агонь вось так гарэў, 
Чабаноў 
Цяплом ён шчодрым грэў. 
Калі ж згаслі 
Зоркі ў вышыні 
Над кашараю у цішыні, 
Крылцы склаў свае? 
Як матылёк, 
Залаты 
Чабанскі аганёк. 
 
 

Я — ГАТОЎ 
(Паводле Нуры Байрамава) 
 
Хай вядзе мяне сонца 
За сабою услед, 
За той край, дзе заходзіць, 
У нязведаны свет! 
 
Хай вядуць мяне хмаркі 
У далёкую сінь, 
Дзе ў гарах я адкрыю 
Многа новых вяршынь. 
 
Хай арлы мяне клічуць 
У прасторы нябёс, 
Хай чакае мяне 
Яшчэ безліч дзівос. 
 
Серабрысты ручай 
Між узгоркаў няхай 
Завядзе мяне з сонцам 
У няведамы край, 
 
У той край, дзе яшчэ 
Камяні, цаліна, 
Над якой спіць пакуль 
Залатая вясна 

Я хацеў бы той край 
Адагрэць, ажывіць 
I вясну гулам трактара 
Там пабудзіць. 
 
Шлях-дарога няхай 
Мяне ўперад вядзе: 
Гэта шчасце, сябры — 
Працаваць для людзей! 
 
 

ЖУК-ШАВЕЦ 
(Паводле Нуры Байрамава) 
 
— Жук-нхавец, 
Жук-шавец» 
У госці зваў мяне 
Кравец! 
 
— У госці зваў цябе 
Кравец? 
А пры чым тут я, 
Шавец? 
 
— А пры тым, 
Што ад суботы 
Пазбіваны ў мяне 
Боты! 
 
Засмяюць мяне 
І восы, 
Як пайду я ў госці 
Босы! 
 
— Ну, тады 
Прысядзь на сук,— 
Зажужукаў 
Важна жук,— 
I забудзь 
Свае турботы: 

Будзеш ты 
Абуты ў боты! 
Праз хвіліну 
Жук-шавец 
Вынес боты — 
Вось дык спец! 
 
Ну, а боты, 
Ну, а боты — 
Адмысловае работы! 
Кожны — 
Лёгенькі такі! 
Што за гузічкі, 
Шнуркі! 
 
Боты гэтыя 
Абуеш — 
Ты нагі ў ix 
Не пачуеш! 
Толькі станеш — 
Пабягуць, 
Самі ў госці 
Прывядуць! 
 
 

УСЁЗНАЙКА 
(Паводле Нуры Байрамава) 
 
Мы спыталі ва Ўсёзнайкі: 
— Дзе зімуе наша лета, 
Лета ў ружах i цюльпанах 
Дзе зімуе, адкажы? 
 
— Як не знаць: у цёплай печы 
Лета краснае зімуе, 
Грэе, варыць, нас вяселіць — 
Дроў ты толькі падлажы! 
 
Там жывуць, у гэтай печы, 
Вогненныя чалавечкі. 
Падыдзіце, паглядзіце: 

Так ці не? 
Хто скажа з вас? 
 
Толькі нос не апячыце, 
Толькі нос не апячыце, 
Толькі нос не апячыце, 
Правяраючы адказ! 
 
Мы спыталі ва Ўсёзнайкі: 
— Дзе зіма гасцюе летам? 
Дзе з марозамі i снегам 
Летнім днём зіма сядзіць? 
 
— Тут зіма гасцюе летам — 
Ў халадзільніку во гэтым. 
I марозам, i снягамі 
Хоча ўсё ахаладзіць! 
 
Тут хаваюцца завеі 
I сама снягурка-фея! 
Падыдзіце, паглядзіце: 
Так ці не? 
Хто скажа з вас? 
 
Кліча вас яна у госці! 
Толькі нос не адмарозьце, 
Толькі нос не адмарозьце, 
Толькі нос не адмарозьце, 
Правяраючы адказ! 
 
 
ВОСТРАЎ АЛЕНЯЎ 
(Паводле Віктара Тэлеукэ) 
 
Вы чулі пра аленяў востраў? 
Ён з казкі. Я ж на ім бываў. 
...Выў ураган. Ён да нябёс там 
Марскою хваляй даставаў. 
 
Ды потым бура адступіла. 
Зноў — цішыня. 

Вада як шкло. 
I вадапады серабрыла 
Здалёку месяца святло. 
 
Я бачыў, як ляцелі цені, 
Чуў стукат частых капытоў. 
То беглі гожыя алені 
Між дрэў маўклівых i кустоў. 
 
I раптам сталі 
За кустам! 
Калін i руж пры кургане 
І палахлівымі вачам! 
Глядзелі доўга на мяне, 
Табе б злавіў я аднаго. 
На лбе — ці бачыла такое? — 
Бялела зорачка ў яго. 
 
Мы ў Кішынёў яго забрал! б — 
Няхай бы ў нас пажыў хоць з год. 
З ім дзеці хораша б гулялі, 
Яго б узялі ў карагод... 
Там расказаў аленям з ласкай 
Я пра дачку, яе ўсе сны — 
Яна не плача, 
Любіць казкі... 
 
Мяне так слухалі яны! 
 
 
ЮНЫЯ КАПІТАНЫ 
(Паводле Віктара Тэлеукэ) 
 
Так хлапчукі малыя мрояць 
Пра караблі, пра плёскат мора! 
Яно пад неба сінізною 
Ix кліча казачнай прасторай. 
 
Разлеглася 
Між небасхілаў, 
I ні канца яму ні краю. 

З вясёлым ветрам легкакрылым 
I дзень i ноч яно гуляе. 
 
Маўчаць на беразе вулканы, 
Глядзяць туды, дзе крыкі чаек. 
Ну, i малыя капітаны 
Яшчэ пакуль што 
На прычале. 
 
Ix мора ціха суцяшае: 
— Гуляйце, набірайце сілы, 
А час праб'е — 
Вас пагайдаю 
За сонечныя небасхілы. 
 
Сваёй чаргою несціхана 
За годам год імкліва сходзіць. 
I бераг 
Новых капітанаў 
У мора сіняе праводзіць. 
 
 

ЗАЙЦЫ 
(Паводле Атабека Хнкаяна) 
 
Аднойчы ў лесе правадыр заечы 
Сабраў усіх братоў-зайцоў на веча 
І так сказаў: 
— Ну, што ў нас за жыццё! 
Баімся мы ўсяго, 
Трасёмся, як лісцё. 
Сабака гаўкне, 
Пісне мыш якая, 
Мы з усіх ног заечых уцякаем! 
Бывае нават: 
Нечаканы вецер 
Зашамаціць у яблыневым вецці — 
I нас, бы ў ліхаманцы, зноў трасе, 
У баразне аж стульваемся ўсе! 
Ці ж можна даражыць 
Жыццём такім? 

Лепш развітаемся давайце з ім! 
Мы чалавеку гэты свет пакінем, 
A самі — у раку, навек загінем! 
I не маглі зайцы тут не згадзіцца, 
Пайшлі ўсе гуртам да ракі — 
Тапіцца. 
А падышлі — 
Як там, дзе мох, трава, 
Пачулася ім раптам: 
— Ква-ква-ква! 
I плоймы жаб тут у ваду ад ix, 
Спалоханыя, кінуліся ўміг! 
— Эге, зайцы! — сказаў адзін касы. 
Дарэмна мы пазвешвалі насы! 
Прычын няма з жыццём нам расставацца: 
I нас, зайцоў, хоць жабы, ды баяцца! 
 
 

МЫШЫНЫ СХОД 
(Паводле Атабека Хнкаяна ) 
 
Аднойчы ўзяўся хіжы Кот 
Увесь мышыны звесці род. 
Лавіў мышэй ён па дварах 
І гэтакі нагнаў там страх 
На ix, што тыя нават з нор 
Нос не паказвалі у двор. 
Тады мышыны цар на сход 
Пазваў мышыны свой народ. 
З нор, са шчылін, з дзірак пакрысе 
Сабраліся тут мышы ўсе — 
Старыя, дзеці, юнакі, 
І багачы, i беднякі. 
— Ну, як далей нам, мышы, жыць? — 
Сказаў ім цар. — Што тут рабіць, 
Каб як прагнаць Ката нам, каб 
Пазбавіцца ад злосных лап? 
З хвастамі доўгімі паны 
Сюды прыйшлі былі. 
Яны 
Цярпелі, як i ўсе, не раз 

Ад лап каціных. 
— Хопіць нас 
Кату ліхому мучыць так, — 
Сказаў адзін з іх. — Нам ніяк 
Больш нельга гэтага трываць, 
Кату такое дараваць! 
Я — мыш пачцівая. Мой род 
Жыў без бяды i без турбот. 
Цяпер i мой пусты ўжо дом — 
Мы ўсе так з голаду памром! — 
I вінаваты ў гэтым Кот — 
Вялікі злыдзень, абармот! 
О, яго мы добра знаем! 
З хітруноў хітрун: няўзнак 
Ляжа ля нары, бывае, 
I ляжыць, нібы мярцвяк. 
A калі з нары па ежу 
Мышка выбежыць, 
О страх: 
Ажыве ураз той лежань, 
Miг — і мышка ў кіпцюрах! 
А злавіўшы мыш, ён з ёю 
Забаўляецца яшчэ, 
З аслабелай, ледзь жывою: 
Ці ж ад злыдня ўжо ўцячэ? 
З'есць ён мыш, зноў ходзіць, чмыша. 
Вочы — нібы два агні! 
Гіне род наш слаўны, мышы, 
Як ты злыдня ні кляні! 
Каб заткнуць паганцу глотку, 
Каб не гінуць без пары, 
Сёння я яму бразготку 
Падшукаў адну, сябры! 
Гэта медная бразготка — 
Нам сапраўдная знаходка! 
На Ката яе пачэпім — 
Зажывём, як нельга лепей! 
Дзе ні пройдзе ён — ля сходкаў, 
Ля нары, каля варот, 
Нам падкажа ўраз бразготка: 
Во ён, Кот! Во ён, Кот! 

Час канчаць ужо нам сходку — 
Сходзіць ночы чарната. 
Ну, хто возьмецца бразготку 
З вас павесіць на Ката? 
Ты, Ало? 
— Не, я слабенькі! 
— Ты, Чало? 
— А я маленькі! 
— Ты, Мето? 
— Я глухаваты... 
— Ты, Пасто? 
— Я слепаваты... 
— Ты, Амбо? 
— Ой, страшна мне!.. 
— Ты, Чамбо? 
— О, не, не, не! 
Хто мяне тады ўратуе, 
Калi Кот мяне пачуе? 
— Ты, Чамбо, не знаеш — хто: 
Уратуюць Кто i Бто! 
Каб ты ўцёк, яны ў Ката 
Адгрызуць канец хваста! 
Тут закрычаў піскліва Бто: 
— Эй, пра мяне ты кажаш што? 
Сам паспрабуй, чым нас вучыць, 
Ката таго за хвост схапіць! 
Ты ўмееш добра баяць нам: 
Павесь Кату бразготку сам! 
— О памаўчы, о памаўчы: 
Я ўсім хацеў вам памагчы! 
Мая работа — гаварыць, 
А ваша — гэта ўсё зрабіць! 
— А можа, сам ты лепш за нас 
З Катом бы справіўся ураз? 
Раз гладка гаварыць умееш, 
Ката прагнаць ад нас здалееш... 
Прыціх тут раптам туз хвастаты, 
Мышыны гэты памагаты, 
І, каб не ўлезці у прыгоду, 
Паціхеньку ca сходу — 
Ходу! 

КАЛІ МЫ АДНОЙЧЫ ЧЫТАЛІ 
(Паводле Лехтэ Хайнсалу) 
 
Сонца вясёлае ў вокны глядзела. 
Зайчык скакаў перад вокнамі смела. 
Дзетак лічыла курыца-мама, 
Сшытак чытала маміна мама, 
Пісьмы чытала мама мая, 
Кніжку чытала сястрычка, а я 
Ўзоры чытаў на абоях. 
 
Перавярнула старонку бабуля, 
Перавярнула старонку мамуля. 
Ну, а сястрычка — у кніжцы не тонкай 
Перавярнула дзве разам старонкі, 
Я ж — павярнуў абоі... 
Ой, што такое? 
 
Мама мяне ўжо за вуха трымала, 
Гнеўныя словы сястрычка кідала. 
Бабка за ёй закрычала таксама, 
I закудахтала курыца-мама! 
 
 

ВАДАСПАД 
(Паводле Рафаэла Эрыставі) 
 
Сын снягоў паднебных, 
Чысты 
Вадаспад з гары шугае. 
Грае, пеніцца, віруе 
Серабра сцяна жывая. 
Падыдзі любой парою — 
Зачаруе цябе, дружа, 
Перамешаная з сонцам 
Вадзянога пылу 
Сцюжа! 
Б'юцца хвалі аб каменкі, 
Пырскі — 
Золата асколкі. 
I ў той сцюжы, i ў той сцюжы 

Дзіва з дзіў — 
Дуга вясёлкі! 
 
 
ЗАПРАШЭННЕ Ў ШКОЛУ 
(Паводле Рафаэла Эрыставі) 
 
Пара ўставаць! 
Хто спіць яшчэ? 
Гэй, мігам апранацца! 
Усім збірацца найхутчэй 
Ды за навуку брацца! 
 
Ужо i певень у двары 
Пракукарэкаў зычна, 
Даўно чырыкае ўгары 
Дзесь ластавачка звычна. 
 
Прачнуўся лес — 
Птушыны спеў 
Разносіцца далёка. 
Арол над неба узляцеў 
I кружыць ля аблокаў! 
 
А во i сонейка свой твар 
З-за лесу наказала — 
Ажыў увесь палёў абшар, 
Расой зямля заззяла. 
 
Туды, дзе грэчка зацвіла 
Ўжо на грудку гарбатым, 
Ляціць з дамка-вулля пчала 
Па свой салодкі ўзятак. 
 
Заварушыліся жучкі, 
А вунь — глядзі — 
Мурашкі 
На плечы ўскінулі сучкі 
I цягнуць — 
Груз ix важкі! 

Не спяць i людзі. 
Рыбакі 
Ўзяліся за работу. 
Працуюць дружна ля ракі 
Звідна касцы ў ахвоту. 
 
Дык хто не ўстаў з вас? 
Досыць спаць! 
Гэй, апранацца мігам! 
Каб ад усіх вам не адстаць, 
Бярыцеся за кнігу! 
 
 

ВЯСНА 
(Паводле Акакія Цэрэтэлі) 
 
Вясна, вясна... Рачулак звон.. 
Скрозь браткі ўжо цвітуць. 
І ружы сонечнай бутон 
Раскрыўся — не мінуць! 
 
Вясёлы ветрык веснавы 
За логам, ля ракіт — 
Глядзі — расчэсвае травы 
Зялёны аксаміт. 
 
З гары крутой бруя на дол 
Празрыстая імчыць. 
Яна, не моўкнучы, наўкол, 
Як музыка, гучыць. 
 
I ажылі наўкол лясы — 
Хутчэй, хутчэй сюды: 
У дрэвах птушак галасы 
Звіняць на ўсе лады. 
 
Ну ж i прастор для дзетвары! 
Усіх заве вясна. 
Там, на прыволлі, да зары 
Не моўкне гамана. 

ХЛОПЧЫК I МАТЫЛЁК 
(Паводле Акакія Цэрэтэлі) 
 
Убачыў хлопчык матылька 
На кветачцы здалёк. 
Падкраўся ціхенька i — раз! — 
Злавіўся матылёк! 
 
— Які ты гожы, матылёк! 
Скажы, як ты жывеш? 
Куды спяшаешся штодзень? 
Дзе ежу ты бярэш? 
 
— А я лятаю па палях, 
Дзе краскі скрозь цвітуць. 
Усё, што трэба, мне яны, 
Вясёламу, даюць. 
 
Я сярод красак i жыву, 
Ды мой кароткі век... 
Лепш не затрымлівай мяне, 
Маленькі чалавек! 
 
— Ну што ж, ляці, — сказаў хлапчук, 
Яго пусціўшы ў свет. 
I доўга, радасны, глядзеў 
Ён матыльку услед. 
 
 

ПТУШКА, ЯКАЯ ТРАПІЛА У СІЛО 
(Паводле Акакія Цэрэтэлі) 
 
Дзеці: 
 
— Ага, папалася ў сіло 
Ты, дробненькая птушка! 
Цяпер ты наша, і сядзі 
Пакорліва, пяюшка! 
 
Птушка: 

— Але ж, скажыце вы, нашто 
Мяне трымаць тут сілай? 
Што, дзеці міленькія, вам 
Я кепскага зрабіла? 
 
Дзеці: 
 
— Цябе мы будзем даглядаць, 
Кідаць зярняткі ў лубку. 
I цукар кожны дзень даваць 
Табе ў малую дзюбку! 
 
Птушка: 
 
— Ды цукар ваш — 

не для мяне! 
Жыць тут мне будзе — 

мука. 
У полі мушкі, чарвячкі 
Мне саладзей за цукар! 
 
Дзеці: 
 
— У полі холад, ты ж зімой 
Замерзнеш у завею. 
А тут, у клетцы залатой, 
Ты рай сабе займееш! 
 
Птушка: 
 
— Не прамяняю поле ўсё ж 
На гэты рай ніколі. 
Ад суму, ад тугі памру 
У вас я, у няволі. 
 
Я веру: добрыя вы ўсе, 
Ды ласка мне не трэба. 
Прастор i воля трэба мне, 
Для крылаў трэба — неба! 

Дзеці: 
 
— Ну што ж, імчыся ўдалячынь! 
Хай вольнай — воля будзе. 
Дзень цэлы ў небе шчабячы, 
Спявай на радасць людзям! 
 
 
ЯБЛЫК I ШАКАРА 
(Паводле Акакія Цэрэтэлі) 
 
Увесь наліты сокам, 
Такі прыгожы, вабны, 
Пафарбаваны сонцам, 
Блішчыць у лісці яблык. 
 
Глядзіць на яблык светлы 
Даўно малы Шакара. 
— От, каб яго строс ветрык! — 
У слых Шакара марыць. 
 
А ветрык праз хвілінку, 
Шакары ўчуўшы гол ас, 
Прымчаў, трасе галінку — 
Ляціць той яблык долу! 
 
— Бяры яго, Шакара, — 
То дар ад твайго дзеда. 
Ён сад садзіў i марыў 
Пра шчасце ўнукаў, ведай 
 
 

УСПАМІН 
(Паводле Георгія Чыладыдэлі) 
 

I 
Як сёння, я помню далёкі той час, 
Калі я у школу пайшоў першы раз. 
Далі мне бацькі тады азбуку ў рукі: 
— Ану, пакажы, 
Дзе тут «азы», дзе «букі». 

Стаяў я, нагамі перабіраў: 
Яшчэ нават азбукі я не знаў! 
— А ведаць табе ўсё, 
— Сказалі мне, — трэба: 
Пра сонца, зямлю, 
Пра паветра, пра неба, 
Што дзеецца ў свеце, 
Што колісь было. 
Навука — 
У свет наш вялікі святло. 
 

II 
Мне шкода было разлучацца з палям!, 
З раўкамі, 
З лясамі густымі, 
З cадамi. 
Я плакаў. Ды маці сказала: 
— Не плач, 
З навукай у людзі ты выйдзеш як бач. 
Мы тут увесь век свой ад малку гаруем 
Мо ў свеце, сынок, 
Хоць табе пашанцуе. 
Вось толькі ты ў школе 
Вучыся з ахвотай, 
Забудзь пра гулянкі, 
Забудзь пра ляноту. 
Ці будзеш ты дома, 
Ці ў дальніх краях — 
Спатрэбіцца ўсюды 
Навука твая. 
 

III 
— Яшчэ ты запомні, — 
Мне маці казала, — 
Куды б цябе доля твая 
Ні пазвала, 
Ніколі, нідзе, сын мой, 
Не забывай 
Пра дом свой бацькоўскі, 
Пра родны свой край. 
І роднае мовы сваёй 

Не цурайся, 
Hi ў якіх краінах 
З ёй не разлучайся. 
Яна — як падмурак: 
Разваліш яго — 
Умомант не стане 
І дома ўсяго. 
Уся прападзе твая праца адразу, 
Самога сябе 
Згубіш з моваю разам! 
 

IV 
Давала яшчэ мне маці парады: 
— Ідзі да людзей ты 
Заўжды ca спагадай. 
Няшчаснага стрэнеш — 
Яго падтрымай, 
А зайздрасць з карэннем 
З душы вырывай. 
Да ўсіх тваё сэрца 
Хай чулае будзе — 
I дзякуй табе 
Скажуць добрыя людзі. 
 

V 
Па сёння я помню 
Далёкі той час 
I ўсюды выконваю 
Матчын наказ. 
 
 

ПЕРШЫ СНЕГ 
(Паводле Айдын Хаджыевай ) 
 
Я сёння раніцаю ўстала 
I свету проста не пазнала: 
Снег першы выпаў — белы-белы, 
I ўсё наўкол так пасвятлела! 
Як добра мне па цаліку 
Ісці — па чысценькім сняжку! 
З акна за мною сочыць мама, 

Яна вясёлая таксама: 
Мяне з усмешкай маладою 
Віншуе, радая, з зімою. 
Хоць сівер дзьме, у твар цаляе, 
Я на яго i не зважаю, 
Іду, іду па цаліку — 
Па гэтым чысценькім сняжку! 
Мяне ад сіверных тых хваляў 
Хаваюць паліто i шалік, 
А потым — шапка, рукавіцы — 
Ці ж можна тут мне прастудзіцца? 
Мароз ружовіць толькі шчокі. 
Перада мною — свет шырокі. 
Так добра мне па цаліку 
Ісці — па чысценькім сняжку! 
 
 

ГУТАРКА 
(Паводле Айдын Хаджыевай) 
 
— Скажы, што за рэкамі, мама, 
Далёка? 
 
— Там поле бавоўны — 
Прыстанак аблокаў. 
 
— А што за гарамі, 
За тым вунь туманам? 
 
— За імі ўстае 
Кожным разам світанак. 
 
— А што на тых хмарах, 
Што далеч укрылі? 
 
— Вясну нам нясуць яны, сынку, 
На крыллі. 
 
— Вясну? Пра яе ж, мама, 
Гэтак я мару! 

Як мне памагчы, скажы, 
Добрым тым хмарам? 
 
 

ДЗЮЛЬ-ДЗЮЛЬ2 
(Паводле Айдын Хаджыевай) 
 
— Чаму гэткі рады ты сёння, 
Фарход? 
— А я на кані 
Ездзіў толькі што — от! 
 
Каня ты такога 
Не бачыў дасюль. 
Конь гэты не просты — 
Завецца Дзюль-дзюль! 
 
Ён вуха наставіць, 
Махне галавой — 
I цераз пустыню 
Імчыцца стралой! 
 
А стрэнуцца горы, — 
Ці чуў ты, Дзільшот? — 
Ён пераляціць ix, 
Нібы самалёт! 
 
Ён можа й над морам, 
Як птушка, ляцець... 
— А як бы каня мне твайго 
Паглядзець? 
 
Пытае Дзілынот, — 
Ён узяўся адкуль? 
— Ён з бацькавай казкі — 
Мой слаўны Дзюль-дзюль! 
 
 
 

                                                 
2 Дзюль-дзюль — казачны крылаты конь. 

РЫБАЛОЎ 
(Паводле Казіса Бінкіса) 
 
Над палямі, над ракою 
Ходзіць сонца веснавое. 
Ад яго найшчырай ласкі 
Расцвілі навокал краскі. 
Жабкі квакаюць у лозах, 
 
Кружаць хуткія стракозы. 
Матылькі гуляюць, мушкі, 
У ляску шчабечуць птушкі. 
Добра ўсім пад небам чыстым, 
Пад тым сонцам прамяністым! 
 
Лес, рака, палеткі, мабыць, 
Вас таксама, дзеці, вабяць... 
Толькі, перш чым бегчы з дому 
За аселіцу, 
Вядома ж, 
Трэба ў мамы папытацца, 
Дзе вам можна забаўляцца. 
 
Бо не ўсіх страчае ветла 
Лес, рачулкі пояс светлы. 
Расказаць хачу вам, дзеці, 
Што было нядаўна з Пецем. 
Пеця — наш сусед па дому. 
Вы, напэўна, з ім знаёмы? 
Быў ён хлопчык — ну, на славу! — 
Паслухмяны i ласкавы. 
Без дазволу аніколі 
Не хадзіў ні ў лес, ні ў поле. 
Дома ўсе яго любілі, 
A суседзі гаварылі: 
— Прыклад браць бы з Пеці дзецям! 
Піянерам будзе Пеця! 
Ды аднойчы у нядзелю 
Выбег Пеця за прыселле. 
Бачыць: у рацэ ў чаротах 
Качкі спрытна ловяць плотак. 

— Не, я качкам не уступлю, — 
Сёння рыбы налаўлю! 
Збегаў хуценька дахаты 
I, схапіўшы вуду таты, 
Не сказаўшы маме й слоўка, 
На раку пабег ізноўку: 
— Рыбак я злаўлю нямала — 
Не даведалася б мама! 
Пецю ўбачыўшы, адразу 
Качкі крыкнулі ўсе разам: 
— Не хадзі на рэчку, Пеця: 
Быць адным тут нельга дзецям! 
Але Пеця нават вухам 
Не павёў: нашто ix слухаць! 
Буду ўзяўшы, на кручок 
Начапіў ён чарвячок 
І закінуў вуду тую 
Падал ей — на плынь рачную. 
Ну, а качкам, што крычалі, 
Пецю гэтак ушчувалі, 
Адказаў: 
— Вы не крычыце, 
Лепей ціха пасядзіце 
Ці ідзіце да сялібы — 
Не пужайце толькі рыбы! 
I, забыўшы ўсё на свеце, 
З вудай сеў ля рэчкі Пеця. 
Хвалі рэчку разгайдалі, 
Паплавок закалыхалі. 
Раптам ён уніз нырнуў: 
Нехта леску нацягнуў! 
Ды як плёхне — моцна так! 
Бачыць Пеця: то ж шчупак, 
Пеця рыбу падсякае, 
Толькі — вось бяда якая! — 
Як ні напінае жылы, 
Выцягнуць не мае сілы. 
 
Гнецца вудачка, як лук, 
Ды хто вырве яе з рук! 
Пеця з вудаю сваёю 

Нахіліўся над вадою. 
Тут шчупак убок вільнуў, 
Моцна вуду нацягнуў 
I ў ваду пацёг самога 
Гора-рыбака малога! 
Качкі кракаюць: «Бяда! — 
Згубіць хлопчыка вада!» 
Кліча Пеця маму з татай, 
Ды яго далека хата. 
Хлопчык ціну разграбае, 
Мутную ваду глытае. 
Плаваць ён зусім не ўмее: 
Рукі Пецевы нямеюць, 
Карчанеюць хутка ногі 
I нідзе няма падмогі... 
Качкі ў крык: «Ратуйце Пецю!» 
Ды ix чуе толькі вецер. 
Як было ўсё, добра бачыў 
З-за чаротаў дужы качар. 
— Досыць, качкі, вам крычаць 
Трэба Пецю выручаць! — 
Так сказаў i ў хвалю ўмела 
Даў нырца той качар смелы. 
Там схапіў хлапца за нос 
I да берага панёс, 
Качкі, што за ўсім сачылі, 
Мігам хлопца падхапілі. 
Так злавілі, адным словам, 
Качкі ў рэчцы рыбалова. 
 
 
ВЯСЁЛАЕ СОНЕЙКА 
(Паводле Лаймонса Пелманіса) 
 
Сёння сонца — аж іскрыцца! 
Толькі вылезла з-за гаю, 
A ўжо ў вочы, шаляніца, 
Так праменнем i цаляе. 
 
Сонца ў лесе, сонца ў жыце... 
А вунь луг ляжыць зялёны — 

У расе зіхцяць, зірніце, 
Зыркіх сонейкаў мільёвы! 
 
Любіць сонейка i з намі, 
З дзетварой, гуляць, бывае: 
Разам бегае лужкамі, 
Ў рэчку з берага нырае. 
 
Так гуляючы, у звоне 
Майскіх дзён, пад небам сінім, 
Нам насы крадком чырвоніць, 
Твары ўсім нам рабацініць. 
 
Кожны дзень вось так сваволіць, 
Бессаромнае, дурэе. 
Толькі вечарам міжволі 
Перад светам чырванее. 
 
 

ЗАЯЦ-ЛЁТЧЫК 
(Паводле Лаймонса Пелманіса) 
 
Расхваліўся неяк зайка, 
Задавака i зазнайка: 
— Я ўсё ўмею захачу — 
Дык у неба палячу! 
Мне не трэба й самалёт: 
Стаў на лыжы — 
І ў палёт! 
Лыжы ўміг з гары во гэтай 
Панясуцца — 
Як ракета! 
На тару залазіць зайка, 
Задавака i зазнайка. 
Разагнаўся й праз хвіліну — 
Гэй! — 
Ляціць ужо з трампліна 
Ну, нібыта самалёт! 
Толькі раптам — 
Гоп аб лёд! 
Аж убачыў зоркі зайка, 

Задавака i зазнайка. 
Бок пабіты зайка ліжа: 
— Вінаваты ў гэтым лыжы 
Каб была ў мяне ракета, 
Абляцеў бы я паўсвета! 
 
 
СМЕШНЫЯ СЕЙБІТЫ 
(Паводле Лаймонса Пелманіса) 
 
Вецер, 
Хмара, 
Гром, 
Маланка 
Згаварыліся: 
Уранку 
На грудку 
Пасеяць троху 
Стручкаватага гароху. 
Гром 
Араць той груд узяўся: 
Пагрымеў — 
І прэч падаўся! 
І маланка з ім арала: 
Мільганула — 
І прапала! 
Хмара 
Сеяла гарох — 
У асот, чартапалох! 
Намагаў ёй 
Вецер троху: 
— Ну ж i будзе ў нас 
Гароху! 
A назаўтра 
Ясным ранкам 
Вецер, 
Хмара, 
Гром, 
Маланка 
На палетак свой 
Ляцяць: 

Мо пара 
Струкі шчыпаць? 
Толькі там 
Замест гароху — 
Бадылі 
Чартапалоху! 
Гром злаваўся, 
Як ніколі: 
— Вельмі кепскае 
Тут поле! 
 
 

ПРАЦА 
(Паводле Вітаўта Людэна) 
 
Бульба з мокрай зямлі 
Просіцца ў кошык хутчэй — 
Гэта чорная праца. 
 
На сонечнай градцы клубніца 
Спелая просіцца ў кубак — 
Гэта чырвоная праца. 
 
У кадаўбе просіць мука, 
Каб у дзежцы яе замясілі — 
Гэта белая праца. 
 
Бульба ў талерцы дыміцца, 
Глядзіць на ўсе вочы клубніца, 
 
Пірог на стале залаціцца — 
Дае столькі смачнага праца! 
 
 
КАЛЫСАЧКІ ХЛЕБА 
(Паводле Вітаўта Людэна) 
 
На жытнім полі — 
Калысачкі чорнага хлеба, 
На полі пшанічным — 
Калысачкі белага хлеба. 

Клопат людзей працавітых — 
Бацька хлеба, 
Маці хлеба — 
Сама зямля. 
 
 

БУЛЬБІНКА 
(Паводле Вітаўта Людэна) 
 
— Бульбінка, бульбінка, 
Дзе твае сястрычкі? 
— На рыжскім рынку, 
На рыжскім рынку — 
Там мае сястрычкі. 
— А што ж робяць, бульбінка, 
Там твае сястрычкі? 
— У мяшку сядзяць, 
У мяшку сядзяць 
Там мае сястрычкі. 
— А якія ж, бульбінка, 
У цябе сястрычкі? 
— Круглыя, прыгожыя 
У мяне сястрычкі. 
— А як клічуць, бульбінка, 
Ix, тваіх сястрычак? 
— Ну, хіба цыбулінкай? 
Гэтаксама — бульбінкай! 
 
 

КАРАБЛІ 
(Паводле Вітаўта Людэна) 
 
Светлыя, як казка, караблі 
З мораў-акіянаў прыплылі. 
Днямі i начамі ix гайдалі 
Там у далях пеністыя хвалі, 
Туманы студзілі. 
Ix сягоння 
Грэюць роднай Даўгавы далоні, 
Мыюць ім шырокія бакі — 
Хай жа адпачнуць, працаўнікі. 

ЧАРАЦІНКІ 
(Паводле Вітаўта Людэна) 
 
Чарацінкі, чарацінкі — 
Танканогія дзяўчынкі. 
Беглі тут i на бяду 
Вунь ускочылі ў ваду. 
I, завязнуўшы, даўгія 
У вадзе стаяць па шыі. 
Дні i ночы 
Тут стаяць 
Ды ад холаду 
Дрыжаць. 
 
 

ВАРТАЎНІК 
(Паводле Іона Балдума) 
 
— Гэй, каза! Каля пapoгa 
Ты замэкала чаго? 
— Клічу хлопчыка малога — 
Пасвіць козліка майго! 
Сёння я найду да гаю, 
Ды баюся, што ў той час 
Воўк падкрадзецца, бывае, 
I яго тут з'есць ураз. 
— Ты пакінь яго з Сандэлам: 
Хоць i меншы ён за ўсіх, 
Ды затое самы смелы, 
Самы добры ён з малых! 
 
 
ЛЕТНІЯ ПРЫЦЕМКІ 
(Паводле Тона Балдума) 
 
Дзень адзвінеў. У цішыні 
Так стала ўсё чарнець! 
I толькі зоркі ў вышыні 
Ясней ледзь-ледзь, ясней ледзь-ледзь, 
Уздумаў ветрык з трапяткой 
Бярозкай падурэць. 

I звон крынічкі гаманкой 
Ясней ледзь-ледзь, ясней ледзь-ледзь. 
Між хмар цярэбіць месяц шлях — 
Аж люба паглядзець! 
I на сяле агні ў дамах 
Ясней ледзь-ледзь, ясней ледзь-ледзь. 
 
 
ХАЦЕЛІ ПАБІЦЦА СМАЎЖЫ 
(Паводле Юліана Філіпа) 
 
Два смаўжы у кроне дуба 
Леглі ціхенька ў цяньку: 
Раўлік-Паўлік — на сучку, 
Паўлік-Раўлік — на лістку. 
 
А пад імі з двух узгоркаў 
Лоб у лоб — два бараны. 
Так смаўжам глядзець цікава, 
Як сыходзяцца яны! 
 
Ад рагоў ix — гром i грукат! 
Іскры сыплюцца наўкруг! 
— Раўлік-Паўлік, высунь рожкі 
Будзем біцца мы, мой друг! 
 
— Што ж, давай! Гэй, дайце мес 
Бараны! Прэч у загон!.. 
Восем дзён смаўжы спаўзаюць, 
Восем дзён бяруць разгон. 
 
Вось i стрэліся ўжо ўнізе. 
Цішыня стаіць наўкруг. 
— Як жывецца, Раўлік-Паўлік? 
— Як табе жывецца, друг? 
 
А пра бойку штось не чутна 
Нават слоўка аднаго: 
Покуль так смаўжы спаўзалі, 
Дык забылі для чаго! 

БОМЫ 
(Паводле Юліана Філіпа) 

 
Дзінь-дзінь! — з неба, 
Дзінь-дзінь! — уніз. 
Над зямлёю звон павіс. 
Гэта зорак-бомаў звон. 
Дзінь! — ляціць з усіх старон. 
Там, дзе зорка ўпала — 
Дзінь! — 
Б'е крынічка, паглядзі. 
Дзінь! — у лунцы, 
Дзінь! — на дне, 
Дзінь-дзінь-дзінь! — 
Нібыта ў сне. 
Бомы звонкія вясны 
Пад нябёсамі чутны. 
Дзецям хораша гуляць — 
Галасы ix скрозь звіняць. 
Дзінь-дзінь-дзінь! — дзе ні пайдзі. 
Дзінь-дзінь-дзінь! 
Дзінь-дзінь-дзінь! 
 
 
АД МТАЦМІНДЫ ДА СМАЛЕНСКА 
(Паводле Мірзы Гелавані) 
 
Ад Мтацмінды да Смаленска — 
Доўгі шлях: 
Горы, стэп, іржавыя балоты. 
Помніш ноч? 
Залёг ты у дратах 
Пад шалёным градам кулямётаў.' 
Помніш Днепр? 
Кляновых лісцяў рой. 
Восень скрозь шляхі нам 
Залаціла. 
Быў я ранены, 
Ды зноўку стаў у строй, 
А цябе вось 
Куляю скасіла... 

Я ў твой дом 
Паслаў пісьмо ў той дзень: 
Напісаў, 
Што ў бітве ўсякае бывае, 
Што рыбак з Пшаві 
Не адступіў нідзе. 
Сэрца друга 
На вайне не памірае. 
Б'ецца зноў яно — за ўдарам чую ўдар, 
I здаецца мне ў агні паходаў, 
Што з часіны той двух сэрцаў я ўладар, 
Што к сваім гадам 
Твае прыбавіў годы. 
 
 

ТЫ ПОМНІШ? 
(Паводле Мірзы Гелавані) 
 
Ты помніш, рвалася за мінай міна, 
Ды мы ішлі — раві, агню сцяна! 
Ты помніш, куля праляцела міма, 
Ды ў сэрца друга 

трапіла яна. 
Ляжаў ён ля царкоўнай агароджы 
У вялікім — не па росту — шынялі. 
Яшчэ так! i  юны i прыгожы: 
Ён толькі жыць збіраўся 

на зямлі. 
Садзіліся — адкуль яны? — стракозы 
На твар, 

на пашчапаны аўтамат... 
І ты сказаў: 
— Тут не памогуць слёзы, 
Давай бліжэй трымацца будзем, брат..« 
Ідзём з баямі... 

ў лютай крутаверці 
Нас косяць кулі — як ix мінаваць? 
Ідзём, ідзём... 
Нам трэба свет ад смерці — 
Цаной жыцця свайго — 

уратаваць. 

РАЗВІТАННЕ 
(Паводле Мірзы Гелавані) 
 
Мяне панесла дрогкая цяплушка 
Тады ад вас 

да вогненных нябёс, 
Ды маміну нашу з сабой я ўсмешку 
I вочы, 

поўныя расстайных слёз. 
Я абяцаў вам, 

што вярнуся хутка, 
Прайшоўшы пераможна на вайне, 
Ды толькі, як зладзеі, 

клятву гэту 
Украсці кулі хочуць у мяне. 
Калі якая сэрца маё стрэне 
I я ўпаду, як бег, у зелень траў, 
Вы мне даруйце ўжо, 

вы мне даруйце, 
Што не прыйшоў 

i слова не стрымаў. 
 
 

ТРАВІНКА 
(Паводле Абдулы Арыпава) 
 
Гэтак сцішылася мора — 
Ані хвалі. Спачывае. 
I на дне травінка ў зморы 
Задрамала дзесь, малая. 
 
А прачнулася — размяла 
Свае плечы, непакора, 
Раз , яшчэ раз — разгайдала 
Пакрысе былінка мора! 
 
 
ТОЙ РАНІЦАЙ У ГОРАДЗЕ НАД БУГAM 

(Паводле Рамутэ Скучайтэ) 
...Было гэта ў Брэсце. 
Тым ранкам 

Стаяла дзяўчынка 
На ганку. 
 
— Дзень будзе i сёння 
Цудоўны! 
I сонца, 
I клопатаў поўны! 
 
Вазьмуся хутчэй 
У ахвоту 
З усімі i я 
За работу! 
 
Перш-наперш 
Знайду я мачалку — 
Памыю 
Свавольніцу-ляльку! 
 
Дурэла з сястрычкай 
I чаем 
Уся аблілася, 
Ліхая! 
 
От заўтра пайду 
У суніцы — 
Не дам ні адной, 
Шаляніцы. 
 
Аддам лепш 
Іх слоніку я 
Рахманаму, 
На сподачку 
Намаляванаму — 
 
У джунглях сваіх 
Ён, няйначай, 
Суніц такіх смачных 
Не бачыў. 
 
Няхай пацякуць 
Тады слінкі 

Дарэмна 
Ў маёй дурасліўкі! 
 
Папросіць — 
Тады невялічкую 
I дасць, можа, слонік 
Сунічку ёй... 
 
Ды не паспела 
Ў суніцы 
Дзяўчынка схадзіць... 
Бліскавіцы 
Рассеклі блакіт 
Нечакана... 
 
Пра тое, 
Як бомбы 
Забілі той ранак, 
Як крэпасць над Бугам 
Скалою стаяла, 
Як не здавалася, 
Хоць крывёю 
Сцякала, 
 
Расказаў мне ў музеі 
Той слонік 
Рахманы, 
На сподачку 
Намаляваны... 

ЗМЕСТ 
 

ГЭТА Я ІДУ — ВЯСНА... 
Коцікі  
Вясна  
Гусі  

Закон вады 
Гуканне вясны 

Пара бусловых прылётаў  
 

КВЕТКІ ЛЕТА 
Ідзе лета  

Мак таўкуць камары 
Авадзень  

Зайчыкаў хлеб 
Купалле  
Зажынкі  
Дажынкі  

 
ВОСЕНЬСКІЯ БАРВЫ 

Восень 
У вырай  
Журавы  

Шчодрае сонца 
У лес, у грыбы 

Кош грыбоў 
 

МЯЦЕ ЗІМА САДОК НАШ 
Шкляр 

Мяцеліца  
Каляды  

 
СВЕТ ШЫРОКІ 

Сонца 
На Поўначы 

У школу 
Вецер  
Дарога  

 
ТУТ МОЙ КРАЙ, ЗЯМЛЯ МАЯ 

Шмат дарог у свеце 
У кнігарні  

Там яна  
Родная мова 

Перлы роднай зямлі 

Я з той краіны 
Рэчка Красная  

Пціч  
Жураўліныя ягады  

Мой друг  
Жолуд i дзік  

Бусел  
Добрыя суседзі  

Галубы  
Казка  

Мёд i яд  
Сонца зайшло 

Чмель 
 

I МЫ ПРАЦУЕМ 
На трактары 

Скарб  
Семя  

Рыбакі 
Яблынька  

Воліны градкі  
Гандлярка 

Ладкі-ладушкі (Паводле народнага) 
Чорная скіба 

 
ЦІ ВЫ БАЧЫЛІ ТАКОЕ? 

Пудзіла 
Спрэчка звяроў 

Пра ваяку-камара  
Мой дзед 

Лянота (Паводле Анатоля Кастэцкага)  
Наш дзядзька (Паводле Вінцаса Гедры)  

Дождж 
 

КАЗКІ 
Пчолы i кветкі 

Пра цара Камара, палахлівых звяроў i бясстрашных арлоў  
Як Алесь згубіўся ў лесе  

Грыбныя хованкі  
Птушыны хор 
Каза-артыстка 

Да зорак 
 

ГАЛАСЫ СЯБРОЎ 
Каракумы (Паводле Нуры Байрамава)  



 178 

Наша бавоўна (Паводле Нуры Байрамава)  
Чабанскі аганёк (Паводле Нуры Байрамава)  

Я — гатоў (Паводле Нуры Байрамава) 
Жук-шавец (Паводле Нуры Байрамава) 
Усёзнайка (Паводле Нуры Байрамава)  

Востраў аленяў (Паводле Віктара Тэлеукэ)  
Юныя капітаны (Паводле Biкmapa Тэлеукэ)  

Зайцы (Паводле Атпабека Xнкаяна) 
Мышыны сход (Паводле Атпабека Хнкаяна)  

Калі мы аднойчы чыталі (Паводле Лехтэ Хайнсалу) 
Вадаспад (Паводле Рафаэла Эрыставі)  

Запрашэнне ў школу (Паводле Рафаэла Эрыставі)  
Вясна (Паводле Акакія Цэрэтэлі)  

Хлопчык i матылёк (Паводле Aкакія Цэрэтэлі) 
Птушка, якая трапіла ў сіло (Паводле A какія Цэрэтэлі)  

Яблык i Шакара (Паводле Акакія Цэрэтэлі)  
Успамін (Паводле Георгія Чыладыдэлі)  

Першьі снег (Паводле Айдын Хаджыевай)  
Гутарка; Дзюль-дзюль (Паводле Айдын Хаджыевай)  

Рыбалоў (Паводле Казіса Бінкіса)  
Вясёлае сонейка (Паводле Лаймонса Пелманіса)  

Заяц-лётчык (Паводле Лаймонса Пелманіса)  
Смешныя сейбіты (Паводле Лаймонса Пелманіса) 

Праца (Паводле Вітаўта Людэна)  
Калысачкі хлеба; Бульбінка (Паводле Вітаўта Людэна)  

Караблі; Чарацінкі (Паводле Вітаўта Людэна)  
Вартаўнік (Паводле Іона Балдума) 

Летнія прыцемкі (Паводле Іона Балдума) 
Хацелі пабіцца смаўжы (Паводле Юліана Філіпа)  

Бомы (Паводле Юліана Філіпа)  
Ад Мтацмінды да Смаленска (Паводле Мірзы Гелавані)  

Ты помніш? (Паводле Мірзы Гелавані)  
Развітанне (Паводле Мірзы Гелавані)  
Травінка (Паводле Абдулы Арыпава)  

Той раніцай у горадзе над Бугам (Паводле Рамутэ Скучайтэ)  

Цвірка Е. 
 
Птушыны хор: Вершы i казкі: Для малодш. шк. узросту.— Mн.: 

Беларусь, 1998.— 206 с., [1] л. партр.— (Школьная бібліятэка). 
 

ISBN 985-01-0236-5. 
 
Наша Радзіма Беларусь — цудоўны край. Колькі тут цікавых 

раслін i прыгожых кветак, усялякіх звяроў i птушак! А ці ведаеце вы, 
што яны ўмеюць гаварыць паміж сабой на сваёй мове? Мову птушак i 
звяроў, усе галасы зямлі падслухаў аўтар гэтай кнігі i расказаў пра 
ўбачанае i пачутае ў казках i вершах. 
 
 

УДК 882.6-93 
ББК 84(4Беи)6 

 



 180 

 
 

Літаратурна-мастацкае выданне 
Школьная бібліятэка 

 
Цвірка Канстанцін Аляксеевіч 

 
ПТУШЫНЫ ХОР 

 
Вершы i казкі 

 
Для малодшага школьнага ўзросту 

 
Адказныя за выпуск В. X. Балвановіч, В. Я. Кудзіна 

Мастак А. П. Пратасеня 
Мастацкі рэдактар А. Г. Дашкевіч 
Тэхнічны рэдактар I. П. Касцецкая 

Карэктары Ю. Ц. Петрыкеева, Л. Р. Кузьміна, Р. П. Іваненка 
 

Здадзена ў набор 18.02.98. Падпісана да друку з арыгінала-макета 
07.05.98. Фармат 84Х108 1/32 

Папера газетная. Гарнітура Школьн. Высокі друк з ФПФ. Ум. друк. 
арк. 11,03+0,11 укл.  

Ум. фарб.-адб. 11,66. Ул.-выд. арк. 9,37. Тыраж 25 800 экз. Зак. 317. 
 

Дзяржаўнае прадпрыемства «Выдавецтва «Беларусь»  
Дзяржаўнага камітэта Рэспублікі Беларусь па друку. Ліцэнзія ЛВ № 2 

ад 31.12.97.  
220600, Мінск, праспект Машэрава, 11. 

 
Ордэна Працоўнага Чырвонага Сцяга паліграфкамбінат ВПП імя Я. 

Коласа.  
220005, Мінск, Чырвоная, 23. 


